
УЛСЫН ИХ ХУРЛЫН 2011 ОНЫ НАМРЫН ЭЭЛЖИТ ЧУУЛГАНЫ
2012 ОНЫ 01 ДҮГЭЭР САРЫН 06-НЫ ӨДӨР /БААСАН ГАРИГ/-ИЙН
НЭГДСЭН ХУРАЛДААНААР ХЭЛЭЛЦЭХ АСУУДАЛ
 
1.  Монгол Улс, Бүгд Найрамдах Унгар Улс хоорондын Нийгмийн хамгааллын хэлэлцээрийг соёрхон батлах тухай хуулийн төсөл;
 
- Хууль санаачлагчийн илтгэлийг Нийгмийн хамгаалал, хөдөлмөрийн сайд Т.ГАНДИ танилцуулна.

 
- Аюулгүй байдал, гадаад бодлогын байнгын хорооны санал, дүгнэлтийг Улсын Их Хурлын гишүүн Х.ЖЕКЕЙ танилцуулна.

 
2.   Эрүүгийн хуульд нэмэлт оруулах тухай хуулийн төсөл /Нийтийн албанд нийтийн болон хувийн сонирхлыг зохицуулах, сонирхлын зөрчлөөс урьдчилан сэргийлэх тухай хуулийг дагалдан өргөн мэдүүлэгдсэн, анхны хэлэлцүүлэг/;

 
- Хууль зүйн байнгын хорооны санал, дүгнэлтийг Улсын Их Хурлын гишүүн Р.ГОНЧИГДОРЖ танилцуулна.

 
3.  Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх/;

 
- Хууль санаачлагчийн илтгэлийг Боловсрол, соёл, шинжлэх ухааны сайд Ё.ОТГОНБАЯР танилцуулна.

 
- Төсвийн байнгын хорооны санал, дүгнэлтийг Улсын Их Хурлын гишүүн Ц.БАТБАЯР танилцуулна.

4"Монгол Улсын төрөөс баримтлах соёлын бодлогыг шинэчлэн батлах тухай" Улсын Их Хурлын тогтоолын төсөл /хэлэлцэх эсэх/;

 
- Хууль санаачлагчийн илтгэлийг Боловсрол, соёл, шинжлэх ухааны сайд Ё.ОТГОНБАЯР танилцуулна.

 
- Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг Улсын Их Хурлын гишүүн З.АЛТАЙ танилцуулна.

 
 15.00 цагаас:

Монгол Улсын Ерөнхий сайдын мэдээлэл: “Нийслэлийн агаарын бохирдлыг бууруулах чиглэлээр хийгдэж байгаа ажлууд”.






------------ 
 
Монгол Улсын Их Хурлын  2011 оны намрын ээлжит чуулганы 2012 оны 01 дүгээр сарын 06-ны өдөр /Баасан гариг/-ийн хуралдаан 10 цаг 33 минутад Төрийн ордны чуулганы нэгдсэн хуралдааны танхимд эхлэв.

Улсын Их Хурлын дарга Д.Дэмбэрэл ирц, хэлэлцэх асуудлыг танилцуулж, хуралдааныг даргалав.

Өглөөний хуралдаанд ирвэл зохих 76 гишүүнээс  40 гишүүн ирж, 52,6 хувийн ирцтэй байв. Үүнд:
Чөлөөтэй: Н.Алтанхуяг, Д.Арвин, Х.Бадамсүрэн, Ж.Батсуурь, С.Батболд, Х.Баттулга, Г.Батхүү, Л.болд, Л.Гансүх, Р.Гончигдорж, Д.Одбаяр, А.Тлейхан, Д.Энхбат, М.Энхболд, Н.Энхболд.

Өвчтэй: С.Баяр, Д.Одхүү, Ж.Сүхбаатар.

Тасалсан: Р.Амаржаргал, Х.Баделхан, Н.Батбаяр, Б.Бат-Эрдэнэ, Ц.Баярсайхан, Ц.Даваасүрэн, Ц.Дашдорж, Д.Кёкүшюзан Батбаяр, Ц.Нямдорж, Д.Оюунхорол, Ш.Сайхансамбуу, Д.Тэрбишдагва, Ч.Хүрэлбаатар, Ц.Цэнгэл, Ц.Шинэбаяр, Ж.Энхбаяр, З.Энхболд, С.Эрдэнэ.

Хоцорсон: З.Алтай-2.50, П.Алтангэрэл-3.10, Д.Балдан-Очир-1.50, Б.Батбаяр-1.40, Ц.Батбаяр-2.30, С.Батболд-2.00, Я.Батсуурь-0.40, Э.Бат-Үүл-3.10, Г.Баярсайхан-2.20, С.Баярцогт3.10, Р.Буд-1.30, С.Бямбацогт-1.10, Н.Ганбямба-0.40, Л.Гантөмөр-1.10, Д.Ганхуяг-0.30, Л.Гүндалай-3.20, Д.Дамба-Очир-1.50, Д.Дондог-1.00, Х.Жекей-0.30, Д.Загджав-2.20, Г.Занданшатар-2.30, Д.Зоригт-2.20, Даш.Зоригт-0.50, С.Ламбаа-3.20, Д.Лүндээжанцан-1.50, Ц.Мөнх-Оргил-2.10, Х.Наранхүү-1.30, Д.Очирбат-1.40, С.Оюун-2.30, Р.Раш-0.40, Ц.Сэдванчиг-1.20, Х.Тэмүүжин-0.30, Ч.Улаан-1.10, Д.Хаянхярваа-1.10, Б.Чойжилсүрэн-1.30, О.Чулуунбат-1.20.

Нэг. Нэг. Монгол Улс, Бүгд Найрамдах Унгар Улс хоорондын нийгмийн хамгааллын хэлэлцээрийг соёрхон батлах тухай хуулийн төсөл. 

Хэлэлцэж буй асуудалтай холбогдуулан Нийгмийн хамгаалал, хөдөлмөрийн сайд Т.Ганди, мөн яамны Стратеги төлөвлөлтийн газрын дарга Н.Аюуш, Нийгмийн даатгалын ерөнхий газрын орлогч дарга Н.Байгалмаа, Эрх зүй, гадаад хамтын ажиллагааны хэлстийн даргын үүрэг гүйцэтгэгч Ж.Тунгалаг, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх М.Элбэгдорж, Аюулгүй байдал, гадаад бодлогын байнгын хорооны зөвлөх Э.Эрдэнэсүрэн, референт П.Туяа нарын бүрэлдэхүүнтэй ажлын хэсэг байлцав.

Хуулийн төслийн талаарх төсөл санаачлагчийн илтгэлийг Нийгмийн хамгаалал, хөдөлмөрийн сайд Т.Ганди, Аюулгүй байдал, гадаад бодлогын байнгын хорооноос гаргасан санал, дүгнэлтийг Улсын Их Хурлын гишүүн Х.Жекей нар танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүн Ц.Сэдванчиг, Р.Раш, Н.Ганбямба, Р.Буд, Ц.Батбаярын асуусан асуултад Нийгмийн хамгаалал, хөдөлмөрийн сайд Т.Ганди хариулж, тайлбар хийв.

Хэлэлцэж буй асуудалтай холбогдуулан Улсын Их Хурлын гишүүдээс санал гараагүй.

Д.Дэмбэрэл: Монгол Улс, Бүгд Найрамдах Унгар Улс хоорондын нийгмийн хамгааллын хэлэлцээрийг соёрхон батлах тухай хуулийн төслийг баталъя.

Зөвшөөрсөн

32

Татгалзсан

7

Бүгд


39

82,1 хувийн саналаар хуулийн төсөл батлагдлаа.

Уг асуудлыг 11 цаг 03 минутад хэлэлцэж дуусав.

Хоёр. Эрүүгийн хуульд нэмэлт, өөрчлөлт оруулах тухай хуулийн төсөл /анхны хэлэлцүүлэг/.

Хэлэлцэж буй асуудалтай холбогдуулан Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, зөвлөх Ш.Хишигсүрэн, Хууль зүйн байнгын хорооны зөвлөх Б.Баасандорж, референт Г.Нямдэлгэр нарын бүрэлдэхүүнтэй ажлын хэсэг байлцав.

Хуулийн төслийг анхны хэлэлцүүлэгт бэлтгэсэн талаарх Хууль зүйн байнгын хорооноос гаргасан санал, дүгнэлтийг Улсын Их Хурлын гишүүн Х.Тэмүүжин  танилцуулав.

Байнгын хорооны санал, дүгнэлттэй холбогдуулан Улсын Их Хурлын гишүүн Ц.Сэдванчиг, С.Бямбацогт, Б.Батбаяр, Д.Балдан-Очир нарын асуусан асуултад Улсын Их Хурлын гишүүн Х.Тэмүүжин хариулж, тайлбар хийв.

Улсын Их Хурлын дарга Д.Дэмбэрэл Нийтийн албанд нийтийн болон хувийн сонирхлыг зохицуулах, зөрчлөөс урьдчилан сэргийлэх тухай хуулийн төслийн хамт өргөн мэдүүлсэн Эрүүгийн хуульд нэмэлт оруулах тухай хуулийн төслийн анхны хэлэлцүүлэгт санал хураалгах зарчмын зөрүүтэй саналын томьёоллоор санал хураалт явуулав.
 
Нэг.Хууль зүйн байнгын хорооны дэмжсэн санал:
1. Улсын Их Хурлын гишүүн Р.Гончигдорж, Б.Бат-Эрдэнэ, Ж.Сүхбаатар, Х.Тэмүүжин нарын гаргасан төслийн 1 дүгээр зүйл болох хуулийн 2701 дүгээр зүйлийн 2701.1 дэх хэсгийн "Албан тушаалтан хууль ёсны орлогоос нь их хэмжээгээр илүү гарсан хөрөнгийг хэрхэн олж авсан талаар үндэслэлтэй тайлбарлаж чадахгүй бол" гэснийг "Нийтийн албан тушаалтан хууль ёсны орлогоосоо гадна их хэмжээгээр эд хөрөнгө, орлого олсон нь тогтоогдсон бол" гэж өөрчлөх саналыг дэмжье.

Зөвшөөрсөн

28

Татгалзсан

11

Бүгд


39

71,8 хувийн саналаар санал дэмжигдлээ.

2.Төслийн 1 дүгээр зүйл болох хуулийн 2701 дүгээр зүйлийн 2701.2 дахь хэсгийн "Албан тушаалтан хууль ёсны орлогоос нь онц их хэмжээгээр илүү гарсан, хөрөнгийг хэрхэн олж авсан талаар үндэслэлтэй тайлбарлаж чадахгүй байгаа бол" гэснийг "Нийтийн албан тушаалтан хууль ёсны орлогоосоо гадна онц их хэмжээгээр эд хөрөнгө, орлого олсон нь тогтоогдсон бол" гэж өөрчлөх саналыг дэмжье.


Зөвшөөрсөн

31


Татгалзсан

8

Бүгд


39

79,5 хувийн саналаар санал дэмжигдлээ.

3.Төслийн 1 дүгээр зүйл болох хуулийн 2701 дүгээр зүйлийн Тайлбар хэсгийн "хууль ёсоор олсон талаар үндэслэлтэй тайлбарлаж чадаагүй хөрөнгийг" гэснийг "эд хөрөнгө, орлогыг" гэж өөрчлөх саналыг дэмжье.

Зөвшөөрсөн

32

Татгалзсан

8

Бүгд


40

80,0 хувийн саналаар санал дэмжигдлээ.


Хуулийн төслийг эцсийн хэлэлцүүлэгт бэлтгүүлэхээр Хууль зүйн байнгын хороонд шилжүүлэв.

Уг асуудлыг 11 цаг 45 минутад хэлэлцэж дуусав.

Гурав. Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх/.

Хэлэлцэж буй асуудалтай холбогдуулан Боловсрол, соёл, шинжлэх ухааны сайд Ё.Отгонбаяр, мөн яамны Төрийн захиргаа, удирдлагын газрын дарга Л.Цэдэвсүрэн, Мэргэжлийн боловсролын газрын дарга М.Баасанжав, Улсын Их   Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, ахлах зөвлөх С.Доржханд, Төсвийн байнгын хорооны зөвлөх Ё.Мөнхбаатар, референт Ш.Чинбат нарын бүрэлдэхүүнтэй ажлын хэсэг байлцав.

Хуулийн төслийн талаарх төсөл санаачлагчийн илтгэлийг Боловсрол, соёл, шинжлэх ухааны сайд Ё.Отгонбаяр, Төсвийн байнгын хорооноос гаргасан санал, дүгнэлтийг Улсын Их Хурлын гишүүн Ц.Батбаяр нар танилцуулав.
Хэлэлцэж буй асуудалтай холбогдуулан Улсын Их Хурлын гишүүн Ч.Улаан, Д.Дондог, Д.Ганхуяг, Г.Баярсайхан, Я.Батсуурь, Х.Жекей, Л.Гүндалай нарын асуусан асуултад Улсын Их Хурлын гишүүн Д.Хаянхярваа, Боловсрол, соёл, шинжлэх ухааны сайд Ё.Отгонбаяр нар хариулж, тайлбар хийв.

Д.Дэмбэрэл: Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн  саналыг дэмжье.

Зөвшөөрсөн

30

Татгалзсан

9

Бүгд


39

76,9 хувийн саналаар санал дэмжигдлээ.

Хуулийн төслийг анхны хэлэлцүүлэгт бэлтгүүлэхээр Төсвийн байнгын хороонд шилжүүлэв.

Уг асуудлыг 12 цаг 20 минутад хэлэлцэж дуусав.

Улсын Их Хурал дахь Ардчилсан намын Ардчилсан намын бүлгийн ахлагч, Улсын Их Хурлын гишүүн Ч.Сайханбилэг Олон хүүхэд төрүүлж өсгөсөн эхийг урамшуулах тухай хуульд нэмэлт, өөрчлөлт оруулах тухай хуулийн төсөл, Эхэд урамшуулал олгох тухай хуулийн төслийг хойшлуулах санал тавьж, завсарлага авав.

Улсын Их Хурал дахь МАН-ын бүлгийн ахлагч, Улсын Их Хурлын гишүүн Ө.Энхтүвшин Нийгмийн даатгалын сангаас олгох тэтгэвэр тэтгэмжийн тухай хуульд нэмэлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төслүүдийн талаар санал хэлж, хойшлуулав.

Хуралдаанд Улсын Их Хурлын гишүүн Д.Очирбат, Ө.Энхтүвшин, Д.Ганхуяг, С.Баярцогт нар санал хэлэв.

Д.Лүндээжанцан, Д.Ганхуяг нар горимын санал хэлэв.

Д.Дэмбэрэл: -Улсын Их Хурлын гишүүн Д.Лүндээжанцангийн гаргасан горимын саналын дагуу “Монгол Улсын төрөөс баримтлах соёлын бодлогыг шинэчлэн батлах тухай Улсын Их Хурлын тогтоолын төсөл” ийг хэлэлцэх нь зүйтэй гэсэн саналыг дэмжье.

Зөвшөөрсөн

27

Татгалзсан

13

67,5 хувийн саналаар горимын санал дэмжигдлээ.

Дөрөв. Монгол Улсын төрөөс баримтлах соёлын бодлогын шинэчлэлийн тухай Улсын Их Хурлын тогтоолын төсөл /хэлэлцэх эсэх/.

Хэлэлцэж буй асуудалтай холбогдуулан Боловсрол, соёл, шинжлэх ухааны сайд Ё.Отгонбаяр, мөн яамны Соёл урлагийн бодлогын газрын дарга Б.Наранзун, Улсын Их Хурлын Тамгын газрын Эрх зүй, хууль тогтоомжийн хэлтсийн дарга Д.Насанжаргал, ахлах зөвлөх Н.Тунгалаг, Нийгмийн бодлого, боловсрол, соёл, шинжлэх ухааны байнгын хорооны зөвлөх Л.Лхагвасүрэн, референт Р.Болормаа нарын бүрэлдэхүүнтэй ажлын хэсэг байлцав.

Хуулийн төслийн талаарх төсөл санаачлагчийн илтгэлийг Боловсрол, соёл, шинжлэх ухааны сайд Ё.Отгонбаяр, Нийгмийн бодлого, болосрол, соёл, шинжлэх ухааны байнгын хорооноос гаргасан санал, дүгнэлтийг Улсын Их Хурлын гишүүн, Байнгын хорооны дарга Д.Очирбат нар танилцуулав.

Хэлэлцэж буй асуудалтай холбогдуулан Улсын Их Хурлын гишүүн Р.Раш, Н.Ганбямба, Ч.Улаан, Р.Буд, Л.Гантөмөр, Я.Батсуурь, Ц.Мөнх-Оргил нарын асуусан асуултад Боловсрол, соёл, шинжлэх ухааны сайд Ё.Отгонбаяр хариулж, тайлбар хийв.

Улсын Их Хурлын гишүүдээс  санал гараагүй.
Өглөөний хуралдаан 13 цаг 30 минутад завсарлав.

Үдээс хойшхи хуралдаан 15 цаг 22 минутад эхэлж, хуралдаанд ирвэл зохих 76 гишүүнээс 39 гишүүн ирж, 51,3 хувийн ирцтэй байв. Үүнд:

Чөлөөтэй: Н.Алтанхуяг, Д.Арвин, Х.Бадамсүрэн, Ж.Батсуурь, Х.Баттулга, Г.Батхүү, Л.болд, Л.Гансүх, Р.Гончигдорж, Д.Одбаяр, А.Тлейхан, Д.Энхбат, М.Энхболд, Н.Энхболд.

Өвчтэй: С.Баяр, Д.Одхүү, Ж.Сүхбаатар.

Тасалсан: Р.Амаржаргал, Х.Баделхан, Н.Батбаяр, Б.Бат-Эрдэнэ, Ц.Баярсайхан, Ц.Даваасүрэн, Ц.Дашдорж, Б.Батбаяр, Д.Кёкүшюзан Батбаяр, Ц.Нямдорж, Д.Оюунхорол, Ц.Мөнх-Оргил,  Х.Тэмүүжин, Ш.Сайхансамбуу, Д.Тэрбишдагва, Ц.Цэнгэл, Ц.Шинэбаяр, Ж.Энхбаяр, З.Энхболд, С.Эрдэнэ.

Тав. “Нийслэлийн агаарын бохирдлыг бууруулах чиглэлээр хийгдэж байгаа ажлууд”-ын талаар Монгол Улсын Ерөнхий сайд С.Батболдын мэдээлэл.

Хэлэлцэж буй асуудалтай холбогдуулан Ерөнхий сайдын ахлах зөвлөх Б.Долгор, зөвлөх О.Одбаяр, Гантөмөр, Хүнс, хөдөө аж ахуй, хөнгөн үйлдвэрийн дэд сайд Ж.Сауле, Эрдэс баялаг, эрчим хүчний сайд Даш.Зоригт, мөн яамны Төрийн нарийн бичгийн дарга Д.Хүрэлбаатар, газрын дарга Т.Цэрэнпүрэв, Түлшний бодлогын газрын орлогч дарга Н.Болдхүү, Эрчим хүчний газрын дарга Ц.Баярбаатар, Эрчим хүчний зохицуулах газрын дарга Н.Мягмарсүрэн, Нийслэлийн Засаг даргын орлогч Д.Ганболд, Нийслэлийн агаарын чанарын албаны дарга Д.Мөнхцог, Нийслэлийн агаарын чанарын албаны дэд дарга Ч.Батсайхан, Засгийн газрын тусгай сан “Цэвэр агаар” сангийн гүйцэтгэх захирал Н.Хүрэлсүх, Зам тээвэр, барилга, хот байгуулалтын яамны Төрийн нарийн бичгийн дарга Ж.Бат-Эрдэнэ, мөн яамны Барилга, орон сууц, нийтийн аж ахуйн бодлогын газрын орлогч дарга Р.Эрдэнэцэцэг, Байгаль орчин, аялал жуулчлалын дэд сайд Ч.Жаргалсайхан, Хүрээлэн буй орчин, байгалийн нөөцийн газрын дарга Д.Энхбат, Батлан хамгаалах яамны дэд сайд С.Баасанхүү, Улсын Их Хурлын Тамгын газрын Байнгын хороодын ажлын албаны Хяналтын асуудал хариуцсан ахлах референт Ц.Цэрэн, референт Ж.Оюунцэцэг нарын бүрэлдэхүүнтэй ажлын хэсэг байлцав.
“Нийслэлийн агаарын бохирдлыг бууруулах чиглэлээр хийгдэж байгаа ажлууд”-ын талаар Монгол Улсын Ерөнхий сайд С.Батболд мэдээлэл хийв.

Мэдээлэлтэй холбогдуулан Улсын Их Хурлын гишүүн Н.Ганбямба, Су.Батболд, Д.Дондог, Р.Буд, Ц.Сэдванчиг, Д.Дамба-Очир, Х.Жекей, С.Бямбацогт, Г.Баярсайхан, Ч.Улаан, Д.Ганхуяг, Э.Мөнх-Очир, Л.Гүндалай нарын асуусан асуултад Монгол Улсын Ерөнхий сайд С.Батболд, Эрдэс баялаг, эрчим хүчний сайд Даш.Зоригт, А.Пүрэвсүх, Ж.Бат-Эрдэнэ, Д.Ганболд, Ц.Баярбаатар, Н.Хүрэлсүх нар хариулж, тайлбар хийв.

Улсын Их Хурлын гишүүд мэдээллийг 16 цаг 50 минутад сонсов.

Бусад. Эцсийн найруулга.
Улсын Их Хурлын дарга Д.Дэмбэрэл Төрөөс газрын тосны салбарт 2017 он хүртэл баримтлах бодлого батлах тухай Улсын Их Хурлын тогтоолын, "Газрын тосны боловсруулах үйлдвэр байгуулах ажлыг эрчимжүүлэх тухай" Улсын Их Хурлын тогтоолын, "Хуулийн төсөл буцаах тухай" Улсын Их Хурлын тогтоолын, Монгол Улсын Засгийн газраас 2010 оны 01 дүгээр сарын 29-ний өдөр Нийгмийн халамжийн тухай хуулийн шинэчилсэн найруулгын төсөлтэй хамт өргөн мэдүүлсэн Монгол Улсын баатар, хөдөлмөрийн баатар, ардын болон гавьяат цолтон, ахмад настанд төрөөс олгох нэмэгдлийн тухай хуульд нэмэлт, өөрчлөлт оруулах тухай хуулийн төслийг хууль санаачлагчид нь буцаасугай гэсэн тогтоолын эцсийн найруулгыг сонслоо.

Эцсийн найруулгатай холбогдуулан Улсын Их Хурлын гишүүдээс асуулт, санал гараагүй.

17.30-17.35 минутад Улсын Их Хурлын гишүүн Н.Ганбямбын урилгаар Хэнтий аймгийн Өмнөдэлгэр сумын оюутнууд Улсын Их Хурлын нэгдсэн чуулганы үйл ажиллагаатай танилцав.

Хуралдаан 17 цаг 53 минутад өндөрлөв.

Тэмдэглэлтэй танилцсан:

ТАМГЫН ГАЗРЫН ЕРӨНХИЙ НАРИЙН БИЧГИЙН ДАРГА



Ц.ШАРАВДОРЖ

Тэмдэглэл хөтөлсөн:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ
УЛСЫН ИХ ХУРЛЫН 2011 ОНЫ НАМРЫН ЭЭЛЖИТ ЧУУЛГАНЫ
2012 ОНЫ 01 ДҮГЭЭР САРЫН 06-НЫ ӨДРИЙН ХУРАЛДААНЫ
ДЭЛГЭРЭНГҮЙ ТЭМДЭГЛЭЛ
Д.Дэмбэрэл: -Гишүүдийн энэ өдрийн амар, амгаланг айлтгая. 2012 оны 01 дүгээр сарын 06-ны өдрийн нэгдсэн хуралдаан ирц хангагдсан учраас нээснийг мэдэгдье.

Хэлэлцэх асуудлыг танилцуулъя.

1.Монгол Улс, Бүгд Найрамдах Унгар Улс хоорондын Нийгмийн хамгааллын хэлэлцээрийг соёрхон батлах тухай хуулийн төсөл;

2.   Эрүүгийн хуульд нэмэлт оруулах тухай хуулийн төсөл /Нийтийн албанд нийтийн болон хувийн сонирхлыг зохицуулах, сонирхлын зөрчлөөс урьдчилан сэргийлэх тухай хуулийг дагалдан өргөн мэдүүлэгдсэн, анхны хэлэлцүүлэг/;

3.  Олон хүүхэд төрүүлж өсгөсөн эхийг урамшуулах тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн С.Бямбацогт нараас өргөн мэдүүлсэн, хэлэлцэх эсэх/;

4.  Эхэд урамшуулал олгох тухай хуулийн төсөл /Улсын Их Хурлын гишүүн Ц.Цэнгэл нараас өргөн мэдүүлсэн, хэлэлцэх эсэх/;

5.  Нийгмийн даатгалын сангаас олгох тэтгэвэр тэтгэмжийн тухай хуульд нэмэлт оруулах тухай, Нийгмийн даатгалын тухай хуулиудыг хэрэглэх журмын тухай хуульд нэмэлт оруулах тухай хуулийн төслүүд /Улсын Их Хурлын гишүүн С.Эрдэнэ нараас өргөн мэдүүлсэн, хэлэлцэх эсэх/;

 
6.  Нийгмийн даатгалын хуулиудыг хэрэглэх журмын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Д.Оюунхорол нараас өргөн мэдүүлсэн, хэлэлцэх эсэх/;

7.  Боловсролын тухай хуульд нэмэлт, өөрчлөлт оруулах тухай, Дээд боловсролын  тухай хуульд нэмэлт, өөрчлөлт оруулах тухай хуулийн төслүүд /Засгийн газраас өргөн мэдүүлсэн, хэлэлцэх эсэх/;

8.  Боловсролын тухай хуульд нэмэлт, өөрчлөлт оруулах тухай хуулийн төсөл /Улсын Их Хурлын гишүүн Д.Оюунхорол нараас өргөн мэдүүлсэн, хэлэлцэх эсэх/;

9.  "Хүний эрхийн талаар авах зарим арга хэмжээний тухай" Улсын Их Хурлын тогтоолын төсөл;
10. Монгол Улсын Их Хурлын тухай хуулийн 6 дугаар зүйлийн 6.9.1 дэх заалт Үндсэн хуулийн холбогдох заалтыг зөрчсөн эсэх тухай маргааныг хянан шийдвэрлэсэн тухай Үндсэн хуулийн цэцийн 2011 оны 03 дугаар дүгнэлт;
11. "Монгол Улсын төрийн захиргаа болон нийгэм, эдийн засгийн салбаруудад Европын  Холбооны нийтлэг зарчим, хэм хэмжээ, стандартыг нэвтрүүлэх бодлогыг батлах тухай" Улсын Их Хурлын тогтоолын төсөл /хэлэлцэх эсэх/;

12. "Монгол Улсын төрөөс баримтлах соёлын бодлогыг шинэчлэн батлах тухай" Улсын Их Хурлын тогтоолын төсөл /хэлэлцэх эсэх/;

13. Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төсөл /хэлэлцэх эсэх/;

14. Гэр бүлийн тухай хуульд нэмэлт, өөрчлөлт оруулах тухай, Засгийн газрын тухай хуульд нэмэлт оруулах тухай, Хүүхдийн эрхийг хамгаалах тухай хуульд нэмэлт оруулах тухай, Иргэний хуульд нэмэлт оруулах тухай хуулийн төслүүд /хэлэлцэх эсэх/;

Батлагдсан хууль, тогтоолын эцсийн найруулга.

15 цагаас: 
Монгол Улсын Ерөнхий сайдын мэдээлэл: Нийслэлийн агаарын бохирдлыг бууруулах чиглэлээр хийгдэж байгаа ажлын тухай ярилцах юм.


Хэлэлцэх асуудалдаа оръё.


Нэг. Монгол Улс, Бүгд Найрамдах Унгар улс хоорондын нийгмийн хамгааллын хэлэлцээрийг соёрхон батлах тухай хуулийн төслийг хэлэлцэж эхэлье. 

Хууль санаачлагчийн илтгэлийг Нийгмийн хамгаалал, хөдөлмөрийн сайд Т.Ганди танилцуулна.

Т.Ганди сайдыг индэрт урьж байна.

Т.Ганди: -Улсын Их Хурлын дарга, эрхэм гишүүд ээ.

Монгол Улс, Бүгд Найрамдах Унгар хоорондын нийгмийн хамгааллын хэлэлцээрийг соёрхон батлах тухай, хуулийн төслийн талаар товч танилцуулъя.

Энэхүү хэлэлцээрийг байгуулах үндэслэл, шаардлага болон хэлэлцэн тохиролцох явцын талаар өмнө нь Аюулгүй байдал, гадаад бодлогын байнгын хороотой зөвшилцөх явцдаа дэлгэрэнгүй танилцуулж байсан.

Одоо энэхүү хэлэлцээрийг соёрхон батлах төвшинд ирээд байна. Хэлэлцээрийг одоо Улсын Их Хурлаас өргөн баталснаар БНУ-д албан ёсоор ажиллаж байсан болон ажиллаж байгаа монгол иргэд тухайн улсын хууль тогтоомжийн дагуу тэтгэврийн даатгал төлсөн шимтгэлийнхээ үр шимийг хүртэж, өндөр насанд хүрсэн хойноо түүнд ноогдохоос тэтгэвэр тогтоолгон авах боломжтой юм.

Хэлэлцээрт хоёр улсын нийгмийн даатгалд шимтгэл төлөх үүрэг болон тэтгэврийн даатгалтай холбоотой хууль тогтоомж болон хоёр орны иргэдийг нийгмийн даатгалд хамруулах, тэтгэвэр, тэтгэмж, тусламж үйлчилгээг тодорхой зарчмын дагуу үзүүлэхээр тусгасан болно.
Хэлэлцээр нь 5 бүлэг, 35 зүйлтэй. Энэ хэлэлцээр батлагдсанаар дараах эерэг үр дүн нь гарна. Үүнд Монгол Улс болон Бүгд Найрамдах Унгар улсын хууль тогтоомжийн дагуу тэтгэврийн насанд хүрч, тэтгэвэр тогтоолгох нөхцөл болзолыг хангасан үедээ Монгол болон Унгар улсад тэтгэврийн даатгал төлсөн хугацаагаа нэгтгэн тооцуулж, тэтгэврээ тогтоолгож, хоёр талаас ногдох хэсгээ шилжүүлэн авах боломж бүрдэнэ.

Тухайлбал, Бүгд Найрамдах Унгар улсад ажиллаж, амьдарч байгаа манай 800 гаруй иргэний нийгмийн хамгаалал хангагдах эрх зүйн үндэс бүрдэнэ гэсэн үг юм. Унгар улсад ажиллаж нийгмийн даатгалд хамрагдаж байсан болон хамрагдаж байгаа Монгол Улсын иргэдийн нийгмийн баталгаа, түүний дотор өндөр наслах, тахир дутуу болон тэжээгчээ алдах тохиолдолд орлогын хамгаалалт нь сайжрахын зэрэгцээ Монгол Улсын иргэдийн талаар албан ёсны нэгдсэн бүртгэл, мэдээллийн сан бий болно. Дашрамд дурдахад Бүгд Найрамдах Унгар улсын парламент энэхүү хэлэлцээрийг 2011 оны 09 дүгээр сард соёрхон баталсан тухай тус улсын Гадаад хэргийн яамнаас Монгол Улсаас Бүгд Найрамдах Унгар улсад суугаа Элчин сайдын яамаар дамжуулан манай талд албан ёсоор мэдэгдсэн.

Иймд Монгол Улс, Бүгд Найрамдах Унгар улс хоорондын нийгмийн хамгааллын хэлэлцээрийг соёрхон батлах тухай хуулийн төслийг хэлэлцэж, дэмжиж өгөхийг эрхэм гишүүдээс хүсье. Анхаарал тавьсанд баярлалаа.

Д.Дэмбэрэл: -Т.Ганди сайдад баярлалаа.

Т.Ганди: -Сайдын танилцуулга.

Аюулгүй байдал, гадаад бодлогын байнгын хорооны дүгнэлтийг сонсъё. Дүгнэлтийг Х.Жекей гишүүн танилцуулахаар байна. Х.Жекей гишүүнийг индэрт урьж байна.

Х.Жекей: -Улсын Их Хурлын дарга, эрхэм гишүүд ээ. Аюулгүй байдал, гадаад бодлогын байнгын хорооны 2010 оны 10 дугаар сарын 27-ны өдрийн хуралдаанаар урьдчилан зөвшилцсөн Монгол Улс, Бүгд Найрамдах Унгар улс хоорондын нийгмийн хамгааллын хэлэлцээрийг соёрхон батлах тухай хуулийн төслийг Монгол Улсын Засгийн газраас 2011 оны 12 дугаар сарын 16-ны өдөр Улсын Их Хуралд өргөн мэдүүлснийг Аюулгүй байдал, гадаад бодлогын байнгын хорооны 2011 оны 12 дугаар сарын 27-ны өдрийн хуралдаанаар хэлэлцлээ.

Хуулийн төслийг хэлэлцэхэд Улсын Их Хурлын гишүүн Р.Гончигдорж, З.Энхболд нар хуулийн төслийг Улсын Их Хурлын чуулганы нэгдсэн хуралдаанаар батлуулахаар оруулж ирэхдээ хэлэлцээр байгуулагдсанаар Бүгд Найрамдах Унгар улсад ажиллаж, амьдарч байгаа монгол иргэд тэтгэвэр тогтоолгох насанд хүрсэн үедээ төлсөн шимтгэлдээ ногдохуйц тэтгэврийг ямар байдлаар тогтоолгохыг тодорхой жишээ гарган танилцуулах хэрэгтэй гэсэн санал гаргасан болно.

Монгол Улс, Бүгд Найрамдах Унгар улс хоорондын нийгмийн хамгааллын хэлэлцээрийг соёрхон батлах тухай хуулийн төслийг Байнгын хорооны гишүүдийн олонхийн саналаар соёрхон батлах нь зүйтэй гэж үзлээ. 

Улсын Их Хурлын эрхэм гишүүд ээ. Соёрхон батлах тухай хуулийн төслийн талаар Аюулгүй байдал, гадаад бодлогын байнгын хорооноос гаргасан санал, дүгнэлтийг хэлэлцэн уг хуулийн төслийг баталж өгөхийг та бүхнээс хүсье. Анхаарал тавьсанд баярлалаа.

Д.Дэмбэрэл: -Х.Жекей гишүүнд баярлалаа. Танилцуулга болон Байнгын хорооны санал, дүгнэлтээс асуух асуулттай гишүүн байна уу?

Ц.Сэдванчиг, Р.Раш, Н.Ганбямба, Р.Буд, Ц.Батбаяр гишүүд.

Ц.Сэдванчиг: -Энэ нийгмийн хамгааллын хэлэлцээрийг соёрхон батлахыг дэмжиж байна. Гэхдээ дэлгэрэнгүй гэдэг юмуу, ерөнхий мэдээлэл Т.Ганди сайдаас авмаар байна.

Энэ хэлэлцээрийг баталснаар Унгар улсад амьдарч байсан, байгаа Монгол Улсын хэдэн иргэн энд хамрагдах юм бол? Эсвэл Унгар улсын хувьд харьцангуй цөөхөн монгол иргэн амьдарч байсан. Цаашдаа ч амьдарна гэдэг юмуу. Харьцангуй цөөхөн монгол иргэн хамрагдах болов уу гэж бодох юм. Унгараас гадна монгол иргэн олноороо амьдарч байгаа гадаад улс орнууд байна шүү дээ. Тухайлбал, Солонгос улстай ийм гэрээ байгуулсан байх. Ийм гэрээ байгуулж амжаагүй монгол иргэн олноороо амьдарч байгаа улс орнуудтай ийм хэлэлцээрийг ямар хугацаанд байгуулах вэ? Тухайлбал, Америк гэдэг юмуу, Япон гэдэг юмуу. Унгар улсад амьдарч байгаа иргэдээс илүү монгол иргэн амьдарч байгаа улс орнууд нэлээн байна шүү дээ. Ийм улс орнуудтай нийгмийн хамгааллын хэлэлцээрийг ямар хугацаанд, хэзээ байгуулах вэ? Үүнийг жаахан тодорхой хэлж өгөх боломж байна уу?

Миний ойлгож байгаагаар бол Солонгос улстай байгуулчихсан, энэ хэрэгжээд явж байгаа гэж ойлгож байгаа. Бусад орнуудтай үүнийг хэзээ байгуулах вэ гэсэн ийм ерөнхий асуултад хариулж өгөөч.

Д.Дэмбэрэл: -Т.Ганди сайд.

Т.Ганди: -Баярлалаа. Унгар улсад удаан хугацаагаар ажиллаж, амьдарч байсан, шимтгэл төлөх бололцоотой тогтмол ажлын байр бий болгож ажиллаж, амьдарч байсан 800-гаад монгол иргэн байна. 800-гаад монгол иргэний нийгмийн хамгааллын асуудал, шимтгэл нь Монголын талд шилжин ирж, тэр хүмүүсийн ирээдүйн баталгаа бий болно гэсэн үг. Унгар иргэд Монгол Улсад удаан хугацаагаар ажиллаж, амьдарч байсан тохиолдол нь харьцангуй бага. Ер нь манай иргэдтэй харьцуулахад энэ тодорхой хувиар 0,5 хувиас дээш гарахгүй. Унгар иргэдийн хувьд мэргэжилтэн гэдэг нэр дээр ирж тогтмол хугацаагаар ажиллаж байсан бөгөөд энэ нь нийгмийн даатгал, бусад шимтгэлийн асуудлыг улс нь бүрэн хариуцаж байсан ийм харьцааны тоо гарч байгаа юм. Энэ хэлэлцээр бол монголын иргэдийн хувьд илүү ашигтай хэлэлцээр болж байгаа.

Чехэд өнөөдөр 2 мянгаад иргэн байна. Тогтмол удаан хугацаагаар ажиллаж, амьдарч, шимтгэл төлж байгаа гэдэг утгаараа. Японд 500-аас  700 хүн байна гэсэн ийм тоо гарч байгаа. Польш улсад харьцангуй удаан хугацаагаар ажиллаж, амьдарч байсан шимтгэлийг төвлөрүүлэх, буцааж хэрэглэх бололцоотой 1 мянгаад хүн байна. АНУ-д харьцангуй 9 мянга гаруй иргэн байгаа гэдэг тоо байгаа боловч энэ нь тогтмол удаан хугацаагаар шимтгэл төлсөн төвшинд ажиллаж байгаа гэж үзэхгүй байгаа. Үүнийг дотор нь хүн амын бүртгэл, мэдээллийн төвшинд монгол иргэдээ бүртгэлжүүлэх асуудал, цагийн ажил, улирлын шинж чанартай ажил, ам хэлэлцээрээр хийж байгаа ажил, суралцах завсраа нэмэлт, орлогоо нэмэгдүүлэх ийм ажлуудыг хийж байгаа бөгөөд шимтгэл төлж байгаа иргэдийн төвшин харьцангуй бага байгаа.

Өнөөдрийн байдлаар бид нийгмийн хамгааллын хэлэлцээрийг БНСУ-тай иргэдийнхээ эрх ашгийн үүднээс хийсэн. Энэ хэрэгжээд явж байна. Чех улстай хэлэлцээрийн бүх бэлтгэл ажлыг хоёр тал харилцан адил зөвшилцөж, хангаад байгаа. Үзэглэх төвшиндөө хүрээд байна. Чехийн дотоод, Засгийн газар шинээр байгуулах, шинэ сонгуулийн үйл ажиллагаа өнгөрсөн жил нэлээн идэвхтэй байсан учраас энэ асуудал маань хугацааны хувьд хойшилсон байгаа. Чех бол хоёр талын хувьд үзэглэхэд үндсэндээ бэлтгэлээ хангаж байгаа. Япон дээр энэ асуудал яригдаагүй байна. Дараа нь Польш улстай энэ хэлэлцээрийг хийх бэлтгэл ажлыг мөн хангаад ажиллаж байгаа. АНУ-тай ямар нэгэн байдлаар ийм харилцааны асуудлыг хийж эхлээгүй байгаа. Ерөнхийдөө иргэнээ бүртгэлжүүлэх асуудал руу нэлээн идэвхтэй ажиллаж, бүртгэл, мэдээллийн системд бүртгэсэн. Дараа нь тогтмол ажлын байртай, шимтгэл төлөгч иргэдийн хувьд нэлээн судалгаа хийж энэ асуудлыг хөдөлмөрийн депертаментад тавихаар бид албан ёсны захидал илгээгээд ингээд байж байгаа. Баярлалаа.

Д.Дэмбэрэл: -Баярлалаа. Р.Буд гишүүн.

Р.Буд: -Баярлалаа. Унгарт ажиллаж, амьдарч байгаа, мөн сурч байгаа хүмүүсийн нийгмийн халамжийн асуудал олон удаа яригдаж байгаа. Тэр дундаа хоёр улсын өндөр дээд хэмжээний айлчлалын үед байнга яригдаж байсан асуудлын нэг л дээ. Хамгийн сүүлд гэхэд Монгол Улсын Ерөнхий сайдыг айлчлах үеэр тэнд ажиллаж, амьдардаг хүмүүсийн холбоо гэж байдаг юм билээ. Тэр хүмүүсээс Ерөнхий сайдад тавихын сацуу Унгар, Монголын парламентын бүлэгт энэ асуудлыг тавьж байсан. Тэгээд Засгийн газар шуурхай ажиллаж, хоёр ч удаа хэлэлцээр хийж, энэ асуудлыг амжилттай шийдэхээр болж байгаа юм байна.

Энд нэг зүйл байгаа юм. Энэ танилцуулгад байгаа одоогийн байдлаар бол авч байгаа цалин, хөлснийхөө 34 хувьтай тэнцэх хэмжээний шимтгэлийг Унгарын талд монголчууд төлж байгаа гэдэг. Тэтгэвэр тогтоох үед тэр хэмжээний тэтгэвэр, тэтгэмжийг авна гэсэн үг үү? Үүнийг яаж Монголын талд хүргүүлэх вэ? Манай авч байгаа цалинтай харьцуулбал тэнд авч байгаа цалин нь нэг талаасаа өндөр байдаг. Нөгөө талаас тэрэнтэйгээ холбоотой шимтгэл нь өндөр байгаа юм. Тэгэхээр үүнийг хөрвүүлэх, энэ хөрвөх асуудал нь ямар маягаар шийдэгдэх юм бол? Тэтгэврийн дээд хэмжээ, доод хэмжээ гэсэн асуудал хэлэлцээрийн үед яригдсан уу гэсэн ийм асуудал байна. Энэ хэлэлцээрийг дэмжиж байна.

Т.Ганди: -Баярлалаа. Харьцангуй улс орнуудад амьдралын өртөг өндөр, хөдөлмөрийн үнэлэмж өндөр улс орнуудад ажиллаж, амьдарч байгаа иргэдийн нийгмийн даатгалын шимтгэл төлсөн мөнгө, улс орондоо төлөх шимтгэлийн мөнгөнөөс өндөр өртөг. Тийм учраас энэ хэлэлцээрээр хийсэн гол агуулга нь тухайн улсын Хөдөлмөрийн хуулиар зохицуулагдсан шимтгэлийн хувь хэмжээ нь тэтгэвэрт оногдох хувь хэмжээ ямар байдаг вэ гэдгээр тогтоолгож, Унгарт төлсөн тэр хувь хэмжээний хувиар нь Монголын талд шилжиж ирж байгаа. Тийм учраас хэдий чинээ өндөр цалин авч, их хэмжээний шимтгэл төлж байсан байна, жишээлбэл, Унгар улсад 9 жил ажиллаад, 9 жилийнхээ шимтгэлийг төлчихсөн тохиолдолд Унгарын Хөдөлмөрийн хуулиар зохицуулагдаж байгаа тэр харилцааг манай талд тэтгэвэр бодох аргачлал дээр нэмж оруулж өгч байгаа юм. Тийм учраас иргэдийн баталгаа харьцангуй шимтгэлийн хувиасаа хамаарсан илүү өргөн эрх нь нээгдэж байгаа гэсэн үг.

Д.Дэмбэрэл: -Чуулганы хуралдаанд Нийгмийн хамгаалал, хөдөлмөрийн  сайд Т.Ганди, мөн яамны Стратеги төлөвлөлтийн газрын дарга Н.Аюуш, Эрх зүй, гадаад хамтын ажиллагааны хэлтсийн даргын үүрэг гүйцэтгэгч Тунгалаг нар оролцож байна.

Ц.Батбаяр гишүүн асуултаа тавья.

Ц.Батбаяр: -Баярлалаа. Унгарт байж байгаад, олон жил ажиллаж, амьдарч байгаад монголдоо ирчихсэн энэ хүмүүсийнхээ харьцааг зохицуулах талаар яаж энэ заалтанд орж байгаа вэ? Мөн Унгарт байж байгаад өөр орнууд руу гарчихсан тийм хүмүүс байдаг гэж ярьдаг. Эдгээрийн харьцааг яаж зохицуулах, энэ даатгалтай холбоотой асуудлууд дээр ямархуу асуудлуудыг ярьж хөөрсөн, тохирсон тийм зүйл байна уу?

Т.Ганди: -Ц.Батбаяр гишүүний асуултад хариулъя. Энэ хэлэлцээрийн давуу тал нь юу вэ гэхээр хэлэлцээр батлагдаж эхэлснээс хойш үйлчлэгдэхээс гадна урьд нь ажиллаж, амьдарч байсан иргэдийн шимтгэл төлсөн мэдээллийн санг хоорондоо шилжүүлж хэрэгжүүлнэ. Тийм учраас өмнө нь Унгарын нийгмийн даатгалд шимтгэлээ төлсөн, ажиллаж байсан, эх орондоо ирээд ажиллаж, амьдарч байгаа иргэдийн мэдээлэл нийгмийн даатгалын санд шилжиж ирнэ. Тэр чигээрээ үндсэндээ эрх нь үүснэ л гэсэн үг.

Д.Дэмбэрэл: -Н.Ганбямба гишүүн асуултаа тавья.

Н.Ганбямба: -Баярлалаа. Солонгостой байгуулсан гэрээтэй төстэй боловч нэлээн өөр нюансууд харагдаж байгаа юм. Цаашдаа бусад орнуудад ч хэрэглүүлж болохоор юм шиг. Солонгосыг би тэнд ажиллаж байгаад Монголдоо ирсэн хүн нийгмийн даатгалын шимтгэлийн мөнгө нь шилжиж ирэхээр ойлгосон. Унгарын талд одоогоор бид нарын соёрхон батлах гэж байгаа, энэ хэлэлцэж байгаа гэрээний асуудлаар хоёр талд, хоёр хуулинд зэрэг үйлчлэх юм шиг ийм байдал харагдаад байгаа юм.

Тухайлбал, одоогоор 60-аас дээш нас, 1960 оноос хойш төрсөн хүмүүст манай Монгол Улсын хуулиар бол тэтгэврийн даатгалын шимтгэлийн нэрийн дансны тухай хууль гэдэг ийм хуулийн дагуу зохицуулагддаг. Тэгэхээр гадаадад байгаа иргэд маань дийлэнх олонхи нь 1960 оноос хойшхи хүмүүс. Бараг 100 хувь байгаа. Ажиллаж, амьдарч байгаа хүмүүс бол 1960 оноос хойш төрсөн хүмүүс байгаа юм. Тэгэхээр энэ хуулиндаа хамрагдах уу? Солонгосын хуулиуд манайд яаж үйлчлэх вэ гэдэг энэ хоёр асуудал манайд зохицуулагдаагүй заалтууд Солонгосын хуулинд байгаа шүү дээ. Тэр хуулийн заалтуудыг манайх бас нэмэлт, өөрчлөлт оруулах юмуу, эсвэл шууд энэ гэрээгээрээ Солонгосын хууль нь Монголын  газар нутаг дээр бас үйлчлэх юмуу, монгол иргэдэд үйлчлэх юмуу гээд ийм нюансууд, Солонгосоос өөр юмнууд энэ дотор харагдаад байгаа юм.

Ер нь цаашдаа европын орнуудаас хамгийн олон монголчууд амьдарч байгаа улс орон  бол Герман улс байгаа. Канцлерийн айлчлалын үеэр энэ асуудал хөндөгдсөн үү? Ерөөсөө хамгийн олон монголчууд амьдарч байгаа улс руугаа л чиглэх хэрэгтэй юм шиг байгаа. Ер нь дэлхий нийтэд Солонгосын дараа орох нь Герман, тэгээд Америк байгаа. Америкт 10, 20 мянган иргэд байгаа. Захын тосгонд ч монгол family байхгүй тосгон байхгүй болчихсон шүү дээ. Тийм учраас энэ асуудлыг монголчуудынхаа эрх ашгийг хамгаалах үүднээс Герман, Америкт илүү гэрээний, энэ зохицуулалтын асуудлыг чиглүүлэх нь гол асуудал байх гэж бодож байгаа юм.

Нөгөөтэйгүүр бид нар гадаадад явах, гадаадад амьдарч байгаа иргэдээ  хамгаалахын зэрэгцээ монгол руугаа яаж авчрах вэ гэдэг асуудал. Уриад ирэхгүй байгаа, уриалаад ирэхгүй байгаа. Яагаад гэхээр энэ тогтолцоо маань буруу учраас ирэх сонирхолгүй байгаа юм. Монголд ирэхээр ямар ч технологи дэмжигдэхгүй, инновацийн ямар ч эрх орчин байхгүй. Төрийн албанд орвол чи ямар намын гишүүн бэ, хэний хүн бэ гэдэг ийм мангар шалгуурууд байдаг учраас монголдоо очихоос дургүй хүрдэг гэсэн монголчууд зөндөө e-mail ирүүлж байгаа. Өөрөөр хэлбэл, цаашдаа бид нарын монгол руугаа бодлого бол энэ гэрээ, хэлэлцлүүдийг байгуулахын зэрэгцээ монголдоо авчрахын тулд монголын системийг эрүүлжүүлэх хэрэгтэй болно. Улс төр, төрийн албыг эрүүлжүүлэх, цэвэрлэх хэрэгтэй болно. Тэгсэн хойно монгол хүн ёстой, “сэгсгэр ч гэсэн ээж минь, навсгар ч гэсэн гэр минь” гэдэг сэтгэл байгаа боловч энэ тогтолцооноос болоод ирэхгүй байгаа юм. Шударга бус явдлаас болоод ирэхгүй байгаа юм. Энэ томилгооны гайгаар ирэхгүй байгаа юм. Тийм учраас цаашдаа бид энэ гэрээнүүдийг батлахын зэрэгцээ монголчуудыг яаж авчрах вэ гэдэг энэ бэлтгэл ажлыг хангахын тулд маш том ажил хийнэ шүү дээ. Зүгээр индэр дээрээс уриалаад хэзээ ч ирэхгүй. Энэ тогтолцоо чинь хэвээр байгаа юм чинь.

Тухайлбал, Харвард төгссөн доктор Монгол Улсын Их Сургуульд орж болохгүй шүү дээ. Тэнд чинь 30, 40 жил болсон хүн тэргүүлэх профессор хийж хамгийн их цалин авдаг учраас энэ тогтолцооноос болоод ирэхгүй байгаа юм. Гэх мэтчилэнгээр монголын маань энэ бүтцээс болоод, бид нарын хууль эрх зүйн харилцаануудаас болоод гадаадад амьдарч байгаа монголчууд маань наашаа ирэхгүй байгаа юм. Тийм учраас бид нар гадаадад байгаа нөхцөлийг ч сайжруулахын зэрэгцээ монголдоо ирүүлэх тэр орчинг бий болгох талаар төрийн бодлого чиглэх ёстой байх гэж бодож байгаа юм.

Герман, Америктай ямар харилцаа, ямар алхам хийвэл энэ хугацааг жаахан наашлуулж, ийм гэрээ, хэлэлцээрийг Герман болон Америктай байгуулж болох вэ гэсэн ийм нэг тодруулгыг хэлж өгнө үү.

Т.Ганди: -Н.Ганбямба гишүүний асуултад хариулъя. Ер нь үр дүн авчрах эхлэлүүд тавигдсан. Иргэдээ бүртгэж байна. Гадаадад байгаа иргэдийг тодорхой хэмжээгээр бүртгэл хийгээд дуусаж байгаа. Энэ нь ямар амьдралын хэв шинжтэй байна вэ? Дээр нь ямар хөдөлмөр эрхэлж байна вэ? Ямар нэгэн байдлаар визийн ямар зөрчилтэй байна уу, үгүй юу? Энэ бүртгэл мэдээллийг Нийгмийн хамгаалал, хөдөлмөрийн яам ажлын хэсэгт орж зургаан оронд ажилласан.  Энэ хүрээнд ОХУ, түрүүн ярьсан улсуудаас Герман, АНУ орж байгаа. Үндсэндээ иргэдээ бүртгэж авлаа. Дараа нь нийгмийн хамгааллын хэлэлцээрүүдийг эхнээс нь хийгээд явж байна. Өнөөдрийн байдлаар Солонгос улс, Чех, Унгар улс, дараа нь Польш, Герман улсад дэд сайдаар ахлуулсан ажлын хэсэг ажиллаад ирсэн байгаа. АНУ-д бас дэд сайдаар ахлуулсан ажлын хэсэг ажиллаад эхэлсэн. Үндсэндээ монгол иргэд ажиллаж, амьдарч байгаа дийлэнх олонхи нь байгаа улс орнуудад бүгдэд нь хүрч ажилласан. Мэдээллийг бүгдийг нь гаргаж авсан. Хоёр талын албан ажлын эхлэлийн бүх сууриудыг тавиад ажиллаж байгаа. Үлдээгүй гэж хэлмээр байна.

Герман, АНУ-д ажиллаж, амьдарч байгаа иргэдийн хөдөлмөрийн хэв шинж арай өөр байна. Энэ нь юу вэ гэхээр удаан хугацаагаар тогтмол ажлын байртай иргэдийн хувьд бага байгаа юм. Ерөнхийдөө сурахын хажуугаар ажиллах, улирлын шинж чанартай ажиллах, тодорхой хэмжээгээр жижиг бүтээгдэхүүнийг тодорхой хугацаанд гүйцэтгэх ийм хэлбэл маягаар ажиллах иргэдийн тоо нь дийлэнх байгаа. Тийм учраас тухайн улсуудын нийгмийн даатгалын байгууллагад шимтгэл нь бүртгэгдсэн иргэдийн тоо Германд болон АНУ-д харьцангуй бага байгаа учраас нийгмийн хамгааллын хэлэлцээрийг шууд хийхэд хоёр талаас жаахан хүндрэлтэй байгаа. Ер нь иргэдийн тоо олон байгаа.

Нэг үзэл баримтлалаар хэлэлцээр хийдэг. Жишээлбэл, Солонгос улстай нэг хийгээд, Чехтэй арай өөр үзэл баримтлалаар хийхгүй байгаа. Тийм учраас энэ бол нийгмийн даатгалд шилжүүлэх асуудал үндсэндээ манай талаас тавьж байгаа санал иргэдийнхээ төлсөн шимтгэлийг буцааж хэрэглэх ийм болзол нөхцөлтэйгөөр л үндсэндээ нэг үзэл баримтлалаар  хийгдэж байгаа.

Иргэдийн нэрийн дансан дахь мөнгөнд яаж хүрч үйлчилдэг вэ гэхээр тухайн, тухайн улсуудын нийгмийн даатгал болон Хөдөлмөрийн хуулиар зохицуулагдсан шимтгэлээ тухайн улсуудын нийгмийн даатгалын санд иргэд маань байршуулсан байгаа. Энэ байршуулсан мөнгийг наана өөрийнх нь төрөлх эх оронд буцааж хэрэглэхдээ нэрийн данс нээлгэсэн тохиолдолд нэрийн дансны фонд руу шилжиж шимтгэл дээр нь нэмэгдэж бодогдоно. Нэрийн дансанд харилцаа үүсээгүй байгаа иргэдийн асуудлыг дээр нь нэмэлт тэтгэврийн сан дээр суурилж нэмэгдэл шимтгэл болгож бодож байгаа. Яг хаана, ямар хууль үйлчилж байна, тэр хуулийнх нь дагуу үйлчлэх харилцааг зохицуулсан нэг үзэл баримтлалаар хийгдээд явж байгаа. Баярлалаа.

Д.Дэмбэрэл: -Баярлалаа. Чуулганы хуралдаанд Нийгмийн даатгалын ерөнхий газрын орлогч дарга Байгалмаа бас оролцож байна.

Гишүүд асуулт асууж хариулт авлаа.

Үг хэлэх гишүүн байна уу?

-Алга байна.

Санал хураалт явуулъя.

Монгол Улс, Бүгд Найрамдах Унгар Улс хоорондын нийгмийн хамгааллын хэлэлцээрийг соёрхон батлах тухай хуулийн төслийг баталъя гэсэн санал хураалт явуулъя.

Санал хураалтад 39 гишүүн оролцож, 32 гишүүн зөвшөөрч, 82,1 хувийн саналаар батлагдлаа.

Энэ хуулийн эцсийн найруулгад саналтай гишүүн байна уу?

Эцсийн найруулгыг сонслоо. Ажлын хэсгийнхэнд баярлалаа.

Дараагийн асуудалд оръё.

Хоёр. Эрүүгийн хуульд нэмэлт, өөрчлөлт оруулах тухай хуулийн төслийн анхны хэлэлцүүлгийг явуулъя.

Хууль зүйн байнгын хорооны санал, дүгнэлтийг сонсъё. Х.Тэмүүжин гишүүн танилцуулна. Х.Тэмүүжин гишүүнийг индэрт урьж байна.

Х.Тэмүүжин: -Улсын Их Хурлын дарга, эрхэм гишүүд ээ,  
Монгол Улсын Их Хурлын гишүүн Х.Тэмүүжин, Ж.Энхбаяр нарын 9 гишүүнээс Улсын Их Хуралд өргөн мэдүүлсэн Нийтийн албанд нийтийн болон хувийн сонирхлыг зохицуулах, сонирхлын зөрчлөөс урьдчилан сэргийлэх тухай хуулийн төсөлтэй холбогдуулан боловсруулсан Эрүүгийн хуульд нэмэлт оруулах тухай хуулийн төслийн анхны хэлэлцүүлгийг Хууль зүйн байнгын хороо 2011 оны 06 дугаар сарын 21, 2012 оны 01 дүгээр сарын 03-ны өдрийн хуралдаанаар тус тус хэлэлцлээ.

Хууль зүйн байнгын хороо хуралдаанаараа дээрх хуулийн төслийн анхны хэлэлцүүлэгтэй холбогдуулж төслийн 1 дүгээр зүйл болох болох хуулийн 2701 дүгээр зүйлийн “албан тушаалтан хууль ёсны орлогоос их буюу онц их хэмжээгээр илүү гарсан хөрөнгийг хэрхэн олж авсан талаар үндэслэлтэй тайлбарлаж чадахгүй бол” гэснийг “нийтийн албан тушаалтан хууль ёсны орлогоосоо гадна их буюу онц их хэмжээгээр эд хөрөнгө орлогоос нь тогтоогдсон бол эрүүгийн хариуцлага хүлээлгэх” гэж өөрчлөх. 

Мөн төслийн 2701 дүгээр зүйлийн тайлбар хэсгийн хууль ёсоор олсон талаар үндэслэлтэй тайлбарлаж чадаагүй хөрөнгийг гэснийг “эд хөрөнгө, орлогыг гэж өөрчлөх нь зүйтэй гэсэн саналыг хуралдаанд оролцсон гишүүдийн дийлэнх олонхи дэмжсэн.

Байнгын хорооны хуралдаанаар ажлын хэсэг болон Улсын Их Хурлын гишүүдээс гаргасан саналын томъёоллыг нэг бүрчлэн хэлэлцэн санал хураалт явуулж, олонхийн санал авсан, аваагүйгээр нь бүлэглэн нэгдсэн хуралдаанд танилцуулахаар та бүхэнд тараасан.

Улсын Их Хурлын эрхэм гишүүд ээ,

Нийтийн албанд нийтийн болон хувийн сонирхлыг зохицуулах, сонирхлын зөрчлөөс урьдчилан сэргийлэх тухай хуулийн төсөлтэй холбогдуулан боловсруулсан Эрүүгийн хуульд нэмэлт оруулах тухай хуулийн төслийг анхны хэлэлцүүлэгт бэлтгэсэн талаарх Хууль зүйн байнгын хорооны танилцуулга, саналыг  хэлэлцэн шийдвэрлэж, уг хуулийн төслийг баталж өгөхийг та бүхнээс хүсье. 

Д.Дэмбэрэл: -Х.Тэмүүжин гишүүнд баярлалаа. Байнгын хорооны санал, дүгнэлтээс асуух асуулттай гишүүн байна уу? 

Ц.Сэдвэнчиг гишүүн асуултаа тавья.

Ц.Сэдванчиг: -Хууль бусаар хөрөнгөжих гэсэн заалтад нэмэлт, өөрчлөлт оруулж байгаа юм байна. Хууль бусаар хөрөнгөжөөд үүнийгээ тайлбарлаж чадахгүй бол эрүүгийн хариуцлага хүлээхээр ийм заалт оруулж байгаа юм байна. Би үүнийг зарчмын хувьд дэмжиж байна.

Эрүүгийн хуульд өөрчлөлт оруулахтай холбоотой нэлээн олон төслүүд энэ Их Хуралд өргөн баригдчихаад, хэлэлцэх эсэхийг нь шийдчихээд анхны хэлэлцүүлгийг хийж өгөхгүй яваад байгаа юм. Нэлээн олон төслүүд байгаа. Энд бас миний өргөн барьсан тендер зувчуулдаг нөхдүүдийн хариуцлагыг дээшлүүлэхтэй ч холбоотой  зүйл, заалтын төсөл яваад хэлэлцэж өгөхгүй хоёр жил болчихоод байгаа юм. Үүнийг хэзээ хэлэлцэж өгөх юм бол? 

Х.Тэмүүжин гишүүний барьсан хуулийн төслийг дагалдаад орж ирж байгаа Эрүүгийн хуулийн өөрчлөлт юм байна. Ерөөсөө Эрүүгийн хуулийн энэ өөрчлөлтүүдийг багцаар нь хэзээ ярих юм бол? Энэ талаар Байнгын хороон дээр яригдсан зүйл байна уу? Ер нь хийх юмуу, үгүй юмуу?

Хууль бусаар хөрөнгөжих гэдэг юм бол  манайд замбараагаа алдсан байгаа шүү дээ. Бизнес эрхэлж яваагүй, насаараа төрийн алба хашчихсан хүмүүс замбараагүй хөрөнгөжсөн жишээнүүд захаасаа аваад байгаа шүү дээ. Үүнийг цэгцэлье гэж байгаа юм байна. Энэ санаа зөв байна. Өөр төсөв хөрөнгө зувчуулдаг, тендер зувчуулдаг, эндээс хууль бусаар хөрөнгөждөг нөхдүүд, гаршчихсан нөхдүүд олон байгаа шүү дээ. Үүнтэй холбоотой хуулийн төслийг маань хэлэлцэж өгөхгүй хойшлуулаад байх юм. Энийг хэзээ хэлэлцэж өгөх юм бэ? Их Хурлын дарга аа? Энэ Их Хурлын бүрэн эрхийн хугацаа дуусахад ганцхан чуулган үлдлээ. Ер нь хэлэлцэж өгөх юмуу, хэлэлцэхгүй юмуу гэдгийг мэдмээр байна. Энэ талаар Байнгын хороон дээр яригдсан зүйл байна уу?

Д.Дэмбэрэл: -Х.Тэмүүжин гишүүн.

Х.Тэмүүжин: -Байнгын хорооны нэрийн өмнөөс юмуу, даргын нэрийн өмнөөс хариулж мэдэхгүй байна.

Авлигын эсрэг тэмцэх үйл ажиллагааг эрчимжүүлэх, илүү цогц болгох зорилготойгоор хууль бусаар хөрөнгөжих, үндэслэлгүйгээр хөрөнгөжих гэдэг энэ зүйлийг эрүүгийн гэмт хэрэг болгоё гэсэн санаачилгыг Ерөнхийлөгчийн зүгээс бас гаргасан юм. Ерөнхийлөгч Эрүүгийн хуулийн албан тушаалын гэмт хэргүүдийг илүү цогц бөгөөд илүү нарийвчилсан боловсронгуй болгох чиглэлээр санаачилга гаргасан. Гэхдээ тэрийг тойроод нэлээн ярих асуудлууд байгаа учраас ажлын хэсэг дээр энэ хэсгийг хойшлуулсан. Таны өргөн барьсан Эрүүгийн хуулийн асуудлыг тухайлан ажлын хэсэг байгуулагдаагүй байх. Би сайн мэдэхгүй байна.

Ер нь Хууль зүйн байнгын хороон дээр яригдаж байгаа зүйл бол Эрүүгийн хуулийг боловсронгуй болгохтой холбоотойгоор нэлээн олон санал, төслүүд Улсын Их Хурлын гишүүдээс өргөн баригдчихсан. Зарим нь бүр шинэчилсэн найруулгын хэмжээтэй том төсөл байгаа. Тийм учраас энэ сарын 20-ны үед Эрүүгийн хууль тойрсон том хэлэлцүүлэг зохион байгуулъя гэсэн төлөвлөгөөтэй байгаа. Тэр хэлэлцүүлгийн үр дүнгээр Хууль зүйн байнгын хорооноос цаашдаа Эрүүгийн хуулийн шинэтгэлтэй холбоотой нэлээн том ажлын хэсэг гарах уу, цаашаа ямар үйл ажиллагаа явуулах вэ гэдэг шийдвэр гарах байх. Энэнээс өөр тайлбар би хэлж мэдэхгүй байна.

Д.Дэмбэрэл: -Баярлалаа. С.Бямбацогт гишүүн.

С.Бямбацогт: -Баярлалаа. Хоёр асуулт байна. Манай улс авлигын эсрэг НҮБ-ын конвенцид 2005 онд элссэн юм билээ. Тэр конвенцид хууль бусаар хөрөнгөжсөн тохиолдолд эрүүгийн хариуцлага хүлээнэ гэсэн заалттай. Энэ хэрэгжихгүй нэлээн удаж байгаа. Үүнийг санаачилж оруулж ирж байгаад талархаж байгаа. Гэхдээ энд хууль бусаар хөрөнгөжихөд эдлүүлдэг эрүүгийн хариуцлагынх нь хэмжээ ялгаваргүй байгаад байх шиг байна. Ямар ялгавартай тогтоох гээд байгаа юм бол? Бид нар хүнд ямар нэгэн эд материалын болон эдийн бус хохирол учруулбал онц ноцтой, их хэмжээний, бага хэмжээний гэдэг билүү, янз янзын заалтууд байдаг шүү дээ. Хэмжээнээс нь хамааруулаад эдлүүлэх хариуцлагын хэмжээ нь өөр, өөр байдаг. Тийм болохоор энд тэгж, мэдээж хууль бусаар их орлого олсон бол, их хөрөнгөтэй болсон бол илүү их хариуцлага хүлээх. Бага хэмжээний орлого олсон, бага хэмжээгээр хууль бусаар хөрөнгөтэй болсон бол арай жаахан бага хариуцлага хүлээлгэх гэдэг юмуу, тийм ялгавартай байдлаар тогтоож болох уу? Мэдээж хууль бусаар орлого олох, хууль бусаар хөрөнгөжсөн тохиолдолд эрүүгийн хариуцлага хүлээлгэхийг дэмжиж байгаа. Гэхдээ их бол их хариуцлага хүлээлгэдэг байя, бага бол бага хариуцлага хүлээлгэдэг байя. Энэ талаас нь ялгавартай тогтоох асуудлыг хөндөж болоогүй юмуу? Үүнийг нэг хариулж өгөөч.

Хоёрдугаарт, нийтийн албан тушаалтан гэж яриад байгаа. Нийтийн албан тушаалтан гэдэг нэр томъёог ч бас дэмжиж байгаа. Төрийн албан хаагч гээд явдаг. Төрийн албан хаагч гээд төрийн албаны тангараг өргөхөөрөө хуулиар хамгаалагдсан хүнд сурталтангууд болчихдог /манай төрийн албан хаагчид/. Ялангуяа төрийн захиргааны албан хаагч, тэр дотроо гарын үсэг зурдаг, хүн ажилд авдаг, хүн ажлаас халдаг, мөнгөний асуудал шийддэг хүмүүс маань мундаг хүнд сурталтай болоод л хүнд суртал нь шан харамж, шан харамж нь цаашаа авлига болоод явчихдаг. Тийм болохоор хуулиар хамгаалагдсан хүнд сурталтангуудыг “нийтийн алба” гэж өөрчлөх гэж байгааг бас дэмжиж байгаа.

Гэхдээ нийтийн алба гэдэг маань Төрийн албаны хуулиндаа байдаг юмуу, бусад хуулиуддаа төрийн алба гэдгээ нийтийн албан хаагч гэдэг юмуу, төрийн үйлчилгээний гэж ярьдаг шүү дээ. Тийм байдлаар нэр томъёог өөрчлөх талаар яах ёстой юм бэ? Хуулийн нэр томъёонууд бас өөр, өөр явах гээд байна шүү дээ. Энэ тал дээр тодорхой хариулт өгөөч ээ гэсэн хоёр асуулт байна.

Д.Дэмбэрэл: –Х.Тэмүүжин.

Х.Тэмүүжин: -Хууль тогтоомж дээр хоёр өөр нэр томъёогоор явахгүй. Төрийн алба, төрийн албан тушаалтан гэдэг нэр томъёо нь байна. Нийтийн алба, нийтийн албан тушаалтан гэдэг нь төрийн албанаас нэлээн өргөн утгатай болох юм. 

Аль хуулиар зохицуулагдаж өгч байгаа вэ гэхээр нийтийн албанд нийтийн болон хувийн сонирхолыг зохицуулах, сонирхолын зөрчлөөс урьдчилан сэргийлэх тухай хууль дээр 4 дүгээр зүйлд нь заагаад өгчихөж байгаа юм. Энэ хуулийн үйлчлэлд хамаарах этгээд гээд нийтийн албан тушаалтан гэж хэн бэ гэхээр улс төрийн захиргааны тусгай албаны удирдах болон гүйцэтгэх албан тушаалтан, төрийн үйлчилгээний албаны удирдах албан тушаалтан, төрийн орон нутгийн өмчийн болон төрийн орон нутгийн өмчийн оролцоотой хуулийн этгээдийн удирдах албан тушаалтан. Энэ бол төрийн албан хаагч биш, гэхдээ нийтийн албан тушаалтан болчихож байгаа юм. Жишээлбэл, Эрдэнэт үйлдвэрийн захирал ч гэдэг юмуу. Ингээд үүний араас ямар хүмүүс нийтийн албан тушаалтан болж хувирч байгаа вэ гэхээр жишээлбэл, Мянганы сорилтын сангийн ч гэдэг юмуу, Монгол Улсад төсөл, хөтөлбөр хэрэгжиж байгаа, төсвийн мөнгөөр ямар нэгэн байдлаар санхүүжиж байгаа төрийн бус байгууллагын удирдлага, төслийн удирдах албан тушаалтнууд хүртэл нийтийн албан тушаалтан гэж явж байгаа.

Төрийн албаны хуулиар бол энэ хүмүүс төрийн албан хаагч биш. Гэхдээ Монгол Улсын хууль тогтоомжоор энэ хүмүүсийн хөрөнгө орлого, сонирхлын мэдүүлгийг бид авч байх ёстой. Монгол Улсад орох ёстой үр ашгийг энэ хүмүүс хувийн эрх ашигтаа ашиглаж байна уу, үгүй юу гэдгийг бид хянаж байх ёстой. Тийм учраас нийтийн албан тушаалтан гэдэг нь ийм өргөн утгатай болж байгаа юм. Хуулийн хувьд  зөрчил гарахгүй.

Ял шийтгэлийн хувьд өргөн барьсан хуулин дээр тодорхой бичигдсэн байгаа. Та бүхэнд тараагдсан нь зарчмын зөрүүтэй санал хураахад зориулагдсан хэсэг юм. Өргөн баригдсан хуулин дээр гурван төрлийн ял шийтгэл байж байгаа. Бид түрүүчийн, түрүүчийн 7 хоногт шийдсэн байх. Авлигын хуулин дээр үндэсгүй хөрөнгөжих гэдэг орчихсон. Сахилгын шийтгэл нь албан тушаалаас бууруулах, дахиж гаргасан бол албан тушаалаас шууд зайлуулах тийм сахилгын шийтгэл байгаа.

Хуулийн эрүүгийн шийтгэл нь бол 2701 дүгээр зүйлийн 1 дэх хэсэг дээр их хэмжээгээр илүү гарсан хөрөнгө тогтоогдсон бол албан тушаал эрхлэх, үйл ажиллагаа явуулах эрхийг нь 3-аас дээш 5 жил хүртэлх хугацаагаар хасна. Хөдөлмөрийн хөлсний доод хэмжээг 51-ээс 250 дахин нэмэгдүүлсэнтэй тэнцэх хэмжээний торгох. Эсхүл 3 жил хүртэлх хугацаагаар хорих ял шийтгэнэ гэж байгаа.

Онц их хэмжээгээр илүү гарсан хөрөнгө тогтоогдсон бол тодорхой албан тушаал эрхлэх, үйл ажиллагаа явуулах эрхийг 5-аас дээш 10 жил хүртэлх хугацаагаар хасаж, хөдөлмөрийн хөлсний доод хэмжээг 251-ээс 500 дахин нэмэгдүүлсэнтэй тэнцэх хэмжээгээр торгох. Эсхүл 3-аас дээш 10 жил хүртэлх хугацаагаар хорих ял шийтгэнэ гэж байгаа юм. Ялгамжтай бөгөөд ялын хэлбэр нь хүндэрч байгаа юм. Ийм байдлаар. 

Үнэхээр үндэслэлгүйгээр баяжсан нөхөр бол дор хаяж 3 тэрнээс дээш 10 жил хүртэл төрийн албанд ажиллах эрхгүй болчихож байгаа юм. Дээр нь өндөр хэмжээний торгууль, эсхүл хорих ял биелэн эдлэх бололцоотой болж эхэлж байгаа юм.

Дээр нь бас нэг дутуу юм байна. Эрүүгийн хуулийн энэ заалтаар үндэслэлгүйгээр хөрөнгөжсөн гэж тооцогдож, тогтоогдож байгаа хөрөнгө нь гэмт хэргийн улмаас олсон гэдгээр тооцогдоод хураагдаж байгаа юм.

Д.Дэмбэрэл: -С.Бямбацогт тодруулъя.

С.Бямбацогт: -Төрийн албан хаагч нар гэхээр л төрийн албан хаагч нар хүнд сурталтай, төрийн албан хаагч нар л болдоггүй, шан харамж авлига авдаг гээд байхаар хавтгайдаа төрийн албан хаагчид муу юм шиг ойлгогдох гээд байгаа юм. Энд чинь хөөрхий,  төрийн үйлчилгээний албан хаагчид, эмч нар, багш нар гээд гүйцэтгэх албан тушаалын зөндөө хүмүүс байгаа шүү дээ. Гэтэл тэд нарыг жаахан ялгаж өгөхгүй бол хавтгайдаа, муу л бол бүгд муу, сайн бол бүгд сайн гэж ингэж хавтгайруулмааргүй. 

Та үндсэндээ нийтийн алба гээд бүр өргөжүүлэх гээд байх шиг байна. Тэрийг ялгаж, салгаж болохгүй юу. Эрх мэдэл бүхий хүн ажилд авдаг, томилдог, халдаг, мөнгө шийддэгт нь тусгайлсан, зориулсан хууль болгож болохгүй юу.

Хоёрдугаарт, сая шийтгэнэ гэж яриад байна. Энэ хууль батлагдахтай холбогдоод юмыг яаж мэдэх вэ, хууль бусаар хөрөнгө олчихсон, орлого олчихсон тэр хүмүүсээ өршөөж ярих асуудал байх уу. Тийм юм хийж өгөхгүй бол орлого бас хэцүү шүү дээ /хүмүүс чинь/.

Х.Тэмүүжин: -С.Бямбацогт гишүүний эхний асуусан асуултыг энэ хуулиар шийдчихсэн юм. Сонирхлын зөрчлийн хуулийн 4.1.2-т “төрийн үйлчилгээний албаны удирдах албан тушаалтан” гэж зааж өгсөн. Тэгэхээр эмнэлгийн дарга, сургуулийн захирал, энэ хэсэг нь л орохоос багш, эмч ийшээ шууд орохгүй. Гэхдээ 4.2-оор энэ хуулийн 4.1-д зааснаас бусад төрийн албан хаагчийн сонирхлын зөрчилтэй холбоотой асуудлыг энэ хуулийг баримтлан шийдвэрлэж болно гээд заачихсан. Тэгэхээр хурц бөгөөд тодорхой, үнэхээр энэ бол авлига байна, энэ бол үнэхээр сонирхлын зөрчлийн том хэлбэр байна гэж харагдаж байгаа зүйлийг нь энэ рүү оруулж өгч болохоор үүдийг нь нээж өгсөн. Заавал орж ирэхгүй. Гэхдээ Авлигатай тэмцэхийг энэ үүднээс шалгаж болно гэж байгаа юм. Ийм байдлаар хуульчилсан. Таны саяын санаа зовж байгаа зүйл энд шийдэгдсэн гэсэн үг.

Өмч хөрөнгөтэй холбоотой дахиад уучлалт үзүүлж болох уу гэдэг дээр одоо үгүй.

Д.Дэмбэрэл: -За зүйтэй. 

Монголын төр 2200 жилийн их түүхтэй, төр гээд тогтчихсон, төрийн алба гээд тогтчихсон, өөрийн биеэ даасан ойлголт нь нэртэй, тэр болгонтой “нийтийн алба” гэдгийг зөрчилдүүлэхгүйгээр шинэ нэр томъёог нь оруулаад, гэхдээ өөрийнхөө уламжлалт юмыг эвдээд заавал өнөөгийн хэрэглэж байгаа улс орны юм авчирч хэрэглээд л ингээд байхгүйгээр үүнийг сайхан зохицуулаад гаргачихвал зүгээр байгаа юм шүү. Тайлбаруудаа маш сайхан зөв хийгээд.  Ер нь төрийг нийтийн алба гээд байгаа ч юм шиг, албаа нийтийн гээд байгаа ч юм шиг тийм болчих вий. Ойлголтын зөрүүнүүдээ гаргаад явъя.

Гэхдээ төрийнхөө өөрийн уламжлалт, Монголын төрийн тогтсон юмнуудыг бид нар гадаадын юмаар тийм өөрчлөөд байхааргүй, зөв болгоод, баяжуулаад явбал болох байх.

Б.Батбаяр.

Б.Батбаяр: -Энэ ярих ёстой асуудал л даа. Би ингэж үзэж байгаа. Албан тушаалын гэмт хэрэг, хууль бусаар хөрөнгөжих энэ асуудал чинь бараг л арван хэдэн жил л явж байна шүү дээ. Замбараагаа алдсан. Бүх шатандаа. Ганцхан дээд шатандаа биш шүү дээ. Цэцэрлэгийн багш гэхэд ний нуугүй хэлэхэд бараг л хүүхдээсээ юм нэхээд авлига аваад сууж байгаа шүү дээ. Сургуулийн багш, эмч, бүгдээрээ биш байх. Гэхдээ ер нь. Би бүгдээрээ гэж хэлээгүй л дээ. Би ингэж бодоод байгаа юм. Үүнийг бодлого боловсруулсан нэлээн том хэмжээнд хийхгүй бол ганц нэг хуулинд өөрчлөлт оруулдаг юмуу, эсвэл хэдэн хүн шоронд хийгээд хөрөнгийг нь хураагаад шийддэг асуудал биш байх гэж би бодож байгаа юм. Бодлоготойгоор. Төрийн бодлого болж тавих ёстой юм гэж би үзэж байна.

Эрүүгийн хуулинд шинэтгэл хийх нь энэ бодлогын чинь нэг л хэсэг нь. Би үүнийг үгүйсгээгүй. Ингэж бодлоготойгоор боловсруулах тийм юмыг гаргаж тавих бололцоо байна уу? Энэ тал дээр Байнгын хорооноос хариулт өгөөч. Яг үндсэндээ Монгол орон сүүлийн үед хар зах, хууль бус наймаа цэцэглэн хөгжсөн тийм л орон болох гээд байна шүү. Хүмүүс тэгж ярьж байна. Надтай олон хүн уулзсан. Ийм л юм асуумаар байна. Баярлалаа.

Д.Дэмбэрэл: -Х.Тэмүүжин гишүүн.

Х.Тэмүүжин: -Б.Батбаяр гишүүний асууж байгаа асуулт бол үнэн л дээ. Асуудлыг бид илүү цогцоор нь харсан. Энэ бол Сонирхлын зөрчлийн хуулийг дагаж өргөн баригдсан Авлигын хууль тэрэнтэй холбоотой Эрүүгийн хуулийнх нь хэсэг нь орж ирж байгаа юм. Ганцхан Эрүүгийн хуулийн нэг заалтыг өөрчилж байгаа юм биш. Үүний урд 30 зүйлтэй, ер нь сонирхлын зөрчил гэж юу вэ, үүнээс яаж урьдчилан сэргийлэх юм, сонирхлын зөрчилтэй нөхцөл байдалд ямар зохион байгуулалт, ямар менежмент хийж авах юм, сонирхлын зөрчлөө цааш нь даамжруулсан нөхдүүдэд ямар хариуцлага тооцох юм, тэр нөхцөл байдлаас нь авлига болж үүссэн бол ямар хариуцлагуудыг бас тооцох юм, үүнийгээ яаж хянах юм, шалгах юм? Хөрөнгө орлогын мэдүүлэг болон сонирхлын мэдүүлгийг яаж гаргах юм бэ. Шийдвэр гаргахын өмнө сонирхлын зөрчлийн нэг удаагийн мэдүүлгээ яаж бөглөх юм бэ гэх мэтчилэнгээр өргөн, нэлээн өргөн цогц зохицуулалттай хууль байгаа юм. 

Авлигын хуулин дээр авлигын зөрчлүүдээ нэг бүрчлэн зааж өгөөд ямар, ямар хариуцлагыг яаж оноох юм, үүнийг нь яаж хянах юм бэ гээд Авлигын хуулинд нэмэлт нь байж байгаа. Төрийн албаны хуулийн өөрчлөлт бас үүнийг дагаж орж ирж байгаа юм. Дээр нь Эрүүгийн хуулийн шинэ нэмэлт заалт “үндэслэлгүйгээр хөрөнгөжих” гэдэг заалт орж ирж байгаа юм. Тэгээд энэ нэлээн цогц болчихож байгаа юм. Сонирхлын зөрчлийн хөрсийг нь шийдчихээд, авлигын зөрчлүүдийг сахилгын хариуцлагаар шийдэж байна. Гэмт хэргийг нь эрүүгийн хариуцлагаар шийдэж байна. Нэлээн цогц, авлигатай тэмцэх үйл явц болж байгаа юм.

Энэ хуулиуд батлагдаад гарчихвал Авлигатай тэмцэх байгууллага ерөнхийдөө авлигын эсрэг тэмцэх урьдчилан сэргийлэх, тодорхой зохион байгуулалт  авах өргөн хэмжээний эрх зүйн орчин бүрдэж байга аюм. Одоо бараг АТ гээд гомдоллоод байх шаардлагагүй болох юм.Одоо Авлигатай тэмцэх газраас бид нар бодитой үр дүн шаардахад эрх зүйн орчин нь хангалттай боллоо гэж үзэх хэмжээний шинэчлэл хийгдэж байгаа юм. Энэ хуулиуд батлагдчихвал. Тийм учраас үүнийг цогц гэж харахаас өөр арга байхгүй.

Д.Дэмбэрэл: -Д.Балдан-Очир гишүүн.

Д.Балдан-Очир: -Баярлалаа. Бүхэлдээ нийгэмд шударга ёсыг тогтоох, авлига, хээл хахууль, үндэслэлгүйгээр хөрөнгөжих гээд сүүлийн хориод жилд ялангуяа хамгийн их зовоосон асуудлыг л янз бүрийн хууль эрх зүйн актуудыг нэмэх, өөрчлөх хэлбэрээр ингээд зохицуулах гээд байна л даа.

Би жаахан өөр бодолтой явдаг юм. Мэдээж эрх зүйн шинэтгэлүүд, одоо байгаагаа шинэчлэх, өөрчлөх юман дээрээ. Монгол Улс статистик тоо байдаг юмуу, үгүй юу гэдгийг бас асуучихъя. Ер нь авлигын хэргээр хичнээн хэрэг бүртгэлт явагдсан байдаг юм бэ? Түүнээс шүүхээр ял зэм авч, ял шийтгэл асан нь хичнээн хэрэг байдаг юм бэ? Өөрөөр хэлбэл, хэрэг үүсгэсэн нь хичнээн байдаг юм бэ? Баримжаалсан статистик тоо байна уу? Ер нь үүсгэсэн нь маш их байдаг, яг шүүх дээрэ эочоод ял зэм авсан нь өдрийн од шиг цөөхөн. Их арчаагүй албан тушаал, чадал чинээ муутай, өөрийгөө хамгаалж чадаагүй хүн аваад явсан тийм тохиолдолд цөөхөн байдаг. Яагаад ингэж байна вэ гэхээр шүүх дээр авлига хээл хахууль авсан нь нотлох баримтын төвшинд батлагдаж чаддаггүй.

Бид нар асуудалд цогцоор хандмаар байдаг. Би юу бодож явж байна вэ гэхээр Монгол Улс 724 мянган өрх айлтай гэж байгаа. Хөрөнгө орлого нь их, бага үл хамаараад жилдээ Монгол Улсын айл өрх жилдээ л нэг удаа хөрөнгө орлогоо мэдүүлчихдэг л бол. 

Өнөөдөр бид авлигын араас хөөцөлдөөд арваад жил явахдаа зөвхөн төрийн  албан хаагчид 46 мянган айл, өрхийн хөрөнгө орлогын тухай л яриад яваад байгаа юм. Цаана нь 700 мянган айл, өрхийн хөрөнгө орлого тодорхой бус явж байгаа нь эргээд үндэслэлгүйгээр баяжсан, авлига аваад бараг нотлогдох шахам болчихсон, идчихсэн, уучихсан, албан тушаалаа ашигласан тэр хүмүүс 700 мянган айл, өрхтэй холбогдож хандагдаад, нөгөөдүүл нь хөрөнгө орлогоо мэдүүлдэггүй учраас тийшээ бүх бичилтүүд, санхүү, хөрөнгө, мөнгө тайлан мэдүүлэг ингээд явчихдаг. Тэгэхээр энэ системийг хаахгүй тохиолдолд бид мэдээж энэ гишүүдийн санаачилгыг би хүндэтгэж дэмжиж байна. Гэхдээ цогц болж чадахгүй. Яагаад гэвэл дахиад л шүүх дээр очиход шүүх мэдээж өмгөөллийн маш хүчтэй орчин үеийн зах зээл, хүний эрхийг хангасан өмгөөлөл явж байхад нотлох баримтын төвшинд тэр авлигыг тогтоож чадахгүй учраас шүүх нотлох баримт дээр тулгуурлаж байж л ял зэм өгнө шүү дээ. 

Ингэхээр юу бодогдоод байна вэ гэхээр зөвхөн төрийн 46 мянган албан хаагчдын хөрөнгө орлогын тухай асуудлаар бид Монгол Улсад авлигатай тэмцэж чадахгүй ээ. Дахиад 10 Авлигатай тэмцэх газар байгуулсан ч нэгэнт тогтолцоо, системээ өөрчилж чадахгүй бол явахгүй. Тийм учраас миний боддог зүйл юу вэ гэхээр ер нь та нар энэ Монгол Улсын айл, өрхийн хөрөнгө орлогыг бүхэлд нь жилдээ нэг удаа авч байх талаар бодож байсан уу? Би бол Х.Тэмүүжин гишүүнтэй байр сууриа сольж байсан л даа. Яг энэ сэдвээр та нөхөд нэлээн мэргэшээд байгаа дээр цаашдаа асуудалд иж бүрэн хандах талаар эрх зүйн ямар шинэтгэл хийвэл зохимжтой вэ? Өөрөөр хэлбэл, Монгол Улсын бүх айл, өрх хөрөнгө орлогоо мэдүүлдэг байх энэ тогтолцоо руу явуулахыг та дэмжих үү гэж асуух гэсэн юм.

Д.Дэмбэрэл: -Х.Тэмүүжин.

Х.Тэмжүүжин: -Тайлбараа яаж хийхээс бас шалтгаалах байх. Хувь хүний орлогын татвартай холбоотойгоор татвар бүртгэх тийм систем байх зөв л дөө. Гэхдээ төрийн албан хаагчдаа хянаж чадахгүй, авлига нь илрүүлж чадахгүй байж иргэдийнхээ орлогыг хянана, тэндээс түшиглэнэ гэж явна гэдэг нь өөрөө бас л нэг зөрчилдөөнтэй юм болно.

Энэ хуулиудаар ерөнхийдөө цогц юмнууд нь эхэлж байгаа юм. Үүний араас дагаж хээл хахуулийн гэмт хэрэг илрүүлэхтэй холбоотой, яллахтай холбоотой эрүүгийн эрх зүйн шинэтгэлүүд эхэлнэ. Үнэхээр статистикаар харахаар хээл хахуулийн, албан тушаалын хэрэгтэй холбоотой хэрэг үүсдэг боловч шүүхийн шатан дээрээ маш бага ирж байгаа юм. Энэ нь юутай холбоотой вэ гэвэл хоёр хүчин зүйлтэй холбоотой байгаа юм. Нэгдүгээрт, манай шүүх, хуулийн байгууллагууд өөрсдөө авлигачсан учраас шийдвэрийг бодитой үнэн шийдэхгүй, тодорхой албан тушаалын хэргүүд дээр өөрсдөө худалдагддаг байдал байгаад байгаа юм.

Нөгөөтэйгүүр манай Эрүүгийн хуулинд бас учир дутагдал байгаа учраас хэн нэгнийг гэмт хэрэгтэн гэж үзнэ гэдэг чинь нотолгооны өндөр шаардлага хангаж байгаа юм. Гэтэл одоо байгаа Эрүүгийн хуулиар энэ эд хөрөнгийг нэг бол албан тушаалаа урвуулан ашиглаж, нэг бол хээл хахууль авч баяжсан болж таарна шүү дээ. Энэ хоёрыг нотлоход их зовлонтой байгаа юм.

Одоо үндэсгүйгээр хөрөнгөжихийг хуульчлаад оруулчихаар танд хээл хахууль авсан гэдгийг чинь бид бас нотолж чадахгүй байна. Албан тушаалаа урвуулан ашиглаж энэ эд хөрөнгийг олж авсан гэдгийг чинь нотолж чадахгүй байна. Гэхдээ танд өөр хууль ёсны байдлаар олж авсан гэдэг нь нотологдохгүй бас ийм хэмжээний хөрөнгүүд байна. Та ийм машин унаж байна, ийм том хауст амьдарч байна, ийм том компанийн хувьцаа эзэмшиж байна. Тан шиг ийм албан тушаалтан сарынхаа цалингаар ийм хэмжээний орлогыг олж чадахгүй байна. Та хөрөнгө орлогынхоо мэдүүлэг дээр үүнийхээ үндэслэлүүдийг тайлбарлаж чадаагүй байна. Үүнийгээ оруулж бүртгээгүй байна. Тийм учраас үүнийг чинь бид нар ямар нэгэн байдлаар авлига гэж үзэхээс өөр аргагүй гэдгийг нь хуулийн байгууллагууд нотолчихож байгаа юм. 

Ингэж нотолж байгаа нөхцөлд одоо үндэсгүй хөрөнгөжсөн гээд эрүүгийн хариуцлага хүлээх боломжтой болж эхэлж байгаа юм. Энэ бол түрүүн өөр зүйлээр нотолж чадахгүй эрүүгийн хариуцлагаас мултраад байдаг байсан бол, тэгсэн мөртлөө хүмүүсийн нүдэн дээр чинээлэг амьдраад, зүгээр нэг татварын байцаагч хүүхдийнхээ төрсөн өдрөөр машин бэлэглэж байна гэдэг чинь өөрөө асуудал байна гэсэн үг шүү дээ. Компанийн эзэн хүүхдийнхээ төрсөн өдрөөр машин бэлэглэж чадахгүй байхад.

Энэ бол ямар нэгэн байдлаар хууль бус зүйл байна гэдэг нь харагдаад байгаа юм. Үүнийг одоо хуулийн байгууллага гэмт хэрэг гэж тооцоод, эрүүгийн ял шийтгэл өгөхөөр шүүх рүү явуулах боломж нь нээгдчихэж байгаа юм. Тийм учраас энэ зохицуулалт манайд авлигатай тэмцэх маш үр ашигтай зохицуулалт болж өгнө. Төрийн албанд ажилладаг мөртлөө компанийн эзнээс тансаг амьдардаг хүмүүс ичдэг, айдаг тийм эрх зүйн орчин бүрдэж эхэлнэ.

Хөрөнгө орлогын мэдүүлгээ үнэн зөвөөр бөглөөд, өөрийгөө ил зарладаг, тэгж байж өөрөө эрсдэлгүй, аюулгүй амьдардаг төрийн албан хаагчдыг дэмждэг, шударга төрийн албан хаагчдыг дэмждэг эрх зүйн тогтолцоо бүрдэж эхэлнэ. Тийм учраас үүнийг ямар нэгэн сайн, муу шалтгаанаар зогсоож болохгүй. Энэ шинэчлэл явах ёстой. Энэ шинэчлэлтийн араас дараа нь хувь иргэдийн хувийн орлоготой холбоотой бүртгэлийн системийг сайжруулах гэдэг бол дараа нь дахиад явах ёстой. Харин энэ хоёр шинэтгэлийг зөрчилдүүлж нэг, нэгээр нь унагаж ерөөсөө болохгүй гэж байгаа юм.

Д.Дэмбэрэл: -Баярлалаа. Д.Балдан-Очир тодруулаад асуучихъя.

Д.Балдан-Очир: -Ойлгож байна л даа. Яг ингээд цаашаа улам төгөлдөржих байх. Гэхдээ энэ чинь яг эрүүгийнхээ онолын хувьд, эрүүгийн шинжлэх ухааны хувьд, хууль зүйн шинжлэх ухааны хувьд бас нотолж чадаагүй мөртлөө тийм булан руу бид хуулиар шахчихаж байна л даа. Тэгээд үүнийгээ бид шууд ял зэм хүлээлгэх үндэслэл мөн гэж байгаа нь Үндсэн хуулийн, хүний эрх, эрх чөлөөг зөрчих үү? Онолын төвшинд.

Х.Тэмүүжин: -Д.Балдан-Очир гишүүн бараг хамгийн чухал цэг дээр нь асууж байна. Хэрвээ гэмт хэрэгт буруутгагдаж байгаа хүн өөрөө энэ гэмт хэргийнхээ нотолгоог бүрдүүлэх хэмжээний тийм тайлбартай болоод хувирчихвал Монгол Улсын Үндсэн хууль болон Эрүүгийн байцаан шийтгэх хуулийн зарчмуудыг зөрчих юм. Тийм учраас Хууль зүйн байнгын хороо томъёоллыг нь өөрчилсөн. Өргөн баригдахдаа “албан тушаалтан хууль ёсны орлогоосоо их хэмжээгээр илүү гарсан хөрөнгийг хэрхэн олж авсан талаар үндэслэлээ тайлбарлаж чадахгүй бол” гэсэн байсан. Тэрийг нь одоо юу гэж өөрчилж байгаа вэ гэхээр “нийтийн албан тушаалтан хууль ёсны орлогоосоо гадна их хэмжээгээр эд хөрөнгө, орлого олсон нь тогтоогдсон бол” гээд нотлох үүргийг нь хуулийн байгууллага руу шилжүүлчихэж байгаа юм. Энэ нь өөрөө агуулгынхаа хувьд Авлигын эсрэг конвенцитэй нийцэж байгаа. Томъёоллынхоо хувьд Монгол Улсын Үндсэн хууль болон Эрүүгийн байцаан шийтгэх хуулийг зөрчихгүйгээр томъёологдож байгаа юм. Тийм учраас Хууль зүйн байнгын хорооны оруулж ирсэн өнөөдрийн зарчмын саналуудыг дэмжээд санал хураалт явчихвал ямар нэгэн, Үндсэн хууль зөрчигдөөгүй гэж үзэх.

Д.Дэмбэрэл: -Уг нь ном, зохиол, элдэв бүх зүйлүүдэд илүү олсон буюу их хэмжээний орлогыг үндэслэлтэйгээр тайлбарлах гэдгээр л дандаа явдаг шүү дээ. Та нар үүнийг. Эхлээд би зөв юм болов уу гэж бодож байсан. Одоо болоод ирэхээр шалгана, тогтооно, шүүх талд цөмөөрөө явцгаадаг байх даа? Энэ бол харин сая Х.Тэмүүжин гишүүний өөрийнх нь анх оруулж ирсэн юм нь зөв байсан юмаа одоо өөрчилснийг их зөв болчихлоо гээд тайлбарлаад байгааг би ойлгосонгүй.

Х.Тэмүүжин: -Авлигын хууль дээр тэр үгээрээ явж байгаа.

Д.Дэмбэрэл: -Тэглээ ч гэсэн ерөөсөө л их ч бай, бага ч бай, аз таараад асар их том орлого оллоо, тэр нь үндэслэлтэй л байвал тэгээд тогтооно гээд яваад байх шаардлагагүй л юм. Тогтооно гээд явна гэдэг чинь шүүх рүү очно, тэр хүнийг эрүүднэ, тогтооход маш хэцүү шүү дээ. Анх их зөв орж ирсэн энэ ёс зүйн холбогдолтой сонирхлын юм одоо явсаар байгаад бүр наадахыг чинь ч мэдэхгүй ээ. 

Гишүүд асуулт асууж хариулт авлаа. Зарчмын зөрүүтэй саналаар санал хураалт явуулъя.

Гишүүд бүртгүүлчихээд алга болчихоод байдгаа боль л доо. Өглөө ирцээ бүрдүүлчихээд, кноп тасалдагийг боль л доо. Ирцэнд орсон бол ирцэнд байж байх ёстой. Хоёрдугаарт, сууж байх ёстой. Хуулиа дагая л даа. Өчигдөр энд тоть шиг сайхан яриад л байсан, байхгүй. Гараад, гараад алга болчих юм. Тэгчихээд энэ цөөхөн хүн юу билээ гээд бие биенээ гайхаад л. Ирц бүрдүүлээд гараад явдгийг бид нар бүртгэж байгаа шүү. Өчигдөр Д.Лүндээжанцан дарга 1 цаг 40 минут гээд л гарчихсан явж байсан. Ирцээ бүртгүүлчихээд алга болсон хүнээ ахлагч нь өөрөө хил дээр явж байх чинь билээ.

Одоо өөрсдийнхөө бие биеийг цэгцтэй сайхан аваад явчихъя л даа. Үүнийг Улсын Их Хурлын даргаар шаардуулж, намын бүлгээр зандруулж, Байнгын хороогоор шахуулж байх хэрэг огт байхгүй шүү дээ. Та нар чинь ухамсартай том хүмүүс.

Д.Лүндээжанцан: -Би Орон нутгийн сонгуулийн хуулийн ажлын хэсгийн хуралд байсан шүү дээ.

Д.Дэмбэрэл: -Тэрийгээ та чөлөөтэй гэдгээ хэлэхгүй л гарчихгүй юу. Хуралдааны үед арынхаа ажлыг сайхан зохицуулчихаад сууж байвал, яалаа гэж бие биендээ ийм тулгалт хийгээд байхав дээ. Зөндөө ажил байгааг ойлгож байна л даа. Тэрийгээ зохицуулчихаж болно шүү дээ. 

Гишүүдийг оруул, гурван гишүүн. Б.Батбаяр ороод ирлээ. Бүлгийн дэд дарга ирж, санал хураах ирц бүрдүүллээ.

Хууль зүйн байнгын хорооны зарчмын зөрүүтэй саналаар санал хураалт явуулъя. Дэмжигдсэн саналууд байна.

Нийтийн албанд нийтийн болон хувийн сонирхлыг зохицуулах, зөрчлөөс урьдчилан сэргийлэх тухай хуулийн төслийн хамт өргөн мэдүүлсэн эрүүгийн хуульд нэмэлт оруулах тухай хуулийн төслийн анхны хэлэлцүүлэгт санал хураалгах зарчмын зөрүүтэй саналын томъёолол
 
Нэг.Хууль зүйн байнгын хорооны дэмжсэн санал:
1.Төслийн 1 дүгээр зүйл болох хуулийн 2701 дүгээр зүйлийн 2701.1 дэх хэсгийн "Албан тушаалтан хууль ёсны орлогоос нь их хэмжээгээр илүү гарсан хөрөнгийг хэрхэн олж авсан талаар үндэслэлтэй тайлбарлаж чадахгүй бол" гэснийг "Нийтийн албан тушаалтан хууль ёсны орлогоосоо гадна их хэмжээгээр эд хөрөнгө, орлого олсон нь тогтоогдсон бол" гэж өөрчлөх саналыг Улсын Их Хурлын гишүүн Р.Гончигдорж, Б.Бат-Эрдэнэ, Ж.Сүхбаатар, Х.Тэмүүжин нар гаргасныг Байнгын хороо дэмжсэн байна.

Байнгын хорооны саналаар дэмжье гэсэн санал хураалт явуулъя.

Санал хураалтад 39 гишүүн оролцож, 28 гишүүн зөвшөөрч, 71,8 хувийн саналаар санал дэмжигдлээ.

 
2.Төслийн 1 дүгээр зүйл болох хуулийн 2701 дүгээр зүйлийн 2701.2 дахь хэсгийн "Албан тушаалтан хууль ёсны орлогоос нь онц их хэмжээгээр илүү гарсан, хөрөнгийг хэрхэн олж авсан талаар үндэслэлтэй тайлбарлаж чадахгүй байгаа бол" гэснийг "Нийтийн албан тушаалтан хууль ёсны орлогоосоо гадна онц их хэмжээгээр эд хөрөнгө, орлого олсон нь тогтоогдсон бол" гэж өөрчлөх саналыг дээрх гишүүд гаргасныг Байнгын хороо дэмжсэн байна. Дэмжье гэсэн санал хураалт явуулъя.


Н.Ганбямба гишүүн.


Н.Ганбямба: -Өөрчлөлт дотор шинээр оруулж байгаа томъёоллууд дотор дээд санаа ч бас адилхан. Түрүүчийн, хоёр томъёолол сая хураалаа шүү дээ. Ерөнхийдөө “тогтоогдсон бол” гэдгийн цаана энэ их хөрөнгөө цэвэр мөнгө, цэвэр орлого гэдгээ илчилж чадаагүй л бол. Гарал, үүслийг нь тодорхойлж чадаагүй тохиолдолд яг энэ томъёололтой адилхан байна шүү гэж би тогтоолд оруулах гээд байгаа юм. Өөрөөр хэлбэл, одоо  банкинд байгаа дөрөв, таван триллион төгрөгийн хадгаламж чинь цөөхөн хэдэн луйварчдын мөнгө байгаа юм. Цөөхөн хэдхэн олигархуудын мөнгө байгаа юм. Эд нарыг одоо бид энэ хуулийнхаа дагуу гарал үүслийг нь л гаргуулж ирүүлэх. Гарал, үүслээ тодорхойлж чадаагүй бол, төдөн онд тийм, тийм орлогоороо төдөн төгрөгийн татвар төлөөд ийм орлогоороо ийм мөнгөтэй болсон гэдгээ нотолж чадаагүй бол гэдэг санааг л энд байгаа байх гэж бодож байсан. Гэхдээ сая өөрчлөлт дотроо тийм хөрөнгө, орлого олсон нь тогтоогдсон бол гэж өөрчлөхөөр. Энэ миний хэлж байгаа санаа байгаа юу?

Х.Тэмүүжин: -Байгаа.

Н.Ганбямба: -Үүний цаана энэ санаа л байгаасай гэдэг асуудлаар, өөрөөр хэлбэл, энэ хууль хэрэглэгч нар Дээд шүүх бас тайлбар гаргахдаа бид нарын хэлэлцэж байгаа протоколыг үздэг шүү дээ. Энэ протокол дотор зориуд, үүний цаана ийм санаа байгаа шүү, гарал үүслээ. Грязный мөнгө гэдэг нь тодорхой байтал үнэхээр биш ээ, энэ бол цэвэр орлого байсан гэдгээ нотолж чадаагүй бол энэ заалтанд хамаарна гэж би ойлгоод байгаа шүү  дээ.

Д.Дэмбэрэл: -Тэгж ойлгогдож байна уу, Х.Тэмүүжин?

Х.Тэмүүжин: -Тийм.

Д.Дэмбэрэл: -Баярлалаа. Сая би уншаад санал хураасан, ирцээс болоод болоогүй. Хоёр дахь миний уншсан томъёоллоор Байнгын хороо дэмжсэн байна. Дэмжье гэсэн санал хураалт явж байна.

Санал хураалтад 39 гишүүн оролцож, 31 гишүүн зөвшөөрч, 79,5 хувийн саналаар санал дэмжигдлээ.

3.Төслийн 1 дүгээр зүйл болох хуулийн 2701 дүгээр зүйлийн Тайлбар хэсгийн "хууль ёсоор олсон талаар үндэслэлтэй тайлбарлаж чадаагүй хөрөнгийг" гэснийг "эд хөрөнгө, орлогыг" гэж өөрчлөх саналыг дээрх гишүүд гаргасан байна. Дэмжье гэсэн санал хураалт явуулж байна.

Санал хураалтад 40 гишүүн оролцож, 32 гишүүн зөвшөөрч, 80,0 хувийн саналаар санал дэмжигдлээ.

Зарчмын зөрүүтэй саналаар санал хураалт явуулж дууслаа.


Эрүүгийн хуульд нэмэлт, өөрчлөлт оруулах хуулийн төслийг эцсийн хэлэлцүүлэгт бэлтгүүлэхээр Хууль зүйн байнгын хороонд шилжүүллээ.

Дараагийн асуудалд оръё.

Гурав. Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслийг хэлэлцэж эхэлье.

Хууль санаачлагчийн илтгэлийг Боловсрол, соёл, шинжлэх ухааны сайд Ё.Отгонбаяр танилцуулна. Ё.Отгонбаяр сайдыг индэрт урьж байна.

Ё.Отгонбаяр: -Улсын Их Хурлын дарга, Улсын Их Хурлын гишүүд ээ. Монгол Улсын Ерөнхийлөгчийн санаачилсан Дээд боловсролын санхүүжилт, суралцагчийн нийгмийн баталгааны тухай хуулийг Улсын Их Хурал 2011 онд баталсан. Энэ хуулиар сургалтын төрийн сангийн хөрөнгийг зарцуулах арга хэмжээний төрөл, зарим чиг үүргийг өргөтгөсөн.

Энэ хуультай уялдуулан Засгийн газрын тусгай сангийн тухай хуульд нэмэлт, өөрчлөлт оруулаагүйгээс хууль хэрэгжих эрх зүйн үндэслэл бүрдэхгүй байгаа юм. Одоо хүчин төгөлдөр мөрдөж байгаа Засгийн газрын тусгай сангийн тухай хуулийн 16.3-т сургалтын төрийн сангаас санхүүжүүлэх арга хэмжээг сургалтын төлбөрийн зээл олгох, сургалтын төлбөрийн буцалтгүй тусламж үзүүлэх, сургалтын төлбөрийг төрөөс хариуцан үнэ, төлбөргүй сургахаар хуульчилсан.

Дээд боловсролын санхүүжилт, суралцагчийн нийгмийн баталгааны тухай хуулийн 5.3-т зааснаар дээд боловсролыг санхүүжүүлэхэд зориулж улсын төсвөөс бүрдүүлэх хөрөнгийг Засгийн газрын тусгай сангийн тухай хуульд заасан сургалтын төрийн санд төвлөрүүлэн дараах зориулалтаар зарцуулахыг тусгасан байна.

Төрийн өмчийн дээд боловсролын сургалтын байгууллагын тогтмол зардал, Боловсролын тухай хуулийн 43.1.4-т заасан зардал, Засгийн газраас тодорхойлсон чиглэл, шаардлагад нийцүүлэн сонгон шалгаруулсан төсөл хөтөлбөрийг санхүүжүүлэх зардал, улсын төсвөөс хуваарилсан хэмжээгээр Засгийн газраас тогтоосон журмын дагуу суралцагчдад үзүүлэх санхүүгийн дэмжлэгийг санхүүжүүлэх. Дээд боловсролын сургалтын байгууллагын багшийн мэргэжлийг дээшлүүлэх, давтан сургах зардлыг санхүүжүүлэх гэсэн ийм заалтууд орсон.

Иймд дээд боловсролын санхүүжилт, Суралцагчийн нийгмийн баталгааны тухай хуульд нийцүүлж Засгийн газрын тусгай сангийн тухай хуулийн сургалтын төрийн сантай холбогдох хэсэгт нэмэлт, өөрчлөлт оруулах хууль зүйн шаардлага үүссэнтэй холбогдуулан энэ хуулийн төслийг боловсрууллаа. Хуулийн төсөл батлагдсанаар сургалтын төрийн сангийн эрх зүйн орчинг тодорхойлсон хууль тогтоомжийн орчин сайжирч, дээд боловсролын санхүүжилт, Суралцагчийн нийгмийн баталгааны тухай хуулийг хэрэгжүүлэх нөхцөл бүрдэнэ.

Хуулийн төсөл батлагдсанаар Боловсрол, соёл, шинжлэх ухааны сайдын багцад төрийн өмчийн дээд болосвролын сургуулийн сургалтын байгууллагын тогтмол зардлын 6,3 тэрбум төгрөг, зохих албан тушаалтан, өндөр настны тэтгэвэрт гарахад олгох тэтгэмжийн зардлын 504 сая төгрөг, их, дээд сургуулийн багш нарын мэргэжил дээшлүүлэх зардлын 27 сая төгрөг тус тус сургалтын төрийн санд нэмж төвлөрөх болно. Түүнчлэн суралцагчийн тэтгэлэг, сургалтын зээлийн эх үүсвэрт 138,2 тэрбум төгрөг төвлөрнө. Эдгээр хөрөнгө 2012 оны улсын төсөвт тусгагдсан болно. Энэ асуудлыг хэлэлцэн шийдвэрлэж өгөхийг хүсье.

Д.Дэмбэрэл: -Ё.Отгонбаяр сайдад баярлалаа.

Төсвийн байнгын хорооны санал, дүгнэлтийг сонсъё. Улсын Их Хурлын гишүүн Ц.Батбаяр. Ц.Батбаяр гишүүнийг индэрт урьж байна.

Ц.Батбаяр: - Улсын Их Хурлын дарга, эрхэм гишүүд ээ.

 
Монгол Улсын Засгийн газраас Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслийг 2011 оны 12 дугаар сарын 28-ны өдөр Улсын Их Хуралд өргөн мэдүүлсэн билээ.  
 
Дээрх хуулийн төслийн хэлэлцэх эсэх тухай асуудлыг Төсвийн байнгын хорооны 2012 оны 01 дүгээр сарын 03-ны өдрийн хуралдаанаар хэлэлцээд дараахь санал, дүгнэлт гаргасныг Та бүхэнд танилцуулж байна.

 
Засгийн газраас Дээд боловсролын санхүүжилт, суралцагчийн нийгмийн баталгааны тухай хуулиар батлагдсан сургалтын төрийн сангийн хөрөнгийн эх үүсвэр, зарцуулах арга хэмжээний төрөл, зарим чиг үүргийг өргөтгөж, сангийн хөрөнгийг сургалтын төлбөрийн зээл олгох, сургалтын төлбөрийн буцалтгүй тусламж үзүүлэх, төрийн өмчийн дээд болосвролын сургалтын байгууллагын тогтмол зардал, шаардлагад нийцүүлэн сонгон шалгаруулсан төсөл, хөтөлбөр, дээд боловсролын сургалтын байгууллагын багшийн мэргэжил дээшлүүлэх, давтан сургах зардлыг тус тус санхүүжүүлэх тухай асуудлыг Засгийн газрын тусгай сангийн тухай хуульд нэмэлт, өөрчлөлт оруулах замаар хууль хэрэгжих боломжийг бүрдүүлэх үүднээс энэ хуулийн төслийг боловсруулжээ.

 
Төсвийн байнгын хорооны хуралдаан  дээр Улсын Их Хурлын гишүүд хуулийн төслийн талаар тодорхой асуултыг асууж, хариулт авсан болно. 
 
Төсвийн байнгын хорооны хуралдаанаар хуулийн төслийг хэлэлцүүлэх явцад Улсын Их Хурлын гишүүн Ц.Батбаяр энэ хуулийн төслийг Боловсролын тухай хуулийн төсөлтэй уялдуулан хэлэлцэх, Улсын Их Хурлын гишүүн Ч.Улаан хуулийн төслийн талаар Сургалтын төрийн сангийн зардалд нэмэгдэж орж байгаа зарим зардал нь тухайлбал, боловсролын байгууллагын тогтмол зардал, багшийн мэргэжил дээшлүүлэх сургалтын зардал, тэтгэвэрт гарах тэтгэмжийн зардал зэрэг нь сангийн  агуулгатайгаа тохирохгүй байгааг хуулийн хэлэлцүүлгийн дараагийн шатанд анхаарч үзэх хэрэгтэй гэсэн санал гаргаж байлаа.

 
Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслийг Улсын Их Хурлаар хэлэлцэх эсэх асуудлаар санал хураахад Төсвийн байнгын хорооны хуралдаанд оролцсон гишүүд санал нэгтэй дэмжсэн болно.

 
Улсын Их Хурлын эрхэм гишүүд ээ.

 
Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслийн хэлэлцэх эсэх тухай асуудлаар Төсвийн байнгын хорооноос гаргасан санал, дүгнэлтийг хэлэлцэн шийдвэрлэж өгөхийг хүсье.  Анхаарал тавьсанд баярлалаа.

Д.Дэмбэрэл: -Ц.Батбаяр гишүүнд баярлалаа. Чуулганы хуралдаанд Болосврол, соёл, шинжлэх ухааны сайд Ё.Отгонбаяр, Боловсрол, соёл, шинжлэх ухааны яамны Төрийн захиргаа, удирдлагын газрын дарга Цэдэвсүрэн, Боловсрол, соёл, шинжлэх ухааны яамны Мэргэжлийн боловсролын газрын дарга Баасанжав нар оролцож байна.

Хэлэлцэж буй асуудлаас асуух асуулттай гишүүд байна уу? 

Ч.Улаан гишүүн асуултаа тавья. Д.Дондог, Д.Ганхуяг, Г.Баярсайхан гишүүнийг оруулъя.

Ч.Улаан: -Баярлалаа. Байнгын хорооноос би асуух гэсэн юм. Дүгнэлтэнд тодорхой дурдагдаж байна. Төрийн сургалтын сангийн агуулгатай оруулах гэж байгаа өөрчлөлт маань зарим зүйл, зардлынхаа ангиллаар төдийлөн нийцэхгүй байгаа юм. Засгийн газрын тусгай сангийн тухай хуулинд төрийн сургалтын санг их тодорхой тодорхойлоод өгчихсөн байдаг юм л даа. Энэ орж ирж байгаа хууль нь 2011 оны 07 дугаар сарын 09-ний өдөр баталсан Дээд боловсролын санхүүжилт, суралцагчийн нийгмийн баталгааны тухай хуулинд заасныг  үндэслэсэн байгаа юм. Тэгэхээр хоёр хууль маань хоорондоо зөрчилтэй болчихоод байгаа юм. Энэ хоёр хуулийн зөрчлийг арилгах шаардлага байна.

Би 07 дугаар сарын 09-ний өдөр баталсан хуулинд орсон тэр заалтуудыг хүчин төгөлдөр мөрдөгдөж ирсэн Засгийн газрын тусгай сангийн хуультай нийцүүлэн өөрчлөлт оруулах нь зүйтэй юм гэсэн саналтай байгаа юм. Энэ саналыг Байнгын хороо анхааралдаа авч дэмжих үү? Тэгвэл энэ талаар хуулийн төсөл боловсруулахад бэлэн байна. Тэгэхгүй бол тусгай зориулалтын сангийн маань агуулга, зардлын маань ангилал хоорондоо нийцэхгүй, ийм ойлгомжгүй байдал бий болчихоод байгаа юм.

Нөгөө талаар тодруулах ёстой зардлууд байгаад байгаа юм. Жишээлбэл, Засгийн газраас чиглэлийг нь тодорхойлсон төсөл, хөтөлбөр гээд тавьчихаар чухам юуны төсөл хөтөлбөр гэдэг нь бас тодорхой ойлгогдохгүй, хэрэгжилтийн явцад энэ нь магадгүй хөрөнгө оруулалтын ч юмуу, бусад хөтөлбөр төсөл болоод ойлгогдоод явчих тийм эрсдэл бас байж болзошгүй байгаа юм.

Тийм учраас ер нь 07 дугаар сарын 09-ний өдөр баталсан тэр хуулиндаа нэмэлт, өөрчлөлт оруулаад тэр хуулийнхаа агуулгад нийцүүлэн сургалттай холбоотой зардлыг нь төрийн сургалтын санд хамааруулаад, тогтмол зардлыг нь сайдынх нь багцад нь шууд авч үзээд, цалин, тэтгэврийн тэтгэмжийнх нь асуудлыг мөн тэр статъяагаар нь аваад явчихвал алсдаа төсвийг төлөвлөх, тооцох, тайлагнах энэ ажил маань илүү уялдсан, илүү зохимжтой, олон улсынхаа стандартад нийцсэн болох учиртай юм. Ийм асуудлыг Төсвийн байнгын хороо маань дараагийнхаа асуудалтай хамт оруулж ирэх үү гэдгийг би тодруулах гэсэн юм. Баярлалаа.

Д.Дэмбэрэл: -Д.Хаянхярваа дарга хариулъя.

Д.Хаянхярваа: -Ч.Улаан гишүүний асуултад хариулъя. Төсвийн байнгын хорооны хурал сая өнгөрсөн хоёр дахь өдөр болоход Ч.Улаан гишүүн бас энэ саналыг тавьсан. Ер нь энэ Засгийн газрын тусгай сангийн хуулинд оруулах өөрчлөлтийг авч үзээд байхад саяын Ч.Улаан гишүүний хэлж байгаа санал зүйтэй санал юм байна гэж ингэж үзэж байгаа. Тийм учраас дараагийн хэлэлцэх эсэхийг нь шийдсэний дараа орж ирэхдээ үүнийг хууль давхар санаачлах ийм хүмүүс байвал 07 дугаар сарын 01-ний журамдаа өөрчлөлт оруулах маягаар зохицуулалт хийгээд явах нь зүйтэй гэсэн тэр саналыг дэмжинэ гэж Ч.Улаан гишүүнд хэлэх байна.

Д.Дэмбэрэл: -Я.Батсуурь гишүүн. Товч хариуллаа, зүйтэй.

Я.Батсуурь: -Улс орны эдийн засаг огцом өсөж, тэлж байгаатай холбоотойгоор манайд ажиллах хүчний дутагдал яваандаа бий болох нь л дээ. Бусад орны өндөр хөгжилтэй орнуудын жишиг энэ. 30, 40 сая хүн амтай Солонгос гэхэд манайхаас 30, 40 мянгаараа очиж хамаг хар ажлыг нь хийдэг. 300 сая хүн амтай Америк гэхэд хүн ам нь хүртэхгүй эдийн засгийн өсөлтөөс болоод манайхаас авахуулаад өчнөөн олон орны сая, сая иргэд очиж хар, бор ажлыг нь хийж өгдөг.

Монгол Улсын эдийн засаг өсөж тэлэхийн хэмжээгээр ийм байдал удахгүй бий болно. Тэр цагт бид дээд боловсролоо чухалчлах ёстой л доо. Монголчууд өөрсдөө хамаг оюуны хөдөлмөрөө, цагаан ажлаа эрхлэх ёстой. Энэ утгаараа дээд боловсролыг ингэж тавьж байгаа нь туйлын зөв юм. Яг өнөөгийн байдлаар дээд боловсролын салбар чанар муутай байгаа. Монголчууд өвдөхөөрөө, хүүхдээ гадаадад сургуульд явуулах, дээд боловсрол эзэмшүүлэх  болохоороо  хамаг байдгаа шавхаад гадаадад явуулдаг. Дотоод нь  дээд боловсролын үйлчилгээ, сургалт, эмнэлгийн үйлчилгээ муу учраас асар их валютын урсгал гадагшаа урсаж байдаг. Үүнийг зогсоож чадахгүй байгаа. 

Энэ дээд боловсролын тухай шинээр гарсан хуулиуд энд ач холбогдолтой юм. Оюутнуудыг цалинтай болгож байгаа. Энэ цалинг яг ямар шалгуураар олгох вэ? 100 гаруй дээд сургуульд 150, 160 гаруй оюутан байгаа. Энд ямар шалгуураар оюутны цалинг интерваль, ялгаатай болгох юм бэ? Энэ шалгуурыг тодорхойлж хэлж өгөөч.

Хоёрдугаарт, багш нараа сургана гэж байна. Энэ зүйтэй. Багш нар сургахаас гадна дээд боловсролын чанарыг дээшлүүлэхийн тулд сургалтын чанарт нь ямар өөрчлөлт хийх вэ? Ерөнхий боловсролын сургуулийн хөтөлбөрт Кембриджийн хөтөлбөрийг нэвтрүүлснээр энэ бол ахиц, амжилт гарна гэж бодож байна. Үүнтэй адилаар дээд сургуулийн салбарт, сургалтын хөтөлбөр, чанарт ямар өөрчлөлт, реформ хийх гэж байна вэ гэдгийг тодруулмаар байна.

Эцэст нь нэг асуулт тодруулахад манайд англи хэл дээр явуулдаг дээд сургууль гэж байна уу, үгүй юу? Байгуулагдах уу, үгүй юу? Ямар боломж байна вэ? Манай улсын иргэд Хятадаас авахуулаад Малайз, Сингапурт англи хэлтэй сургалт явуулдаг дээд сургуульд суралцаад байгаа шүү дээ. Төгссөн диплом нь олон улсын хэмжээнд хүлээн зөвшөөрөгддөг. Энэ чиглэлээр олон улсын хэмжээнд хүлээн зөвшөөрөгддөг диплом, сертификат олгодог, англи хэл дээр сургалт явуулдаг ийм хөтөлбөр хэрэгжүүлэх талаар юу хийгдэж байна вэ? Ямар төлөвлөгөө, ямар байдалтай байна вэ гэсэн нэг асуудлыг тодруулъя.

Д.Дэмбэрэл: -Ё.Отгонбаяр сайд хариулъя.

Ё.Отгонбаяр: -Я.Батсуурь гишүүний асуултад хариулъя. Тэтгэлэг хоёр янз байгаа. Үндэсний тэтгэлэг, урамшуулалт тэтгэлэг гээд хуулиндаа заачихсан. Үндэсний тэтгэлэг бол аттестатчилагдсан их, дээд сургуульд суралцаж байгаа суралцагчдад олгогдоно гээд хуулиар заагдсан. Сурагчдад тавигдах шалгуур нь хуулиараа орчихсон. Урамшуулалт тэтгэлэг бол сурлагын чанар, улсад нэн шаардлагатай байгаа зарим мэргэжлүүдээр гэсэн ийм заалт орсон байгаа. Ийм болохоор одоо энэ тусгай сангийн хуулиудад өөрчлөлт орсны дараа Засгийн газраар энэ журам нь орж батлагдаж шалгуур нь ойлгомжтой болно.

Дээд боловсролын чанарыг анхаарах тал дээр олон алхмууд хийгдэж байгаа. Энэ дотор нэгдүгээрт олон улсын магадлан итгэмжлэл хийгдэж байна. Энд төрөөс зардлыг нь дааж энэ магадлан итгэмжлэлийг хийлгэж байгаа. Энэ бол манайд олгогдож байгаа боловсрол. Олон улсын хэмжээнд хүлээн зөвшөөрөгдөж байгаа хэлбэр. Хос дипломын хөтөлбөр хэрэгжүүлж байгаа. Үүнийг хэд хэдэн сургуулиуд дээр хэрэгжүүлж байгаа. Төрөөс зардал олгож энийг хийж байгаа гэдгийг хэлэх нь зүйтэй байх.

Англи хэл дээр сургалт явуулж байгаа хувийн хэвшлийн дээд боловсролын байгууллага байгаа. Төрийн өмчийн сургуулиуд бол монгол хэл дээрээ сургалт нь явж байгаа. Цаашдаа 2011 оноос эхлээд их, дээд сургуулийн багш нарт зориулсан сургалтын төрийн сангийн гадаадын их, дээд сургуульд явах тэтгэлгийг зориуд олгож эхэлсэн. 2011 онд 13 багш энэ тэтгэлгээр сургалтанд хамрагдсан байгаа. Энэ мэтээр цаашдаа дээд боловсролын чанарыг сайжруулах дээр тодорхой алхмууд авч хэрэгжүүлж байна. Мөн Азийн хөгжлийн банкны 22 сая долларын “Дээд боловсролын шинэчлэл” төслийн хүрээнд сургуулиудын номын санг шинэчлэх, хос дипломын хөтөлбөрүүд, олон улсын магадлан итгэмжлэл зэргийг дэмжсэн ийм бодлого цаашдаа явна.

Д.Дэмбэрэл: -Х.Жекей гишүүн.

Х.Жекей: -Баярлалаа. Дээд боловсролын тогтолцооны асуудлаар сүүлийн 20-иод жилд хуримтлагдсан асуудал бол нийгэмд ер нь бүгдээрээ дээд боловсролтой болчих шахаад явсан л даа. Тэрнээсээ болоод ажилгүйдэл, янз бүрийн асуудал их байх шиг байгаа юм. Дээд боловсрол эзэмшиж, тэгээд диплом өвөртөлчихөөд хар ажил хийхгүй болохоор тэр нь бас зохимжгүй юм шиг тийм сэтгэлгээ бий болчихоод. Энэ талаар сүүлийн үед нэлээн арга хэмжээ авч байна. Дээд сургуулийн тоо хэд болж байна вэ? Хамгийн сүүлийн тоог хэлээд өгөөч. Дээд сургуулиудыг, ялангуяа их сургуулиудыг нэгтгээд янз, янзын арга хэмжээ аваад байх шиг байгаа юм. Тэр талаар тоо, оюутны тоог бас хэлээд өгөөч. Гадаад, дотоодод сурч байгаа нийт оюутны тоо ер нь өсөж байна уу, буурч байна уу? Дээд сургуулиудыг ингэж хоорондоо нийлүүлж, салгаснаас болж бодлогондоо ямар өөрчлөлт орсон бэ гэдэг талаас. 

Би энэ хуулийн орж ирж байгаа төслийг дэмжиж байна. Байнгын хороон дээр зарим нэг гишүүд хуулийн төслийг Боловсролын тухай хуулийн төсөлтэй уялдуулан хэлэлцэх нь зүйтэй гэж энэ удаад хойшлуулах маягийн юм ярьсан байна. Энэ ямар учиртай юм бэ? Үүнийг тайлбарлаж өгөөч гэсэн хоёр дахь асуулт.

Гурав дахь нь Батсуурь гишүүний түрүүний асуусан асуулттай их төстэй юм. Оюутнууд их асууж байна. Бидэнд цалин, урамшил өгнө гэсэн, яг хэднээс эхлэх юм бэ гэж. Энэ 1 сардаа багтаж Засгийн газрын журам, бусад эрх зүйн актууд нь бүгд гараад яг 1 сарын сүүлч гэхэд нийт оюутан, хичнээн оюутан энэ асуудлаа шийдвэрлэж болох юм бэ? Өөрөөр хэлбэл, оюутны тэр урамшил, цалингаа хэзээ авч эхлэх юм бэ? Тэрийг тодорхой хугацаа хэлж өгөөч.

Дөрөв дэх нь багш нар ажил хаяад, сая хэлэлцээд хоорондоо зөвшилцөөд тохирчих шиг боллоо. Их Хурлаар ч юмуу, эсвэл өөр байдлаар цалин, урамшлыг нэмэгдүүлэх арга хэмжээ авах уу, эсвэл Засгийн газар түүгээрээ зохицуулж болох уу? Ялангуяа багш нарын ярьж байгаа асуудал нь урсгал зардал хасагдсантай холбоотой байдаг юм шиг байна л даа. Зарим нэг сургуулиудад урсгал зардлыг нь ерөнхийд нь тоймлож хасаж өгөөд, тэр нь болохоор багшид очихоор багшийн авдаг урамшил, янз бүрийн юмандаа нөлөөлөөд /төсвийнхөө хүрэлцээгүй байдлаас болж/, багш нарын бухимдлыг бий болгож, цалин, янз бүрийн юм нь бага, багаар өөрсдийнхөө гол амьжиргааны эх үүсвэр болсон учраас тэр талаар нэлээн ажил болгох гээд яваад байх шиг байна.

Дараагийн асуудал бол багш нарын тавьсан шаардлагыг яам бодлогоороо яаж зохицуулж байна вэ? Саяхан хоорондоо тохирсноороо үндсэндээ цалин нэмнэ гэсэн ерөнхий агуулгыг хэлээд Их Хурлаар оруулж асуудал шийднэ гэсэн байгаа юм. Тэгэхээр Их Хурлаар орох уу, эсвэл шууд түүгээрээ зохицуулаад төсвийн зохицуулалтыг Засгийн газар дээрээ хийгээд шийдээд явчих уу? Хэдийнээс багш нарын цалин нэмэгдэх юм бэ гэдгийг нэмж хэлээд өгөөч. Баярлалаа.

Д.Дэмбэрэл: -Ё.Отгонбаяр сайд.

Ё.Отгонбаяр: -Х.Жекей гишүүний асуултанд хариулъя. Дээд сургуулиудын тоо хамгийн их жилдээ 187, энэ Засгийн газрын үйл ажиллагааг эхлэхэд 154 байсан. Яг өнөөдрийн байдлаар 94 их, дээд сургууль байгаа. Үүнээс 15 нь төрийн өмчийн, 5 нь гадаадын дээд сургуулиуудын салбар. Үлдсэн нь хувийн хэвшлийн сургуулиуд байгаа. Энэ 94 их, дээд сургуулиудад 150 мянган оюутан суралцаж байна.

Боловсролын тухай хуультай холбогдож хэлэлцүүлье гэсэн санал Байнгын хороон дээр гарсан. Боловсролын хуулийн өөрчлөлт явагдаж байгаатай холбогдоод. Байнгын хороон дээр би тайлбар өгөхдөө 1 сардаа багтаагаад оюутны тэтгэлэг олгох тухай асуудалтай холбогдсон хуулийн зохицуулалт. Цаана нь энэ хууль батлагдсаны дараа Засгийн газрын журам батлагдаж байж энэ санхүүжилт олгогдох учраас нийгэмд бухимдал үүсгэчихгүйн тулд үүнийг тусад нь хэлэлцээд явах хүсэлтийг тавьсан.

Хэзээ оюутны тэтгэлэг олгогдож эхлэх вэ гэхээр үндэсний тэтгэлэг бол энэ хууль батлагдсаны дараагийн 7 хоногт нь Засгийн газраар журмыг нь оруулаад олгогдож эхэлнэ.

Багш нарын цалин ч юу байхав дээ, төрийн албан хаагчийн цалингийн өсөлтийн тухай асуудал байсан. Үүнийг Засгийн газар дээр ярьж байхад заавал Улсын Их Хурлаар оруулж шийдүүлнэ гэж хэлсэн. Ойлгож байгаагаар бол төсөв батлагдсан учраас Засгийн газар дур мэдэн өөрчлөлт оруулах боломжгүй учраас Улсын Их Хурлаар орох байх.

Д.Дэмбэрэл: -Бид ч хуулиа гаргахыг түргэтгэе. Та нар журмаа хамт дагуулаад боловсруулж байгаад 1 сараас оюутны тэтгэлгийг өгөх нь зүйтэй байх. 

Д.Дондог гишүүн асуултаа тавья.

Д.Дондог: -Баярлалаа. Хэлэлцэж байгаа асуудалтай холбогдуулан сайдаас ганцхан зүйл асууя. Боловсролын тухай хуульд нэмэлт, өөрчлөлт орж хэлэлцэгдээд явж байгаа. Ерөнхий боловсролын сургуулийн багш нарын мэргэжил дээшлүүлэх, давтан сургах зардлыг төрөөс хариуцна гэсэн заалт явж байсан. Засгийн газрын тусгай сангийн тухай хуулинд өөрчлөлт оруулахдаа ерөнхий боловсролын сургуулийн багш нарын сургалтын мэргэжил дээшлүүлэх зардлыг цаашдаа энэ сангаар дамжуулж олгох юмуу, яамныхаа багцад суулгаж баталж олгож байх уу гэдгийг нэгдүгээрт хэлж өгөөч.

Хэрвээ энэ сангаар дамжиж мөнгө нь хуваарилагдаж байхаар байвал энэ хуульдаа өргөн барих боломж байгаагүй юмуу? Эсвэл энэ Боловсролын хуулийг гаргаж байж, араас нь үүнийг гаргах ёстой юмуу гэдэг асуудал гарах гээд байна л даа. Хэрвээ яамаараа явахаар байвал бас энэ зардал чинь яамаараа багцдаа хуваарилагдаад явчихаж болохгүй байгаа юмуу гэсэн ийм хоёр янзын салаа утгатай асуулт байна.

Уг нь нэг мөр болгоод энэ сангийнхаа хуулинд оруулаад гаргачихвал ерөнхий боловсролын сургуулийн багш нарын мэргэжил дээшлүүлэх зардал дахиж энэ тусгай сангийн тухай хуулинд өөрчлөлт оруулна гэж дахин, дахин хууль өргөн барихгүйгээр нэг мөр шийдэх боломж байна уу, үгүй юу? Эсвэл ингээд шийдчихэд нөгөө нь аяндаа шийдэгдээд явахаар байгаа юмуу? Үүнийг тодруулж өгөөч гэж асуух гэсэн юм.

Д.Дэмбэрэл: -Ё.Отгонбаяр сайд.

Ё.Отгонбаяр: -Д.Дондог гишүүний асуултад хариулъя. Ерөнхий боловсрол бол Үндсэн хуулиараа үнэ төлбөргүй байх ёстой байдаг. Тэр утгаараа ерөнхий боловсролтой холбогдсон бүх зардал Боловсролын сайдын багц дээр сууж явдаг юм. Дээд сургуулиудын багш нарын мэргэжил дээшлүүлэх асуудал бол дээд сургуульд сургалтын төлбөртэй сургалт явж байгаа учраас дээд боловсролтой холбогдсон харилцаануудыг нь сургалтын төрийн сангаас зохицуулж явдаг. Тийм учраас ерөнхий боловсролын сургуулийнх бол цаашдаа Боловсролын сайдын багц дээр сууна гэж ойлгоод энд зөвхөн дээд боловсролын байгууллагын багш нарын асуудлыг оруулсан.

Д.Дэмбэрэл: -Г.Баярсайхан гишүүн.

Г.Баярсайхан: -Баярлалаа. Товчхон хоёр асуулт байна. Би зарчмын хувьд оруулж ирж байгаа энэ асуудлыг дэмжиж байгаа. Энэ зөв, зүйтэй. Дээд боловсролыг бодлогоор дэмжээд явах нь хамгийн оновчтой зүйл гэж бодож байгаа.

Оруулж ирж байгаа материал дээр нэг тоо байна л даа. 2010-2011 оны хоорондох статистик мэдээ байна. Энэ бол таван жилийн хугацааны асуудал яригдаж байгаа юм. Таван жилийн дараа жишээлбэл, 2017 онд нийт багш, ажилчдын статистик тоо хэд хүрэх юм бэ? Үүнтэйгээ уялдуулаад энэ хөрөнгө оруулалтын мөнгөний хэмжээ хэр зэрэг өсөх вэ гэдэг ийм алсын статистик судалгаа тоо байна уу, танд?

Хоёрдугаар асуулт, төрөөс дээд боловсролыг дэмжихэд асар их анхаарч байна. Оюутнуудад тэтгэлэг олгож эхэлж байна. Энэ бол дээд боловсролын салбарт олон дээд сургуулиудад төрөөс дэмжлэг үзүүлж байна гэж би хувьдаа ойлгож байгаа. Энэ утгаараа дээд боловсролын сургалтын төлбөрийн хэмжээ цаашид буурах уу? Дэмжээд байдаг. Дэмжсэн хэрээр төлбөр нь өсөөд яваад байх уу? Ямар бодолтой байна вэ? Та үүнд хариулна уу?

Д.Дэмбэрэл: -Ё.Отгонбаяр сайд.

Ё.Отгонбаяр: -Г.Баярсайхан гишүүний асуултад хариулъя. Ер нь дээд боловсролын байгууллагад ажиллаж байгаа ажиллагсдын тоог таван жилийн дараа ч гэдэг юмуу, 2017 он ч гэдэг юмуу, бид төсөөлж төлөвлөсөн, тооцсон зүйл байхгүй. Цаашдаа тоо нь өсөхгүй гэсэн ийм бодол байгаа.

Сургалтын төлбөр буурах уу гэж байна. Сургалтын төлбөрийг төрийн өмчийн их, дээд сургуулиудын сургалтын төлбөрийг инфляцийн төвшнөөс дээш гаргахгүй, сүүлийн дөрвөн жил барьж байна. Энэ утгаараа сургалтын төлбөр инфляцийн төвшинтэй нэгдсэн өсөлт явж байгаа. Буурах уу гэвэл би буурахгүй байх гэж бодож байна. Жишээлбэл, манайх бол олон улсын хэмжээнд олгож байгаа боловсролтойгоо харьцуулбал 30-40 дахин бага төлбөр авч байгаа. Ганцхан жишээ хэлэхэд Шинжлэх ухаан, технологийн их сургууль, Аризонагийн их сургууль хоёр бакалаврынхаа сургалтыг хоёр, хоёр жилээр хувааж сургаад, хоёр их сургуулийн дипломтой төгсгөнө гээд гэрээ хийчихэд ШУТИС-д сурч байгаа хоёр жилдээ жилийн 1 сая төгрөг, Аризонагийн их сургуульд 45 мянган доллар төлөхөөр ингэж гарч байгаа. Тийм учраас бид буурахгүй байх гэж бодож байна. Ямар нэгэн байдлаар дээд боловсролынхоо чанарыг дээшлүүлж, энэ төвшинд нь хүргэх ийм л бодлого барина гэж үзэж байгаа юм.

Д.Дэмбэрэл: -Г.Баярсайхан гишүүн тодруулъя.

Г.Баярсайхан: -Сайдаас тодруулъя. Би нэг зүйлийг ойлгосонгүй. Ер нь багш нарын тоо 2017 онд цаашид нэмэгдэхгүй гэсэн зүйл та ярьж байна. Тэгэхээр чинь хүн амын өсөлт, улсаас жил болгон олон сургууль барьж байна. Сургуулийг өсөхгүй, багш нарын тоо өсөхгүй гэдгийг чинь юу гэж ойлгох вэ? 

Нөгөөтэйгүүр та нар их, дээд сургуулиудыг чанарын хувьд бодлогоор тоог нь цөөлнө гэдгийг би хүлээн зөвшөөрч байна.

Ё.Отгонбаяр: -Би таны асуултыг буруу ойлгосон байна. Нийт багш нарын тоо ярьж байгаа бол нийт багш нарын тоо өснө. Тэртэй тэргүй хүн амын төрөлт, өсөлт явагдаж байгаа учраас. Би дээд боловсролын салбарт ажиллаж байгаа багш нарын тоог асууж байна гэж ойлгоод хариулчихсан юм. 

Дээд боловсролын салбарт одоо бэлтгэж гаргаж байгаа боловсон хүчин ерөнхийдөө 50 хувиар илүү байгаад байгаа юм. Тийм учраас цаашдаа чанарыг нь дээшлүүлж, тоог нь хянана гэсэн бодлого явах учраас дээд боловсролын салбарт ажиллаж байгаа багш нарын тоо нэмэгдэхгүй гэж хэлсэн юм.

Д.Дэмбэрэл: -Баярлалаа. Л.Гүндалай гишүүн алга байна.

Гишүүд асуулт асууж, хариулт авлаа.

Үг хэлэх гишүүн байна уу?

-Алга байна.

Санал хураалт явуулъя. Гишүүдийг оруулъя.  Үүдэнд байгаа гишүүдийг оруулъя.

Засгийн газрын тусгай сангийн тухай хуульд нэмэлт, өөрчлөлт оруулах тухай хуулийн төслийг хэлэлцэх нь зүйтэй гэсэн Байнгын хорооны саналаар санал хураалт явуулж байна.

Санал хураалтад 39 гишүүн оролцож, 30 гишүүн зөвшөөрч, 76,9 хувийн саналаар хэлэлцэх нь зүйтэй гэж үзлээ. Энэ асуудлыг хэлэлцэх нь зүйтэй гэж үзсэн учраас хуулийн төслийг анхны хэлэлцүүлэгт бэлтгүүлэхээр Төсвийн байнгын хороонд шилжүүллээ. Анхны хэлэлцүүлгээ түргэн хийгээд хугацаатай, оюутнуудын тэтгэлгийн асуудал шийдэгдэх юм байна. Оруулаад ирье.

Ё.Отгонбаяр сайд болон ажлын хэсгийн гишүүдэд баярлалаа.

Дараагийн асуудалдаа оръё.

Ч.Сайханбилэг: -Баярлалаа, дарга аа. Дараагийн хэлэлцэх гэж байгаа хоёр асуудлыг Ардчилсан намын бүлэг байр сууриа илэрхийлсэн байгаа. Тийм учраас энэ багц асуудлуудыг хэрхэн шийдэх вэ гэдгээ Даргын зөвлөл дээр өнөөдөр ярих шаардлага байгаа учраас таныг түр хойшлуулж өгөөч ээ. Дараагийн 4, 5 дахь асуудлыг гэж хүсэж байгаа юм. Баярлалаа.

Д.Дэмбэрэл: -Даргын зөвлөл дээр ярья гэж байгаа юмуу, завсарлага авч байна уу?

Ч.Сайханбилэг: -Хойшлуулж өгөөч гэж хүсэж байгаа юм. Өглөө би энэ талаар хүсэлтээ тавьсан. Тийм учраас одоо үг хэлж байгаа юм.

Д.Дэмбэрэл: -Гишүүд ээ, яах вэ? Завсарлага авчих уу даа. Тэгэх үү?

Ч.Сайханбилэг: -Заавал завсарлага авах шаардлагатай гэвэл уг нь хойшлуулж бас болно шүү дээ.

Д.Дэмбэрэл: -Ч.Сайханбилэг гишүүн өглөө ярих нь ярьж байсан юм. Гэхдээ яг хэлэлцэх асуудал батлагдах үед байгаагүй.

Завсарлага уу?

Ч.Сайханбилэг: -Заавал завсарлага авах ёстой юу? Тэгвэл завсарлага хүсэж байна, дарга аа.

Д.Дэмбэрэл: -Нэг их хойшилж завсарлах хэрэггүй шүү. Энэ удаа завсарлага өглөө.

Дараагийн асуудал.

Даатгалын сангийн С.Эрдэнэ гишүүн бас алга байна. Үүнийг бас хойшлууллаа. Нийгмийн даатгалын сангаас олгохыг бас хойшлуулчихдаг юмуу даа. Гишүүд асуудлаа оруулах болохоор олдохгүй алга болоод байдаг нь ямар учир байна вэ?

Д.Очирбат: -Дарга аа, өглөө хэлэлцээд хэлэлцэнэ гэсэн асуудлаараа дундуур нь яагаад завсарлага авдаг юм бэ? Энэ чинь нийгмийн асуудал, эхчүүдэд урамшуулал олгох тухай асуудал, тэтгэврийн зөрүүг арилгах асуудал гээд яг нийгэмдээ тулгамдсан маш олон хуулиуд орж ирчихээд хүлээгдээд байна шүү дээ. Одоо  хэлэлцэх гэж байгаа энэ гурван асуудал чинь Эхэд урамшуулал олгох тухай хууль, Одонтой эхчүүдэд бас урамшуулал олгох тухай хууль, Нийгмийн даатгалын санд болон ахмад настнуудын тэтгэврийн зөрүү арилгах тухай хууль гэсэн дөрөв, таван хууль Улсын Их Хурлын гишүүдээс өргөн баригдаад ирсэн хуулиуд байгаа шүү дээ. Тэгээд яагаад өнөөдөр заавал энэ хуулиуд дээрээ завсарлага авах ёстой юм бэ? Хэлэлцье гээд ороод ирсэн биз дээ, бид нар. Тэгээд хэлэлцээд л явъя л даа. Бүх хуулин дээр авах ёстой юмуу? Тэгвэл бүгдээрээ энэ чуулганаа яах ёстой юм бэ?

Д.Дэмбэрэл: -Энэ дээр маргаад яахав. Сая завсарлага авъя гээд.  Сая хэлэлцэх асуудлын төлөвлөгөөнд байгаа гэдгээр нь явна гэсэн. Завсарлага авах бол нээлттэй байгаа зүйл шүү дээ. Ч.Сайханбилэг.

Ч.Сайханбилэг: -Д.Очирбат гишүүн ээ, би маш ойлгомжтой монгол хэлээр 4, 5 дахь хоёр асуудлаас завсарлага авъя гэж хүссэн шүү дээ. Тэгээд жижигхэн улс төр хийж байгаа юм шиг араас нь нийгмийн даатгал гээд баахан юмнууд нэмээд уншчих юм. Энэ асуудал дээр элдэв юм яриагүй.

Хоёрдугаарт, Нийгмийн бодлогын байнгын хороо таныг оролцуулаад тавхан хүн сууж байгаад энэ асуудлуудаа шийдчихсэн. Би тийм хэрүүл бас хиймээргүй байна. Байнгын  хорооны дарга өөрөө энэ асуудлуудаа зохицуулаад оруулах юмнуудаа нэлээн санаачилгатай ажиллаад ингээд явах юман дээрээ орж ирчихээд энд жижигхэн улс төр хийдгээ болих хэрэгтэй шүү дээ. Би тийм учраас хэрүүлээ ингээд дуусгачихмаар байна.

Үүнийг эргэж ярья. 6, 7 дугаар асуудлуудаа яриад явъя гэдгээр явж байгаа шүү дээ.

Боловсролын хуулин дээр Д.Дэмбэрэл дарга аа, танд хэлсэн шүү дээ. Юу вэ гэхээр 1 дэх өдөр Ардын намын бүлэг дээр хурал дуустал нь Боловсролын сайд өөрөө асуултад хариулж байгаад манайд ерөөсөө орж ирж энэ хуулийнхаа концепци танилцуулах боломж гараагүй. Тийм учраас Боловсролын сайдтай бас ярьж тохирсон. 1 дэх өдрийн Ардчилсан намын бүлгийн хуралдаан дээр энэ хуулийнхаа төслийг оруулж ирж ярья гэдгээр явж байгаа. Тийм учраас өнөөдрийн хэлэлцэх асуудал дээр 8, 9 дүгээр асуудлууд бол бас түр хойшлогдоод явах байх гэж ингэж бодож байна. Ийм л юм.

Д.Дэмбэрэл: -Дараагийн 6 дахь асуудалдаа оръё.

Д.Очирбат: -Дарга аа, нэг зүйл хэлье.

Д.Дэмбэрэл: -Д.Очирбат одоо хэрэггүй ээ. Ө.Энхтүвшин.

Ө.Энхтүвшин: -Д.Дэмбэрэл дарга аа, 6, 7 дугаарт байгааг нэгдүгээрт гишүүд нь алга байна. Хоёрдугаарт, суурь тэтгэврийн юмтай үүнийг хамт хэлэлцмээр байна. Үүнийг тус, тусад нь хэлэлцмээргүй байна. Тийм учраас үүнийг хойшлуулмаар байна. Суурь тэтгэврийг татаагүй. Ярьж л байсан.

Ч.Сайханбилэг: -Ардчилсан намаас болж гацсан гэж хэлж болохгүй шүү.

Д.Очирбат: -Манай Байнгын хороо олон асуудал шийдэж байгаа. Танай нам л энэ асуудлыг хойш тавиад байгаа.

Д.Дэмбэрэл: -Чимээгүй бай. С.Баярцогт горимын санал хэлэх гэж байна уу.

С.Баярцогт: -Дарга аа, энэ маргаантай байгаа асуудлуудаа бүгдийг нь хойшлуулаад Даргын зөвлөл дээрээ ирэх 7 хоногийн хуваарь оруулах эсэхээ шийдвэрлээд тэгээд л оруулж ирье.

Д.Дэмбэрэл: -Горимоороо бол ингэх ёстой юм. Өглөө намайг асуудал танилцуулж байх үед  уг нь яриад, үүнийг хойшлуулъя, хасъя гээд явчих ёстой юм. Өглөө зөвшөөрөгдчихсөн учраас асуудал үүсээд байна. Одоо 6, 7 дугаарх асуудлыг бас Ө.Энхтүвшин дарга завсарлага авна. Үгүй бол бид үүнийг хэлэлцэх л ёстой юм. Энд нэг шалтгаан бий. Санаачилсан гишүүдийн хувьд зарим нь байхгүй байгаа нэг юм харагдаад байна. Д.Ганхуяг гишүүн байна. Д.Оюунхорол гээд бас байхгүй л байгаа юм даа.

Битгий хашгираад бай. Суурь тэтгэврийн юм чинь хамт байгаа билүү, тусдаа байгаа билүү. 

Та нар өглөө үүнийгээ хэлэлцэх асуудлаа баталж байх үед өглөө яригдах яриаг одоо гаргаж яриад байх юм даа. 

10 дахийг яривал болж байна уу?

Ё.Отгонбаяр сайд байна уу?

Д.Лүндээжанцан горимын санал хэлье.

Д.Лүндээжанцан: -Би ийм л саналтай байна. Энэ үнэхээр чухал хуулиуд тунарчихжээ. Чуулганы төгсгөлд. Хууль санаачлагчид нь баймаар байна. С.Эрдэнэ нарын өргөн барьсан, Д.Оюунхорол нарын өргөн барьсан гээд эд нар нь байгаад, бусад юмтайгаа яриад Даргын зөвлөл дээрээ та нар сайн яриач ээ.

Боловсролын хуулийг Ардчилсан намын бүлэг 1 дэх өдөр хэлэлцэх юм байна. Энэ бас л зайлшгүй чухал асуудал болчихоод байна. Бусад асуудал, өнөөдөр 5 дахь өдөр учраас 15 цагаас мэдээллийн цаг, асуулга байдаг учраас бид Монгол Улсын төрөөс баримтлах соёлын бодлогыг шинэчлэн батлах тухай хэлэлцэх эсэх асуудлыг ярьчихаад, бусад асуудлуудаа ирэх 7 хоногт Үндсэн хууль батлагдаад 20 жил болох гэж байна. Чухал, чухал тулгамдсан ямар ч ээдрээтэй асуудлуудыг яаж ийгээд шийдвэрлээд ард нь гараад ирсэн туршлага энэ парламентад байгаа гэж бодож байна.

Ийм учраас ирэх 7 хоног гэхэд манай Даргын дэргэдэх зөвлөл дээрээ үүнийгээ маш сайн яриад ороод ирээч ээ гэсэн ийм хүсэлт тавьж байна. Би горимын саналын хувьд соёлын бодлогыг ярих горимын санал оруулж байна.

Хууль зүйн байнгын хорооны гишүүд дэндүү цөөхөн байна.

Д.Дэмбэрэл: -Д.Ганхуяг.

Д.Ганхуяг: -Ахмадуудын тэтгэврийн зөрүүг арилгах хууль, энэ нийгмийг бүтээсэн хүмүүсийн хууль санаачлагдаад удаж байгаа шүү  дээ. Ямар шалтгаанаар хойшлуулах гээд байгаа нь ойлгомжгүй байна.

Олон хүүхэд төрүүлсэн эхчүүдэд халамж өгөх, тэр хуультай барьцаална гэж байгаа бол тэрийгээ хэлчих хэрэгтэй.

Хоёрдугаарт, энэ асуудлыг Даргын зөвлөлөөр энд орсон асуудлыг  хэлэлцсэн байгаа. Тийм учраас энэ дэгийнхээ дагуу энэ асуудлыг хэлэлцэж өгөөч ээ гэж хэлэх байна. С.Эрдэнэ нарын санаачилсан тэр хуулийн төсөлд бид бүгд байгаа, хамтраад санаачилсан тийм хуулийн төсөл байгаа. Энэ олон асуудал дотроос хамгийн хүнд хэрэгцээ муутайг нь хэлэлцье гээд байдаг чинь болохгүй шүү дээ. Тийм учраас энэ асуудлаа хэлэлцье.

Ер нь Даргын зөвлөл дээр шийдэж болно. Гэхдээ бас нэг хууль санаачилсан өдөр, хоног, цаг хугацааг харж байгаад шийдмээр байна. Өчигдөр жишээлбэл, хуралдаанаар хамгийн түрүүнд байх ёстой асуудал өнөөдөр хойш нь биччихсэн, урд тал руу нь оруулчихдаг. Тэгээд ямар шалтгаанаар тэгээд байдаг юм бэ? Юманд чинь шинжлэх ухааны үндэслэл байх хэрэгтэй шүү дээ. Одонгийн хууль бүр сүүлд, төсөв батлагдсанаас хойш орж ирсэн шүү  дээ. Иймэрхүү байдлаар дээрээ суудлаа олохгүй, улс төржөөд байх юм бол доороо гүйдлээ олохгүй байх. Санал авах зорилготой биш, ажил хийчихсэн хүмүүст тэтгэврийг нь л өгөх гэсэн юм. Хэдэн ахмадуудад, олон жил санал өгсөн ахмадуудад. 100-гаад мянган ахмадууд байгаа. Хэцүү л байгаа шүү  дээ. Үүнийг санаачлаад тав, зургаан сар, Улсын Их Хуралд орж ирээд удсан ийм зүйл дээр ингээд удаад байх нь онцгүй байна. Тийм учраас ийм юмтай битгий барьцаалаач ээ гэж ингэж л хүсэх байна.

Д.Дэмбэрэл: -Эхлээд горимын саналуудыг хураалгая.

Д.Лүндээжанцагийн горимын санал, дараа нь Д.Ганхуягийн горимын саналыг хураая.

Д.Лүндээжанцан бол соёлын бодлого, 13 дахь асуудлыг хэлэлцье гэсэн горимын санал. Дараа нь Д.Ганхуяг гишүүний горимын санал.

Д.Лүндээжанцагийн горимын саналаар санал хурааж байна. Энэ унавал Д.Ганхуяг гишүүний горимын санал.

Д.Лүндээжанцангийн соёлын бодлого, стандарт гэсэн юм бол бид нар хоёр сар төлөвлөж байгаа. Дарааллаар гэвэл энэ үнэхээр удаж байгаа юм. Яахав, бодлогын асуудал гээд хойш тавиад л байгаа юм.

Соёлын бодлогыг хэлэлцье.

Санал хураалтад 40 гишүүн оролцож, 27 гишүүн зөвшөөрч, 67,5 хувийн саналаар горимын санал дэмжигдэж байна. Соёлын бодлогын асуудлыг хэлэлцье гэж байна. Тийм учраас энэ дарааллаар явъя гэсэн Д.Ганхуяг гишүүний горимын санал хураагдах боломжгүй боллоо.

Асуудалдаа ороод явъя.

Дөрөв. Монгол Улсын төрөөс баримтлах соёлын бодлогын шинэчлэлийн тухай асуудлыг ярья.

Хууль санаачлагчийн илтгэлийг Боловсрол, соёл, шинжлэх ухааны сайд Ё.Отгонбаяр танилцуулна. Сайдыг индэрт урьж байна.

Ё.Отгонбаяр: -Улсын Их Хурлын дарга, Улсын Их Хурлын гишүүд ээ. Монгол Улсын Их Хурлаас 1996 онд Монгол Улсын төрөөс баримтлах соёлын бодлогыг анх баталсан. Үүнээс хойш соёлын чиглэлээрх олон арга хэмжээ өөрчлөгдөж, хууль, эрх зүйн орчин, соёлын гадаад болон дотоод орчин нэлээн өөрчлөгдлөө. Энэ хугааанд Монгол Улс ЮНЕСКО-гийн олон конвенцид нэгдэн орсон. Түүний дотор соёлын өвийн тухай, биет бус өвийг хамгаалах тухай гэх мэт конвенцид нэгдэн орж, Монголын олон соёлын өв ЮНЕСКО-д бүртгэгдлээ. 

Мөн өнгөрсөн хугацаанд Монгол Улсын эдийн засаг нийгмийн орчин бас өөрчлөгдөж, соёлын аж үйлдвэрлэлийн асуудал, соёлын талаар төрөөс баримтлах бодлогыг өөгшүүлэх тухай асуудал гарч ирсэн. Үүнтэй холбогдуулан соёлын талаар Монгол Улсын төрөөс баримтлах бодлогод өөрчлөлт оруулж өргөн барилаа. Үүнийг хэлэлцэн шийдвэрлэж өгөхийг хүсье.

Д.Дэмбэрэл: -Ё.Отгонбаяр сайдад баярлалаа. Нийгмийн бодлого, болосрол, соёл, шинжлэх ухааны байнгын хорооны санал, дүгнэлтийг Д.Очирбат гишүүн танилцуулна.

Я.Батсуурь: -Д.Дэмбэрэл дарга аа, ямар асуудал нь яаж өөрчлөгдөж байгаа талаар танилцуулагдсангүй.

Д.Дэмбэрэл: -Дараа асууя. Тараасан материалд байна уу, үгүй юу.

Цаашдаа гурван жил ажиллаж ирсэн, хамтарч нэг гэрт ажилласан, найрамдалтай байдлаар явбал яасан юм бэ? Ер нь жаахан сөргөлдөх гээд байна уу. Найрамдалтай байна шүү, нөхөд өө.

Д.Очирбат: -Улсын Их Хурлын дарга, эрхэм гишүүд ээ.

Монгол Улсын Засгийн газраас 2011 оны 03 дугаар сарын 25-ны өдөр Улсын Их Хуралд өргөн мэдүүлсэн Монгол Улсын төрөөс баримтлах соёлын бодлогыг шинэчлэх, батлах тухай Улсын Их Хурлын тогтоолын төслийг хэлэлцэх эсэх асуудлыг Нийгмийн бодлого, боловсрол, соёл, шинжлэх ухааны байнгын хороо 2011 оны 11 дүгээр сарын 15-ны өдрийн хуралдаанаар хэлэлцэн шийдвэрлэлээ. Төсөлд соёлын үйл ажиллагааны эрх зүйн орчинг сайжруулж, орчин цагийн шаардлагад нийцүүлэн хөгжүүлэх, соёл, урлагийн байгууллага, соёлын ажилтан, уран бүтээлч, ардын авьяастан, иргэдийн бүтээн туурвих, авьяас чадвараа илрүүлэн хөгжүүлэх болон соёлын эрх чөлөөг хангах асуудлыг тусган боловсруулжээ.

Монгол Улсын төрөөс баримтлах соёлын бодлогыг шинэчлэн батлах тухай Улсын Их Хурлын тогтоолын төслийн хэлэлцэх эсэх асуудлыг Улсын Их Хурлын чуулганы нэгдсэн хуралдаанд оруулж хэлэлцүүлэх нь зүйтэй гэж Байнгын хорооны гишүүд санал нэгдэж дэмжсэн болно.

Улсын Их Хурлын эрхэм гишүүд ээ. Монгол Улсын төрөөс баримтлах соёлын болдлогыг шинэчлэн батлах тухай Улсын Их Хурлын тогтоолын төслийн хэлэлцэх эсэх асуудлын талаар Нийгмийн бодлого, боловсрол, соёл, шинжлэх ухааны байнгын хорооны санал, дүгнэлтийг дэмжин хэлэлцэж өгөхийг та бүхнээс хүсье. Анхаарал тавьсанд баярлалаа.

Д.Дэмбэрэл: -Д.Очирбат гишүүнд баярлалаа. Гишүүд хууль санаачлагчийн илтгэл болон Байнгын  хорооны санал, дүгнэлтнээс асуух асуулттай гишүүд байна уу?

Н.Ганбямба гишүүн асуултаа тавья.

Н.Ганбямба: - Юуны өмнө энэ чухал асуудал. Ер нь ч өнөөдрийн хэлэлцэж байгаа асуудал дундаа бас нэлээн чухал ач холбогдолтой асуудлын нэг бол яах аргагүй энэ соёлын бодлого. Нэлээн сайн материал Засгийн газраас өргөн бариад тараачихсан учраас сая товч мэдээлэл хийх нь зүйтэй гэж бодож байгаа юм. Одоо бид нар хэлэлцүүлгийн явц дунд энэ бодлого дээр нэлээн олон санал бодлууд гарах байх. Юуны өмнө соёлын индастр гэдэг ойлголтыг л Монголд бий болгох нь одоо энэ бодлогын гол агуулга байх болов уу гэж бодож байгаа юм. Тэгэхээр хүмүүс гайхна. Соёл бол яахаараа аж үйлдвэр байдаг билээ гэж. Яг ний нуугүй хэлэхэд дэлхийн жишиг бол соёл бол өөрөө аж үйлдвэрийн нэг тийм хэмжээнд яригддаг. Энэ соёлын салбараар Монгол маш их орлого олох боломж байгаа. Түүх дурсгалын маш их олон зүйлүүд байна. Энэ дэлхийн мянганы суут хүний түүх намтартай холбоотой асуудлууд байна. Энэ эд өлгийн зүйлүүд байна. Энэ дээрээс нь 2220 жилийн түүхтэй Хүннү гүрний анхны төрт улсын маань түүх намтартай холбоотой олон зүйл Монголд байдаг. Тэгээд сая одоо манай Боловсрол, соёл, шинжлэх ухааны яамны хэмжээнд бас нэлээн нарийн нарийн зүйлүүдийг илрүүлсэн байгаа. Тэр бурхан багшийн холбогдолтой эд өлгийн маш ховор ховор ийм зүйлүүд Монголд байгаа. Энэ зүйлийгээ бид яаж индастрын хэмжээнд болгох вэ гэдэг асуудлыг бид энэ хүрээндээ ярьж шийдэх болов уу гэж бодож байгаа юм. 

Тэгэхээр манай Нийгмийн бодлогын байнгын хороо энд ажлын хэсэг, одоо хэлэлцэх эсэхийг батлаад явангуут Их Хурал дээр энэ асуудал шилжинэ. Тэгээд Нийгмийн бодлогын байнгын хороон дээр ажлын хэсэг байгуулагдаад, яаж одоо энэ бодлогыг улам чамбайруулах вэ гэдэг асуудал яригдах болов уу гэж бодож байгаа юм. Баярлалаа.

Д.Дэмбэрэл: - За зүйтэй. Хэн хариулах вэ? За Ё.Отгонбаяр сайд. 

Ё.Отгонбаяр: -Санал голцуу юм байна. Н.Ганбямба гишүүний ярьж байгаа саналыг дэмжиж байгаа. Энэ соёлын бодлогыг өөрчлөөд, энэний дараанаас нь бид нар залгаад Соёлын тухай хууль, Соёлын өвийг хамгаалах тухай хуульд бас өөрчлөлт оруулахаар өргөн барьж байгаа. Тэгээд энэ хүрээндээ цаашдаа соёлын аж үйлдвэрлэлийг хөгжүүлэх талаар ярина. Энэ бол ганцхан олдворын хүрээнд биш кино урлаг, утга уран зохиол гээд олон хүрээнд энэ асуудал яригдана. Төрөөс баримтлах соёлын бодлогыг шинэчилснээр энийг одоо хөгжүүлж бий болгох эх үндсийг тавина. Соёл урлагийн салбарын боловсон хүчний хангалт их доогуур байгаа. Одоо мэргэжлийн боловсон хүчний хангалт 60 гаруй хувьтай байгаа. Энийг бас одоо хангалтыг дээшлүүлэх ийм бололцоо үүснэ. Тэгээд соёл, урлагийн байгууллагууд санхүүгийн хувьд олон эх үүсвэрт тулгуурласан, бие даасан, өөрийгөө тэтгэх, зах зээлд өрсөлдөх чадвартай болох ийм эрх зүйн үндэс тавигдана гэж үзэж байгаа. 

Д.Дэмбэрэл: -Р.Раш гишүүн асуултаа тавъя. 

Р.Раш: -Энэ чухал асуудлаа гэж. Үнэхээр одоо улс үндэстний гялайх юмны нэг нь гэж ингэж хэлэх ёстой. Манайд бол соёл нь урлагаасаа хамаагүй хоцорч ингэж явдаг юм шиг байгаа юм. Ер нь соёл гэж нэг их ярихаа больсон. Энийг сөхөж тавьж байгаа нь одоо туйлын зүйтэй ийм байна. 

Сүүлийн үед энэ археологийн малталт, ер нь дээр үеийн соёл, иргэншлийн юмнууд их хийгдэж гарч ирж байна л даа. Тэгээд гадныхан ч их хийдэг. Дээжийг нь, одоо цаг үеийг нь тогтооно гэдэг юм уу, янз бүрийн юм тайлбар хэлээд ингээд аваад явчихдаг. Тэгээд эргүүлээд өгдөггүй. Тэндхийн том үзмэр болоод л. Ноднин, уржинан жил Их Хурлын даргыг одоо бид нар бас бараадаж Ленинградын Эрмитажид очиж үзэж байсан. Сайхан, сайхан юмнууд ингээд одоо байж байдаг. Бид нар тэрийг өөрсдөө мэдэхгүй байж байх жишээтэй. Тэгээд энэ чиглэлээр ер нь одоо юу бодож байна вэ манай яам. Хүн Хархориныг ухаад аваад явчихдаг гэж ярьдаг юм билээ. Тэгээд эргүүлээд өгдөггүй. Гаалийнхан ч тэгээд гаргачихдаг. Зүгээр шууд саналаа гэж энэ дээр нэмэрлээд хэлэх юм бол ер нь тийм юм байна уу, үгүй юу. Сайн лаборатори, тэрийг илрүүлээд гаргаад ирлээ гэхэд цаг үеийг нь тогтоодог, түүх талаас нь судалдаг ийм юм бол манайд байдаггүй юм шиг байна. Тэгээд арга буюу хүний үгэнд ороод ингээд итгээд явуулчихдаг. Нөгөөдөх нь юу гэх вэ аваад явчихдаг. Эргүүлээд өгдөггүй. Нэхэж дагаж нэг их болдоггүй. Нэг ийм л юм байгаад байх шиг байгаа. Өөрсдийгөө бид нар чинь ухаандаа ер нь тийм л юм чинь. Дээр үеийн түүхтэй, удамтай ард түмэн гээд ингээд яриад байдаг. Яг нөгөө юмнууд нь болохоор зэрэг дандаа хүнийд байдаг. Тэнд л мөнгө үйлдвэрлээд байж байдаг. Ийм байх юм. Энэ талаар манай яам юу бодож байна вэ? Говийн ноён хутагт Равжаагийн газар доор байгаа юмнууд ч зөндөө л ярьдаг шүү дээ. Ил гаргая гэхээр яаж ил гаргахаа ч мэддэггүй. 

Д.Дэмбэрэл: - Ё.Отгонбаяр сайд. 

Ё.Отгонбаяр: - Ер нь бол 2001 онд соёлын өвийг хамгаалах тухай хууль батлагдахад анх удаагаа энэ археологийн малтлагаар олдож байгаа олдворыг бүгдийг нь Монгол Улсын өмч болгож ингэж хуульд заасан. Тэрнээс өмнө бол археологийн малтлага, ялангуяа 50, 60, 70-аад оны үеийн археологийн малтлагаар гарч ирсэн зүйлүүд бол хилийн чанад руу гарч байсан ийм үзэгдэл байсан. Одоо бол гарахгүй байгаа. Ганцхан тохиолдолд хугацаатай гаргаж эргэж оруулж ирж байгаа. Энэ тухайн археологийн олдворыг манайд хадгалах, сэргээн засварлах хүчин чадал байхгүй байгаа тохиолдолд гаргаж эргэж оруулж ирж байгаа. Энэ бол Хүннүгийн түүхтэй холбогдсон хивс, Баян-Өлгий аймгийн Улаан-Ус сумаас олдсон олдворууд гэсэн ийм зүйлүүдийг ОХУ-ын Шинжлэх ухааны академид сэргээн засварлалт хийгээд буцааж авсан. Одоо Германд манай үүсэн дээрх бичиг байгаа. Энийг энэ оны нэгдүгээр хагаст багтааж буцаж ирнэ. Сэргээн засварлалт нь одоо дуусч байгаа гэдгийг бас хэлэх нь зүйтэй байх. 

Лаборатори, соёлын өвийн төв бол энэ сэргээн засварлах ажлыг хийж байгаа. Ихэнхи олдворуудыг үндэсний сэргээн засварлах боловсон хүчний чадавхи, тоног төхөөрөмжийнхөө хүчээр бид нар сэргээж чадаж байгаа. Зарим олдворуудын хувьд бол Монголд байтугай, дэлхийд нэг хоёр лаборатори байдаг ийм тохиолдлууд байгаа. Тэд нар бол одоо хилийн чанадад гэрээтэй гаргаж буцаж ирэхээс өөр арга байхгүй байгаа гэдгийг хэлье. 

Д.Дэмбэрэл: - Р.Раш гишүүн тодруулъя. 

Р.Раш: -Та ярихдаа бол их л зэгсэн юм л Германд болж байгаа гэж яриад байна. Үгүй бол энэ улс. Мэдээлэл тэгвэл их муу байна бид нар. Мэдээлэл их муу байна. 

Д.Дэмбэрэл: -Ч.Улаан гишүүн асуултаа тавъя. Р.Раш гишүүний юмыг нэмээд дараа нь хариулчихъя. Тэр мэдээлэл хангах барих юмнууд. 

Ч.Улаан: -Соёлын бодлогыг нэлээн ул суурьтай сайн ярьж тодорхойлох учиртай гэдэгтэй санал нэг байна. Оруулж ирж байгаа асуудал, хийгдэж байгаа танилцуулга маань бас нэлээн олон асуудлыг их бүрхэг, бүдэг, ерөнхий байдлаар харуулж байна л даа. Тэгээд хэлэлцүүлгийн явцад энийг нэлээн дэлгэрүүлж тодорхой ярина биз дээ гэсэн бодолтой байгаа юм. 

Улсын Их Хурлын тогтоолын хувьд би нэг ийм саналтай байна. Ер нь сүүлийн үед Их Хурлаас гаргаж байгаа тогтоолууд нэг тийм ерөнхий хуурай үгтэй. Лозонгийн шинжтэй ийм л тогтоолууд гараад байна. Газрын тосны тогтоолыг өчигдөр бид нар хэлэлцэж байгаад л гаргасан. Ойрын хугацаанд хийж гүйцэтгээд гээд гарч байх жишээтэй. Тэр нь таван жил юмуу, арван жил юмуу, хоёр сар юмуу, тодорхойгүй байх жишээтэй. Ийм зайлшгүй Засгийн газар өөрөө санаачилга гаргаад шуурхай ажиллаад хийчих асуудлуудаар Их Хурлаас нэг чиглэл ч аваад байгаа юм шиг, зөвшөөрөл ч аваад байгаа юм шиг ийм тогтоол гаргаад байх нь хэрэгтэй байдаг юм уу гэж би эргэлзээд байгаа юм. Тогтоолын 2 дугаар заалт байна.

3 дугаар заалт бүр сонирхолтой. Соёлын бодлогын үзэл баримтлал дотор нэлээн толгой дээр нь гол бодлого болгож гаргаж тавьж байгаа асуудал бол жил бүрийн улсын төсөвт шаардагдах хөрөнгийг тусгаж байхыг Засгийн газарт үүрэг болгох гэж тусаж байгаа юм. Энэ маань юу гэсэн үг юм бэ? Энэ төсвийн гадна үлдчихээд байна гэсэн үг юмуу, төсөвт оруулж ирээч гэсэн үг юмуу, эсвэл төсвөөр өгч байгаа хөрөнгө нь хүрэхгүй байна гэсэн үг юмуу? Эсвэл соёлын төсвийг хасдаг, танадаггүй, Их Хурал шууд эндээ аваад хянадаг болооч гэсэн үг юмуу? Бодоод байвал ДНБ-д эзэлж байгаа 1,7-1,8 хувь байгааг л нэмэгдүүлэх санаа байгаа юм шиг байна. Энэ юмнуудаа тодорхой бичихгүй бол, энэ тогтоол дотор ингээд бичигдчихээр шаардагдах хөрөнгө гэдгийг яаж тодорхойлох юм бэ? Боломж, нөхцөлтэйгөө яаж уялдуулах юм бэ? Засгийн газар өөрөө үүнийг хянаж үзээд уялдуулаад боллоо гэж орж ирээд батлуулж байгаа шүү дээ. Тэгэхээр энэ хэнд хэлээд байгаа үг вэ гэдгийг нь явцын дунд нэлээн яримаар асуудлууд бас энд гараад байгаа юм.

Бодлогыг нь аваад үзэхээр ямар бодлого нь юу гэж байж багаад, ямар үндэслэлээр яагаад өөрчлөгдчихөж байгаад зарим нь ойлгомжгүй л байна /ний нуугүй ярихад/. Жишээ хэлэхэд би нэг л заалтыг иш татмаар байна. Соёлын бодлогод баримтлах зарчим гээд байгаа юм. Монгол үндэстний соёлыг дэлхийн соёлын ололттой жишиглэн хөгжүүлнэ гээд байна. Тэр нь юу гэсэн үг юм, дэлхийн соёлын юм руу аваачиж хийнэ гэсэн үг юмуу, үгүй юу. Эсвэл тэрийг харгалзан үзэж, хөгжинө гэсэн үг юмуу, эсвэл зэрэгцүүлэн хөгжинө гэсэн үг юмуу гэх жишээтэй ийм ойлгомж муутай, салаа утгатай үгүүдээрээ бодлогоо тодорхойлчихоор сүүлд нь эргээд энэ бодлогоо дүгнэж, үнэлж болохгүй шүү дээ.

Дэлхийн соёлын ололтоор баяжуулан үндэснийхээ соёлыг хөгжүүлнэ гэвэл хүн ойлгож болж байна. Тэгэхээр баяжуулахгүй нь байна шүү дээ. Тэр жишгийг дагаж байгаад ер нь яваандаа бүгдээрээ сааралдуу дэлхийн жишгийн соёлтой болох юмуу гэсэн санаа ч гармаар юм шиг.

Д.Дэмбэрэл: -Ё.Отгонбаяр сайд.

Ё.Отгонбаяр: -Төрөөс баримтлах соёлын бодлогыг шинэчлэн баталсны дараа соёл, урлагийн салбарт зарцуулах хөрөнгийн хэмжээ одоогийн төсөвт зарцуулагдаж байгаа хэмжээнээс нэмэгдэх ёстой гэж бид нар үзэж байгаа юм. Тийм учраас шаардагдах хөрөнгийг улсын төсөвт тусгаж байх гэсэн заалт үүнтэй холбогдож орсон.

Үүний дараа Соёлын тухай хууль, Соёлын өвийг хамгаалах тухай хууль шинэчлэгдэн найруулагдана. Холбогдох хөтөлбөрүүд, соёл, урлагийг хөгжүүлэх мастер төлөвлөгөө энэ бодлого дээр үндэслэж гарах юм. Ингээд ирэхээр тэр төлөвлөгөөгөө Засгийн газар батлахдаа бас төсөвтөө мөнгөө суулгаад явна гэсэн ийм санаатайгаар найруулсан юм. Хэрвээ бодлого дээр байгаа найруулгууд янз бүр байгаа бол бид тэрийг эргэн харах тал дээр Байнгын хороон дээр хэлэлцүүлэхэд нь харъя.

Үндэсний соёлыг дэлхийн соёлын ололттой жишиглэн хөгжүүлэх гэдэг нь хэтэрхий ерөнхий байна гэдэг шүүмжлэлтэй санал нэгдэж байна. Баяжуулан гэж байж болохгүй. Манай үндэсний соёл бол тусдаа дангаар явах ёстой. Санаа нь дэлхийд ямар төгөлдөр хуураар дардаг юм, тэр төгөлдөр хуураар нь  үндэснийхээ соёлын салбарыг хангана гэсэн бүдүүлэг хэлэхэд тийм л санаа цаана нь яваа юм.

Д.Дэмбэрэл: -Баярлалаа. Ч.Улаан тодруулъя.

Ч.Улаан: -Одоо энэ соёлын бодлого дотор орж ирж байгаа заалт болгоныгоо хуучинтай нь зэрэгцүүлээд, одоо ингэж найруулж байгаа юм, ялгаа нь энэ юм, үүнээс ийм өөрчлөлт гарах юм гэдгийг энэ хэлэлцүүлгийн явцад дэлгэрэнгүй зэрэгцүүлсэн хүснэгт маягтаар гаргаж, Байнгын хороод дээр хэлэлцүүлэг хийхэд ярилцвал зүгээр байна. Энэ дээр яам ажиллаач ээ. Тэгэхгүй бол энэ салбарын мэдлэг туйлын хомс, мань мэтийн хүмүүст ойлголтгүй, хөвсөн ойлголт болоод байна. Үүнийг анхаараач ээ гэж байгаа юм.

Ё.Отгонбаяр: -Шүүмжлэлийг анхааралдаа авъя.

Д.Дэмбэрэл: -Р.Буд гишүүн асуултаа тавья.

Р.Буд: -Монгол Улсын төрөөс соёлын талаар баримтлах бодлогыг шинэчилж байгааг дэмжиж байна. Энэ цаг үеэ олсон чухал асуудал. Үүнтэй холбогдуулан бодлогын баримт бичгийг батлах үед нэлээн анхаарах асуудлууд байна уу даа гэж бодож байгаа юм.

Ийм бодлогын баримт бичиг 300, 400 байдаг гээд байдаг. Үүнийгээ эрэмбэлэх шаардлагатай байх юм. Энийг Засгийн газар хийх юмуу, Улсын Их Хурал хийх юмуу? Энэ олон бодлогын баримт бичгийг эрэмбэ тогтоохгүй бол одоо бүгд л ДНБ-ий төдөн хувиас доошгүйг нь бодлогын баримт бичгээ хэрэгжүүлэхэд зарцуулна гээд заагаад байгаа. Гэтэл тэр нь бодит байдал дээр хэрэгждэггүй. Тийм учраас Монголд өнөөдөр усны бодлого нь нэгдүгээрт байх юмуу, соёлын бодлого нь нэгдүгээрт байх юмуу. Үүнийгээ эрэмбэлэх хэрэгтэй болов уу. Улсын Их Хурал энэ дээр анхаарах ёстой болов уу гэж бодож байгаа юм. Тэгэхгүйгээр энд ороод ирснийг нь л батлаад байдаг. Гараад явахаараа Засгийн газраас  Улсын Их Хуралд дараа оны төсөв, төлөвлөгөө өргөн барихад нөгөө бодлогынхоо баримт бичгийг бариад ороод ирэхээр төсөв нь байхгүй болчихоод байгаа шүү дээ. Тийм учраас үүнийг нэгдүгээрт эрэмбэлэх, Засгийн газраас асуулт байна. Засгийн газар дээр ингэж бодож, боловсруулж байгаа юм байна уу?

Хоёрдугаарт, бид сүүлийн үед гадаад харилцаа хөгжиж, нэлээдгүй гадна, дотно явж байгаа. Түрүүн Ленинградын Эрмитажид ховор олдвор үзэж байсан тухайгаа Улсын Их Хурлын гишүүн ярьж байна. Би хажууд байгаа Өвөр Монголоор хоёулаа явлаа. Тэнд эзэн богд Чингисын өв соёлын харуулсан, үүх түүхийг харуулсан үндэсний маш том юм хийжээ. Тэгэхээр бид нар Мянганы суут хүн Монгол түмний том эзэн. Энэ эзэн богд Чингис хааныг мөнхжүүлэх талаар ямар бодлого баримтлах юм бэ? Ойрын үед энэ чиглэлээр бие даасан бодлого, Хэнтий орчимд нь байх юмуу, өөрийнх нь Их Монгол Улсаа байгуулсан газар, эсвэл Дэлүүн Болдог хавьд байх юмуу? Энэ хавьд томоохон аялал, жуулчлалын үүх, түүхээ харуулсан томоохон цогцолбор байгуулахгүй бол бид нар алсдаа их удахгүй нэг мэдэхэд бүх дэлхийн Монголыг сонирхож байгаа улс Өвөр Монгол руу аялал жуулчлал тийшээ урсах нь ээ. Энэ нэг талаасаа улсын эдийн засагт муу, нөгөө талаасаа  магадгүй манай өв соёл, үүх түүх бүдгэрэхэд ихээхэн муу нөлөө үзүүлж магадгүй байна. Энэ дээр Боловсролын сайд, энэ чиглэлийн хүмүүс юу бодож байна вэ?

Би түрүүн үүнийг төсөв хэлэлцэх үед намын бүлэг дээр санал тавьж байна. Үүнийг авч үзэхгүй бол үнэхээр болохоо больчихсон юм билээ. Энэ дээр ямар бодлого байна вэ?

Гуравдугаарт, түүхий музейд байгаа ховор олдвор, Сангийн яаманд байдаг эрдэнэсийн ховор зүйлүүд солигддог, холигддог тухай, гадаад, дотоод руу гарч байгаа тухай, хуурамчаар хийгээд оргиналийг нь авч байгаа тухай асуудал их яригддаг боллоо. Энэ Үндэсний түүхийн музей хийгээд бусад музейнүүдэд ийм болсон явдал байна уу? Боловсролын яаманд ийм судалгаа байна уу?

Дөрөвдүгээрт, ард түмний гар дээр үндэсний үүх түүхтэй холбоотой түүхэн хүмүүсийн хэрэглэж байсан эд зүйлтэй холбоотой ховор олдворууд бас байх юм. Байдаг сураг байх юм. Үүнийг худалдаж авч эдийн засгийн эргэлтэнд оруулах, Үндэсний түүхийн музей, өв соёлоо хамгаалах чиглэлээр яам маань ямар бодлого явуулж байна вэ? Сүүлийн жилүүдэд хэдэн ийм ховор олдворыг худалдаж авсан бэ? Үүнийг худалдаж авахад мөнгө төгрөг хүрч байна уу?

Би үүнийг яагаад асууж байна вэ гэвэл эх оронч сэтгэлгээтэй, энэ чиглэлийн зүйлийг сонирхдог хүмүүс маш их зүйлийг цуглуулсан байдаг юм байна. Энэ сайн хэрэг. Гэхдээ үүний хажуугаар гадагшаа маш их гарч байна гэсэн мэдээлэл байдаг. Энэ дээр  ямар арга хэмжээ авах ёстой юм бэ? Харин ч улсын төсөвт ийм тодорхой бус заалт оруулж байснаас тийм, тийм өв соёлын зүйлийг худалдаж авахад төдөөс доошгүй сая, тэрбум төгрөгийг тусгах нь зүйтэй гэсэн шийдвэрийг Улсын Их Хурал гаргавал, бүр жагсаалтаар нь баталбал энэ үр дүнтэй болох болов уу гэсэн зүйл байна.

Дараа нь манай Сүхбаатар аймагт хүн чулуун хөшөөний ихэнх хувь нь байдаг. Бараг 60-аад хувь нь гэж үздэг. Сүүлийн аялал жуулчлал хөгжиж байгаа, гадаад, дотоод хөдөлгөөн ихсэж байгаатай холбоотойгоор /микрофон хаагдав/.

Д.Дэмбэрэл: -Р.Буд гишүүн тодруулаад асууя.

Р.Буд: -Энэ ховор олдворын тэнд байдаг хүн чулуун хөшөөнүүд хөдөлгөөнд орох, алга болох асуудал байна. Тэгэхээр үүнийг цаашдаа яаж хамгаалах ёстой юм бэ? Хүн чулуунуудыг түүхийн, аймаг, орон нутгийн судлах музейд авчирч тавиад тэрний хуулбарыг орон нутагт нь яг газар дээр нь тавих ёстой юмуу. Дэлхий нийтийн чиг хандлага ямар байдаг юм бэ? Лав л манайх тэнд хадгалж чадахгүй нь. Би аргаа бариад бас хэдэн жилийн өмнө энэ асуудлыг ярьж байсан шүү дээ. Чип суулгавал яасан юм бэ? Тэр үнэт, хосгүй бүтээлүүд дээр чип суулгаад тэрийгээ GPS-ийн системээр хянавал яасан юм бэ гэсэн асуудлыг хөндөж тавьж байсан. Энэ чиглэлээр бодож, санаж байгаа юм байна уу?

Эцэст нь бас манай аймгийн Онгон сумаас хэдэн жилийн өмнө Онгон таван булаг гэдэг сумаас алтан ургийн их ховор олдвор олсон. Үүнийг тэр үед нь Монгол Улс даяар шуугиж байсан. Энэ олдворууд одоо хаана, хэний гарт ямар хяналтанд байна вэ гэсэн ийм хэдэн асуулт байна. Баярлалаа.

А.Пүрэвсүх: –Р.Буд гишүүний асуултад хариулъя. Засгийн газрын хэмжээнд байгаа нийт, бүх бодлогын бичиг баримтыг эмхлэх тухай асуудал дээр би хариулж мэдэхгүй байна. Засгийн газраас лавлагаа авч байж хариулъя. Усны бодлого, соёлын бодлого гэдэг дээр жишээ хэлбэл, урьд тийм ажил явж байгаа талаар надад мэдээлэл алга байна.

Их хааны цогцолбор байгуулах, ер нь иймэрхүү асуудлууд бол соёлын мастер төлөвлөгөөний хүрээнд цаашаа төлөвлөгдөж явна. Өөрөөр хэлбэл, бодлого батлагдсаны дараа хууль батлагдаад, хуулийн хүрээнд мастер төлөвлөгөөгөө бид нар гаргаж ирнэ. Тийм болохоор энэ хүрээндээ энэ олон  асуудлуудыг тусгах байх гэж би ингэж үзэж байна. Төлөвлөж явж байгаа.

Музейн үзмэрүүд холигдож, солигдсон тухай асуудлын тухай гэвэл ер нь 2000-аад оны эхэн үед хоёр, гурван музейд ийм үйл явдал болсон юм билээ. Заримынх нь эрүүгийн хэрэг ч дуусаагүй явж байгаа. Ер нь 2007 онд шийдвэр гараад музейн үзмэрийн тооллого хийсний дараа энэ асуудал журамлагдсан. Хамгийн гол бэрхшээл нь юутай холбогдож байсан бэ гэхээр 1950, 1960-аад оны үеэс эхлээд бүртгэлээ хийхдээ зураг байхгүй, бичээд бүртгэчихдэг. Алтан бурхан гээд бичээд бүртгэчихдэг байсан. Тэр нь ямар бурхан байсан зэрэг нь мэдэгдэхгүй ийм байсан учраас бид нар Засгийн газраас хөрөнгийг нь гаргаад, каталогийг нь гаргаад дуусаж байгаа. Өөрөөр хэлбэл, музейд байгаа бүх үзмэрүүдийн гэрэл зураг каталоги манайд бий болж байгаа. Электрон хэлбэрээр бэлэн болчихсон байгаа. Хэвлэх асуудал одоо яригдаж байгаа.

Ховор олдвордыг худалдаж авах тухай дээр бараг сүүлийн хоёр жил, энэ жил анх удаагаа нэлээн ховор олдвор худалдаж авч байгаа. Энэ нь саяхан Засгийн газраар шийдвэр нь гараад 1287 онд Хубилай хааны зарлигаар хийсэн дэлхийн анхны цаасан мөнгө гэж дэлхийд дөрөвхөн ширхэг байдаг ховор олдворыг бид нар Үндэсний музейд худалдаж авсан. Үүнтэйгээ хамт 52 нэн ховор хосгүй үнэтэд тооцогдох Чингис хаан, Өгөөдэй хаан, Гөег хаан, Мөнх хаан, Алтан ордны хаадууд, Цагаадайн улс, Ил Хаант улсын түүхэнд холбогдох зоосуудыг ингэж худалдаж авсан. Цаашдаа иймэрхүү зүйлд жаахан мөнгө тавимаар юм билээ. Жишээлбэл, тухайн хүний коллекцид байгаа хоёр ховор үзмэрийг тэр хүн нь өөрөө зарна гэсэн боловч бид нарын төсөвлөгдсөн хөрөнгө хүрээгүй. Энэ бол Богд хаант Монгол улсын үед гаргасан цаасан мөнгө. Цаана нь Хархоринд дэлдсэн гэх ийм алтан зоос байгаа. Эд нарыг бас худалдаж авъя гэсэнд мөнгө төгрөг тэр болгон хүрээгүй байгаа гэдгийг хэлмээр байна.

Хөдөө, орон нутагт байж байгаа хүн чулуун хөшөө, буган хөшөө, үүнтэй холбогдсон зохицуулалтыг ховор хөшөөнүүдийг яг эхийг нь Үндэсний музейн хадгалалтанд аваад, тухайн газар хувийг нь хийж тавьдаг ийм олон улсын практикийн юм байдаг. Тэгээд үүнтэй холбогдоод хэд хэдэн арга хэмжээ авах гээд бэрхшээл маш их үүсэж байна. Яагаад гэвэл энэ хөшөөнүүдтэй холбоотой, бас ард иргэдийн итгэл үнэмшил, сүсэг бишрэл гэх мэтийн ийм зүйл дээр тулгуурласан бэрхшээл их гарч байна. Нэг хэсэгтээ манайх бол гадаа тавих технологийг дууриах тийм технологигүй байсан. Жишээлбэл, Дорнод аймгийн Шонхорын билүү дээ, би нэрийг нь мартчихлаа. Хүн чулууг хувийг нь хийгээд, гадаа тавьж болохгүй учраас гээд Дорнод аймгийн музейд тавьчихсан. Ингээд орон нутгийнх нь хүмүүс болохоор хувийг нь хийнэ гэсэн яасан бэ гээд байдаг. Тэр нь Дорнодынхоо музейд байж байгаа тохиолдол бий. Өвөрхангайн Бага-Эрээний хүн чулууг музейд эхийг нь тавиад хувийг нь аваачиж тавина гэсэн чинь ард иргэд нь сүсэг бишрэлээс болоод ингэсэн учраас музейд хувийг нь, яг байсан газарт нь эхийг нь тавьчихсан гэх мэтийн иймэрхүү тохиолдлууд байгаа. 


Цаашдаа үүнийг хуулийнхаа бодлогоор зохицуулж өгөх шаардлага байна гэж ингэж үзэж байгаа. Хулгай гарах явдал бас гараад байгаа учраас ховор хүн чулуунуудыг хадгалах, хамгаалах дээр арга хэмжээ авах ёстой гэж үзэж байгаа.


Д.Дэмбэрэл: -Гурван гишүүн асуулт тавихаар байна. Гишүүдийнхээ асуултыг сонсох хүртэл цагаа сунгачихъя. 

Л.Гантөмөр: -Нэгдүгээрт, Монгол Улсын төрөөс баримтлах соёлын бодлого шинэчлэгдэхтэй холбоотой тодорхой судалгаанууд хийгдсэн байх ёстой гэж ингэж бодож байна. Энэ судалгаануудыг Их Хуралд өгөөч гэсэн ийм саналтай байна. Энэ судалгаа гэдэг зүйл дотор би юу хэлж байна вэ гэхээр монгол хүн өнөөдөр хичнээн нь ном уншдаг юм, хэдэн төрлийн ном уншдаг соёл байна, хэд нь кино үздэг юм, хэдэн кино театр руу очдог юм. 

Өөр ер нь монгол хүний соёлыг яг өнөөдрийн төвшинд яаж тодорхойлж байгаа юм бэ? Худлаа хэлдэг нь хэд байгаа юм, хулгай хийдэг хүмүүжил авч байгаа нь хэд байгаа юм, усанд орж байгаа нь хэд байгаа юм бэ гээд. Энэ соёлынх нь өөрийн төвшинг тогтоодог судалгаа байгаад, тогтоосны дараа бид цаашаа ямар бодлого барьж, ямар соёл, иргэншилтэй ард түмнийг бэлдэх юм бэ? Тэрний төлөө Засгийн газар юу хийх юм бэ гэсэн ийм л асуудал тавигдах учиртай юм болов уу гэж би хувьдаа бодож байна. Тэгэхгүй болохоор бид нар соёл гэж ярихаар л хөөмий ярьдаг, бөх ярьдаг. Тэр хэдэн мянган жилийн өмнөх түүх ярьдаг болчихоод байна шүү дээ.

Яг өнөөдрийн 2012 онд амьдарч байгаа монгол хүний биедээ авч явж байгаа соёлын тухай жишээлбэл яримаар байгаа юм. Д.Жанцанноров гуай шиг бүтээл гаргаж байгаа хэдэн хүн байгаа юм бэ, ямар хэмжээний бүтээлүүд гарч байгаа юм бэ? Мөн үү? Өнөөдрийн амьдралаас урган гарч байгаа ямар, ямар зохиолууд байгаа юм бэ? Хэдэн зохиол өнөөдөр гарч байна, хэдэн ширхэг хэвлэгдэж байгаа юм бэ, хэд зарагдаж байна вэ?

Аймгуудын номын санд өнөөдөр 4 сая төгрөгөөр жилд ном худалдаж авч байна шүү дээ. Гэтэл Их Хурлын гишүүн миний ном худалдаж авдаг төсөв 1 сая 500 мянган төгрөг байгаа байхгүй юу. Гурван гишүүний ном худалдаж авдаг мөнгөөр аймгийн бүтэн номын сан худалдаж авч байна шүү  дээ. Тэгвэл тэр аймагт тэр байгаа 30 мянга, 20 мянга, 50 мянган хүн нь яаж ном уншдаг юм бэ? Номын хичнээн дэлгүүр ажилладаг юм бэ?

Хөгжим гэж ярьж байна. Жилд хэдэн хөгжмийн бүтээл Монголд гарч байна вэ, хичнээн төрлийн дуу гарч ирж байна, хэдэн сиди гарч байна, хичнээн хүний гар дээр очиж, яаж сонсож байна вэ? Тэгэхээр би соёлын бодлогыг ойлгохдоо ирэх 20 жилд ч юмуу, 30 жилд монголчууд энэ төвшинд хүрнэ. Өнөөдөр ийм байна, 30 жилийн дараа бид нар ийм болно гэж л уг нь яримаар байна. 30 жилийн дараа монголчуудын соёл, иргэншил ингэж дээшилнэ. Тэрийг магадгүй 100 жил, 200 жилийн дараа Монголын өв соёл гэж өнөөдрийн монголчуудын бүтээсэн өв, соёлыг ярьдаг, хэлдэг байх ёстой болов уу гэж би харж байгаа юм.

Энэ тавьж байгаа мөнгө нь ч гэсэн адилхан 300-гаад тэрбум төгрөг тавигдсан байна. Энэ 300 тэрбум төгрөг бол Монгол хүний соёлын өнөөдрийн байгаа төвшинг ингэж дээшлүүлнэ гэсэн тоогоор хангагдмаар байна. Их  сургуульд сурч байгаа оюутнууд нь төдөн зуун ном уншина, ажил хийж амьдарч байгаа хүмүүст нь төдөн зуун ном гардаг байна. 6 настай хүүхдүүдэд бид өөрийн гэсэн өв соёлыг бий болгохын тулд ийм, ийм программ хэрэгжүүлнэ гэсэн ийм л юм баймаар байх юм. Ийм судалгаанууд юу байна, энэ талын зорилтууд юу байна вэ?

Надад бол 1996 онд байсан тэр соёлын тухай ойлголт чинь өнөөдөр яг адилхан байгааг л би түрүүн. Тэгвэл яагаад шинэчилж байгаа юм бэ гэдэг асуудал байгаа юм. Монголчууд түүхээ судлахын төлөө л яваад байх юмуу, түүх бүтээхийн төлөө явах юмуу гэдэг асуудал байгаа юм.

Өнөөдөр харж байгаа соёлтой холбоотой хүмүүсийн хийж байгаа ажлыг харахад ерөөсөө л ой тохиолдуулаад тухайн түүх /микрофон хаагдав/.

Д.Дэмбэрэл: -Л.Гантөмөр гишүүн тодруулъя.

Л.Гантөмөр: -Тухайн үеийн түүхийг л тодруулдаг ажилтай. Жишээлбэл, 100 жилийн ойг тохиолдуулаад та жишээлбэл, тухайн үеийн түүх дотроос Чин Ван Ханддоржийг сугалж авч дөвийлгөсөн түүх бүтээлээ шүү дээ. Гэтэл Намнансүрэн хаана байна вэ, бусад нь хаана байна вэ? Тэгэхээр юу хэлээд байна вэ гэхээр хүн болгон 100 жил, 200 жилийн өмнөх амьдрал тэмтэрдэг ийм монголчууд байх юмуу, 100 жилийн дараа, 200 жилийнх дараах амьдралыг хардаг, тэмүүлдэг монголчууд байх юмуу гэдгийг л би, энэ ялгааг гаргасан соёлын шинэ бодлого гараарай гэж би хувьдаа бодож байна. Энэ дээр эрхэм сайдын саналыг сонсмоор байна. Ямар ч байсан энэ оруулж ирсэн баримт бичиг бол яг хуучин шигээ, ардчиллын анхны он жилүүдэд алга болчихсон байсан түүхийг сэргээдэг байсан тэр Монгол төрийн барьж байсан зарчмыг л одоо дахиад цаашаа бариад явъя гэсэн ийм л агуулга жишээлбэл, надад харагдаж байгаа юм.

Д.Дэмбэрэл: -Ё.Отгонбаяр сайд.

Ё.Отгонбаяр: -Би соёл, урлагийн салбартай холбоотой статистик мэдээллийг энэ бодлого хэлэлцэж байгаатай холбогдуулж гишүүдэд хүргүүлье. Гэхдээ статистик мэдээллийн дотор энэ номын тоо, кино театрын тоо гэдэг юмуу, энэ бүх үзүүлэлтүүд орно. Усанд орж байгаа бол орохгүй. Ахуйн соёлын асуудал дээр манайх одоохондоо статистикийг хөтлөхгүй байгаа. Ер нь үүнтэй холбоотой таны асуугаад байгаа асуултуудыг тэмдэглээд  авчихсан учраас тэрэнтэй холбоотой мэдээллүүдийг бид цаашаа өгье.

Соёлын энэ бодлого бол хуучинтайгаа адилхан байна гэж таны шүүмжилж байгаатай жаахан санал нийлэхгүй байна. Одоо өнөөдрийн манай соёл, урлагийн байж байгаа байдал бол төсвийн хүрэлцээтэй, хүрэлцээгүй хөрөнгөөр явдаг ийм соёл, урлаг явж байгаа юм. Үүнийг олон эх үүсвэртэй болгоё, соёлын аж үйлдвэрлэлийг хөгжүүлье, соёлын брэнд бүтээгдэхүүнийг бий болгоё гэсэн ийм санаанууд гаргаж ирж байгаа нь яг таны хэлж байгаа ирээдүй рүүгээ харсан ийм алхам болох юм. Жишээлбэл, ганцхан жишээ татахад Монгол Улс 30-40 дэлгэц дээр гаргах уран сайхны кино бүтээхэд 250-300 саяас дээш өртгөөр бүтээсэн уран сайхны кино ашиггүй болчихож байгаа юм. Мөнгө олох аргагүй болчихож байгаа юм.

Хэрвээ олон улсын хэмжээнд кино бүтээгээд эхэлбэл жишээлбэл, Солонгостой хамтраад хийхэд 33 мянган дэлгэц дээр гарах кино гэдэг бол төсөв нь шал өөр кино явна л даа. Тэрэнтэйгээ дагасан чанарын шал өөр бүтээгдэхүүн явах юм гэдгийг хэлье. Соёл, урлагийн салбар зөвхөн түүхийг тодруулахтай холбоотой биш, соёл, урлаг их олон салбарыг хамаарч байгаа гэдгийг бас хэлмээр байна. 

Чин Ван Ханддоржийн тухай та миний хариуцаж байгаа төрийн бус байгууллагын ажлыг төрийн ажилтай холиод  ойлгочих шиг боллоо. Тэр төрийн бус байгууллагын ажил байсан юм шүү.

Д.Дэмбэрэл: -Гишүүд ээ, энэ бодлогын баримт бичиг гээд би та нарт нэг материал харуулаадахъя. Монгол Улсын төрийн бодлогын баримт бичиг гэсэн ийм ном гишүүдэд очсон байх ёстой. Энэ дотор бараг 50-иад бодлогын баримт бичиг байж байгаа. Одоо соёлын бодлогын баримт бичиг 1996 онд батлагдсан энэ байгаа. Одоо нэмэлт, өөрчлөлт оруулахаар орж ирж байгаа. Ийм баримт бичигтэйгээ, орж ирж байгаа материалуудыг бас сайн харах нь зүйтэй байгаа юм. Энэ бол нийтдээ бидэнд. Одоо үүнийг батлаад дараа нь евро стандартыг батлах юм бол 27 бодлогын, тэгээд үндсэн чиглэл, төслүүд гээд ийм том юмыг эмхтгэж гаргасан байгаа. Төр юм байна, ийм юмтай байдаг юм байлгүй дээ. Гэхдээ энэ нь жаахан тодорхой юмуу, бас нэлээн бодлогын үнэхээр авч яваад чадах хэмжээний юмнуудыг оруулсан байж чадаж байна уу, үгүй юу гэдгийг сайн бодоод.

Ер нь Байнгын хороод дээр үүнийг бид нар өгчихсөн байгаа. Байнгын хороодын ажлын албаны нөхдүүд энэ дээр карт нээх ёстой шүү дээ. Хугацаатай, анхаарахаар, засахаар гээд ингээд явж байх ёстой юм л даа. 

Баярлалаа. Я.Батсуурь гишүүн.

Я.Батсуурь: -Энэ баримт бичиг бодлого гэхээсээ илүүтэйгээр төсөв маягтай, тэр тал нь давамгайлж байна. Ер нь сүүлийн үед манайх нэг асуудал шийдэх болоор дандаа мөнгөөр зодож шийддэг асуудлыг. Уул уурхайн баялгийн шинэ баяны цээж өвчин билүү, тэр маягаар хандаж шийддэг хандлага их давамгайлж байна л даа. Юм л бол өө, мөнгөөр шийдчихнэ, төдөн төгрөг гээд ярьдаг болсон.

Арга барил, зохион байгуулалт, менежментийн шинэчлэх арга барил хэрэглэх нь багасаад байна. Тухайлбал, энэ баримт бичиг дээр соёлын сурталчилгаа, соёлоо дээдлэх хүмүүжлийн талаар тодорхой зүйл бараг алга байна. Би бараг үүнийг гол нь, соёлын бодлогын цөм нь байх ёстой гэж бодож байна. Хүн болгон соёлоо дээдэлдэг, монгол соёлоо шүтдэг. Түүний төлөө, хөгжүүлэхийн төлөө хүн болгон мэрийдэг, чармайдаг болчихвол энэ салбар чинь өөрөө төрийн мөнгө, төсвийн оролцоо багатайхан ч өөрөө хөл дээрээ босчихно шүү дээ. Жишээлбэл, хүн болгон хүүхдээ морин хуурт сургая, хүн болгон үндэсний урлагаа сонирхдог, очоод театрт үздэг болчихвол энэ салбар чинь өөрөө аяндаа хөл дээрээ босчихно. Ийм төсвийн их мөнгө зарцуулах шаардлага байхгүйгээр. 

Өнөөдөр барууны соёлын хар л даа. Рок, поп гэдгийг дэлхий даяар сонсдог болсноос асар их орлого тэр хүмүүс олж байна шүү  дээ. Барууны соёл дэлхийг давамгайлж байгаа учраас дэлхий даяар түүнд хамаг мөнгөө зарцуулж байна. Тэр утгаар дэлхийд Монголын соёлыг барууны соёлын хэмжээнд түгээж чаддаггүй юм гэхэд Монголдоо монгол хүн барууны соёлын оронд Монголынхоо соёлыг дээдэлдэг болчихвол энэ салбар чинь өөрөө хөл дээрээ босно гэдгийг л зарчмаа болгоод, зорилгоо болгоод энэ баримт бичигт тусгаад ингээд явбал энэ салбар өөрөө босчихно гэсэн бодолтой байна. Миний хувьд.

Энэ тал дээр энэ баримт бичигт тодорхой зүйл алга байна. Эсвэл би олж харахгүй байгаа юмуу. Ард талд нь баахан төсөв, мөнгөний жагсаалт тавьчихсан, мөнгө нэхсэн юм. Тэгээд дотор нь болохоор дандаа л тэрэнтэйгээ холбоотой хэдэн заалт байж байх юм. Үндэсний монгол наадам байж байна. Үүнийг бодлогын хувьд шинэчлэх шаардлагатай шүү дээ. Монгол бөх сайхан зүйл байдаг. Бүгдээрээ монгол бөхөө сонирхдог, дээдэлдэг, үздэг хардаг том сорт мөн үү, мөн. Гэтэл тэрэнд нь элдэв бусын найраа, мөнгөний, бизнесийн юм болоод явчихсан. Ингээд соёл чинь сөнөж байгаа байхгүй юу. Сөнөх юу байхав дээ, том цохилтонд орж байгаа юм. Үүнийг л төрийн бодлогоор зохицуулах ёстой шүү дээ. Тийм заалт хаана байна вэ?

Монгол морь гэж байна. Үндэсний соёл мөн үү, мөн. Наадам яах аргагүй. Гэтэл сүүлийн үед яаж байна вэ гэхээр энэ наадмыг элдвээр муулдаг болсон. Морины уралдааныг. Хүүхдийн амь, тавилан, хувь заяагаар тоглож байгаа, бараг л энэ хэдэн морины зүтгэлтнүүдийг алуурчид гэж хэлдэг болсон. Энэ чинь соёлд байгаа том цохилт мөн үү? Үүнийг ямар нэгэн байдлаар хүүхдийнх нь аюулгүй байдлыг хангаад, мориныхоо соёлыг дээдлэх, хөгжүүлэх талаар төрөөс бодлого явуулах шаардлагатай шүү дээ. Иймэрхүү маягаар бодлогын зохицуулалтыг менежментийн иймэрхүү аргаа хэрэглэхээс илүүтэйгээр сүүлийн үед бодлого гэхээр мөнгө нэхсэн юм л ярьдаг болсон, яамдууд, Засгийн газар. Мөнгөөр шийдэж болно л доо. Гэхдээ тэр чинь гол арга биш шүү дээ. Мөнгөгүйгээр өөрөө, энийг бизнес гэсэн үүднээс нь хараад, тэр утгаар нь дэмжиж хөгжүүлэхэд энэ чинь өөрөө, өөрийгөө санхүүжээд, өөрөө босчих ийм салбар шүү гэдгийг хэлэх гэсэн юм.

Д.Дэмбэрэл: -Ё.Отгонбаяр сайд.

Ё.Отгонбаяр: -Я.Батсуурь гишүүний асуултад хариулъя. Дотор нь бид аль болохоор менежментийн өөрчлөлтийг тусгахыг хичээсэн. Эрхэм гишүүн энийг анхаарч үзээрэй гэж хүсэх байна. Өнөөг хүртэл манай соёл ямар байгаа вэ гэхээр ний нуугүй хэлэхэд байгууллагууд нь урсгал зардалтай, шинэ бүтээл хийе гэхээр заавал улсын төсвөөс гувшаастай ийм байдалтай байгаа юм. Үүнийг нь өөрчилье, санхүүгийн эрх чөлөөг нь олгоё, брэнд бүтээгдэхүүн бий болгоё, аж үйлдвэрлэлийн салбар болгоё гэсэн ийм санаануудыг энэ дээр тусгаж өгсөн гэдгийг хэлье.

Ер нь 2011 оноос эхлээд мэргэжлийн урлагийн байгууллагуудын орлогыг Засгийн газар авахаар больчихож байгаа шүү дээ. Өөрсдөд нь зарцуул гээд өгчихөж байгаа гэдгийг хэлэх хэрэгтэй. Сурталчилгаа, хүмүүжлийн асуудал дээр заалтуудыг нэмж өгч болох байх. Энэ дээр анхаарах зүйл байх шиг байна. 

Барууны соёлыг монгол соёл давамгайлах гэснийг бид оруулаад дэмий байх. Нарыг алгаараа хаана гэж бид чадахгүй. Дэлхий даяараа явж байгаа соёлын урсгал явдгаараа явна. Бид үндэснийхээ соёлыг л хамгаалах, хадгалах чиглэлээр анхаарна.

Бөх, морины дүрэм, журмыг төрийн бус байгууллага нь хариуцах байх. Бөхийн дүрэм, журам руу төр ороод мэдэхгүй. Ордог ёстой ч юмуу, би тэрийг мэдэхгүй байна. Монгол үндэсний наадам гээд соёлын өв гэсэн агуулгаар нь дэлхийд бүртгүүлэх, үүнийг нь баримтжуулах, соёлынх нь өв байдлаар үүнийг байгаа юмыг нь байгаа байдлаар нь хадгалах, хамгаалах тал дээр бодлогод юм тусаж болох байх.

Д.Дэмбэрэл: -Баярлалаа. Ц.Мөнх-Оргил гишүүн асуултаа тавья.

Ц.Мөнх-Оргил: -Баярлалаа. Үндэсний соёл, урлаг, цаашлаад ахуйн соёл гээд бөөн олон асуудлууд энэ дотор давхардаад зэрэг, зэрэг яваад байна л даа. Мэдээж ахуйн соёл чухал асуудал л даа. Энэ дээр миний бодлоор ямар нэгэн байдлаар тусгалаа олчихсон байвал зүгээр байсан байх гэж бодож байгаа юм. Түрүүн Л.Гантөмөр гишүүн асуугаад байна шүү дээ. Жишээлбэл, соёлын баримт бичиг дээр ер нь монголчууд нүүдлийн соёл иргэншлээсээ суурьшиж эхэллээ. Суурьшлын соёл руу шилжлээ гэсэн санаа энэ дээр нь оруулаад байна л даа. Гол нэг санаа нь. Үнэхээр тийм байгаа бол суурьшмал соёл иргэншил гэдэг чинь юу юм бэ, тэр нь ямар юм байдаг юм бэ гэдгийг ойлгож, таниулдаг ухуулга сурталчилгааны ч юм энэ дотор байх ёстой юм шиг гэх мэтийн олон юм энэ дээр бодогдоод байна.

Тэгээд гарцаагүй асуух хоёр, гурван асуудал байгаад байна. 1996 онд бодлогын баримт бичиг баталсан байна. Хэдийгээр том товхимол болгоод гаргачихсан ч гэсэн Д.Дэмбэрэл даргаасаа хүлчил өчөөд хэлэхэд жишээлбэл, мань мэт 1996 оныхыг уншиж амжаагүй явж байна. Ё.Отгонбаяр сайдын оруулж ирснийг уншчихсан. Тэгэхээр 1996 оныход юу тусгагдаад, юу нь биелээд, юу нь биелэгдээгүй байна гэдэг том асуудалд дэлгэрэнгүй хариулт авчихмаар байгаа юм. Ер нь яагаад 1996 оных. Бодлогын баримт бичгүүд хэдэн жилийн дараа солигдоод байх ёстой юмуу, үгүй юу. Үнэхээр өнөөдөр 2012 онд шинийг оруулж ирж байгаа бол ямар гарцаагүй шаардлага бий болчихов гэдэг нэг асуултыг л тавимаар байгаа юм. Тэр баримт бичгүүд дотор юу нь буруу болчихоод, гарцаагүй бодлогоор нь, төрийн бодлогоор нь өөрчлөх шаардлага юун дээр байна вэ?

Соёлын тухай хуулинд өөрчлөлт оруулах юм байна, Соёлын өвийг хамгаалах тухай хууль батлах юм байна. 2020 он хүртэл мастер төлөвлөгөө боловсруулж байгаа юм байна. Энэ бүгдийн үндэслэл, тайлбар, шинээр орж ирж байгаа юмнуудыг товчхон хэлээд өгөөч ээ. Жишээлбэл, ингэж байгаа юм. Бодлогын зорилго, зорилтыг шинээр томъёолж, тодорхойлсон гэж байгаа юм. Яг юу нь шинээр орж томъёологдсон юм бэ? Энэ дээр өөрчлөлтүүдийг нь хэлж өгөөч. Зарчмыг баяжуулсан гэж байна. Энийг нэг хэлж өгмөөр байна. Юуг нь баяжуулсан бэ?

Хоёр дахь асуулт ийм асуулт байна. Нэг хэсэг нэлээн өргөн явж байгаад байхгүй болчихсон, монгол бичгийг сэргээх нэг ажил төр, засгийн бодлого хэвээрээ байгаа юу, үгүй юу? Монгол бичиг сэргээгдэхгүйгээр бид нар монголынхоо, өөрийнхөө соёл, иргэншлийг ойлгодог, мэддэг, түүхээ мэддэг болох ийм бололцоо байгаа юмуу, үгүй юу. Энэ дээр юу хийгдэх юм бэ гэдгийг асуумаар байна.

Гурав дахь асуулт, санхүүжилтийн асуудал байгаа юм. Төр 350 тэрбум гаргаад ч яг үнэндээ соёл урлагийг сэргээх, хөгжүүлэх, соёлын өвөө авч үлдэх, хадгалах дээр 350 тэрбум бол цагаа тулахад хүрэхгүй шүү дээ. Төрийн бус байгууллагуудын оролцоо хаана байна вэ? Радио, телевиз, хэвлэл, мэдээллийн оролцоо, үүрэг роль хаана байна вэ? Төрийн оролцоо хаана байна вэ? Эдгээрийг хооронд нь ялгаж, салгаж өгөх бололцоо байна уу? Энэ баримт бичиг дээр орж ирэхгүй юмуу гэсэн ийм хэдэн цөөхөн асуултууд байна.

Д.Дэмбэрэл: -Ё.Отгонбаяр сайд.

Ё.Отгонбаяр: -Ц.Мөнх-Оргил гишүүний асуултад хариулъя. 1996 онд батлагдсан анхны бодлогоос хойш дотоод, гадаад орчинд нэлээн их өөрчлөлт орчихсон гэж үзсэн учраас шинэчлэх тухай асуудал хөндөгдөж гарч ирсэн.

Нэгдүгээрт, 1996 онтой харьцуулбал гадаад орчин нэлээн их өөрчлөгдлөө. Гадны соёлын нөлөө манайд их хүчтэй орж эхэлж байна гэж үзэж байгаа. Тийм учраас үндэсний соёлынхоо дархлааг сайжруулах шаардлага байна гэж ингэж үзсэн. Нийгмийн харьцаа нэлээн өөрчлөгдөөд, 1990-ээд оны эхэн үе, дунд үед байсан эдийн засгийн хүндрэлтэй нөхцөл байдал бас өөрчлөгдөөд, соёл, урлагийг дэмжих ээлтэй нөхцөл байдал бүрдэх ийм бололцоо бүрдсэн байна гэж үзсэн.

Ер нь соёлын аж үйлдвэрлэл, соёлын брэнд бүтээгдэхүүн бий болгож, соёлын аж үйлдвэрлэлийг хөгжүүлэх бололцоо нийгэмд бүрдсэн ийм нөхцөл байдал бүрдлээ гэж үзсэн. Тийм болохоор энэ заалтуудыг оруулж ирсэн. Юу, юу өөрчлөгдсөн бэ гэхээр зорилго, зорилтоо шинээр томъёолсон. Энэ дээр хэрэгжүүлэх арга зам их цөөхөн маягийн байсныг нэмсэн. Өнгөрсөн онд ЮНЕСКО-гийн олон улсын хэд хэдэн конвенцид нэгдэж ороод манай соёлын өв бүртгэгдээд эхэлсэн учраас тэрэнтэй холбоотой гадаад харилцаанд гарч байгаа шинэ заалтуудаа тусгах шаардлагатай байна гэж үзсэн. 

Соёлын өвийг хадгалах, хамгаалах талаар тодорхой зорилтууд, шинэ бүлэг нэмж оруулсан. Ингэхгүй бол соёлын өвийг хадгалах, хамгаалах тал дээр нэлээн хүндрэлтэй байдал үүсэх нь гэж ингэж үзсэн.

Монгол бичгийн хувьд хамгийн гол нь хэрэглээг нэмэгдүүлэх асуудал байгаа. Тэрнээс, ерөнхий боловсролын сургуулийн 7 дугаар ангиас 12 дугаар анги хүртэл монгол бичиг зааж байгаа. Хүүхдүүд маань монгол бичигтэй болж төгсөж гарч байгаа. Хамгийн гол нь хэрэглээ байхгүй байгаатай холбогдуулан энэ бичгээ сурсан хүмүүс нь цаашдаа мартчихаад байдаг ийм л юм болчихоод байгаа. Тийм учраас хэрэглээг нь цаашаа бодлогоор нэмэгдүүлнэ гээд энэ оноос эхлээд жишээлбэл, ерөнхий боловсролын сургуулийн болон их, дээд сургуулиудын диплом, гэрчилгээг монгол бичгээр давхар бичиж гаргах иймэрхүү арга хэмжээнүүдийг хэрэгжүүлж байна.

Яригдаад байгаа 350 тэрбум гэдэг их мөнгө биш гэдэг бол яг үнэн л дээ. Яагаад гэвэл тэрэнд бид үндсэндээ цаад санаа нь соёлын чиглэлээр улсын төсөвт суулгаж байгаа мөнгийг жил болгон өсгөж байх санаагаар л тавьсан мөнгө. Энэ нь бид цаашдаа соёл урлагийн салбарын төсвийг цаашаа нэмэх байх гэж ойлгож байгаа. ДНБ-ий хувь гэхээр Засгийн газар дээр холбогдох яамдууд нь дэмжээгүй учраас бид нэр оруулж ирж чадаагүй. Бодлого гарсны дараа мастер төлөвлөгөө хуулиндаа төрийн бус хэвшлүүдээс үзүүлэх тусламж, дэмжлэгийг бас зааж оруулах байх гэж бодож байна.

Д.Дэмбэрэл: -Баярлалаа. Манай Тамгын газрын, Байнгын хорооны ажилтнууд 1996 оны баримт бичгийн сиди өнгөрч байгаа жил хэвлүүлсэн. Байвал өнөөгийн гишүүдэд өгөөд байгаа хоёрын зөрүүг шалгаад, юу өөрчлөгдөв гэдгийг гаргаад өгчихөд амархан л байгаа юм л даа. Ер нь та нар тэгээд гарга л даа. Соёлын бодлогын хуучин баримт бичиг, одоо ямар өөрчлөлттэй байна вэ гэдгийг. Тэгээд харчихвал үүнийг хэлэлцэхэд бүр амархан болчих юм.

Ц.Мөнх-Оргил: -Тэрийг боловсруулсан хүмүүс нь.

Д.Дэмбэрэл: -Боловсруулсан хүмүүс ч. Ер нь Боловсролын яам бол энэ сиди байвал та нар аваад ийм, ийм өөрчлөлтүүдтэй, ингэж байна гэдгийг нь гаргаад анхны хэлэлцүүлгийн үед танилцуулчихвал. Тэгээд энэ өөрчлөлтүүд ийм, ийм агуулгатай гээд. 

Үүнийг хамтраад хийчихье. Энэ ядаад байх юм байхгүй, хуучин баримт бичгүүд байна.

Гишүүд асуулт асууж, хариулт авлаа.

Үг хэлэх гишүүн байна уу?

-Алга байна.

Саналыг дараа хураая.

15 цагаас Засгийн газрын Ерөнхий сайдын мэдээлэл.

Завсарлага:

Д.Дэмбэрэл: -Эцсийн найруулга танилцуулъя.

1.Төрөөс газрын тосны салбарт 2017 он хүртэл баримтлах бодлого батлах тухай Улсын Их Хурлын тогтоолын эцсийн найруулга.

Саналтай гишүүн байна уу?

-Алга байна. Эцсийн найруулгыг сонслоо.

2."Газрын тосны боловсруулах үйлдвэр байгуулах ажлыг эрчимжүүлэх тухай" Улсын Их Хурлын тогтоолын эцсийн найруулга.

Саналтай гишүүн байна уу?

-Алга байна. Эцсийн найруулгыг сонслоо.

3. "Хуулийн төсөл буцаах тухай" Улсын Их Хурлын тогтоолын эцсийн найруулга. 

Саналтай гишүүн байна уу?

-Алга байна. Эцсийн найруулга сонслоо.

Монгол Улсын Засгийн газраас 2010 оны 01 дүгээр сарын 29-ний өдөр Нийгмийн халамжийн тухай хуулийн шинэчилсэн найруулгын төсөлтэй хамт өргөн мэдүүлсэн Монгол Улсын баатар, хөдөлмөрийн баатар, ардын болон гавьяат цолтон, ахмад настанд төрөөс олгох нэмэгдлийн тухай хуульд нэмэлт, өөрчлөлт оруулах тухай хуулийн төслийг нэгдсэн хуралдаанд оролцсон гишүүдийн олонхи хэлэлцэх шаардлагагүй гэж үзсэн тул хууль санаачлагчид нь буцаасугай гэсэн ийм тогтоол байгаа.

Энэ тогтоолын эцсийн найруулгыг сонслоо.

Ерөнхий сайдыг урьж байна. Ерөнхий сайдын мэдээлэл сонсохтой холбогдуулан ажлын хэсэг, холбогдох албаны хүмүүс байвал оруулъя.

Өнөөдрийн үдээс хойшхи нэгдсэн хуралдаанд Монгол Улсын Ерөнхий сайдын “Нийслэлийн агаарын бохирдлыг бууруулах чиглэлээр хийгдэж байгаа ажлууд” гэсэн сэдвээр мэдээлэл сонсоно. Ерөнхий сайд таныг мэдээллээ хийхийг урьж байна.

С.Батболд: -Улсын Их Хурлын дарга, эрхэм гишүүд ээ. Монгол Улсын Засгийн газраас Улаанбаатар хотын агаарын бохирдлыг бууруулах ажлыг дараах гурван зорилтын хүрээнд хэрэгжүүлэн ажиллаж байна. Үүнд:

1.Улаанбаатар хотын гэр хороололд хязгаарлалтын бүс тогтоож түүхий нүүрс түлж байгаа 180 мянган айл, өрхийг эрчим хүчний хэмнэлттэй бүтээгдэхүүн болон боловсруулсан түлшээр хангах.

2.Дотоодын нүүрснээс хийн түлш үйлдвэрлэн хийн түлшний сүлжээ бий болгох энэ зорилт.

3.Улаанбаатар хотын инженерийн барилга, байгууламжийг нэмэгдүүлж, 100 мянган айлыг орон сууцжуулах хөтөлбөрийг эрчимжүүлэх гэсэн ийм гурван урт бөгөөд дунд хугацааны үе шаттай ойрын хугацаанд хийх зорилтуудын хүрээнд тодорхой арга хэмжээнүүдийг авч хэрэгжүүлж байна.

Засгийн  газраас “Утаагүй Улаанбаатар” хөтөлбөрийг  боловсруулж, “Улсын Их Хурлын 2010 оны 36 дугаар тогтоолоор уг хөтөлбөр “Шинэ бүтээн байгуулалт” нэртэйгээр батлагдсан нь гэр хорооллын айл өрхийн зуух-яндан-түлшний  бүтэц, шаталтын технологийг өөрчлөн сайжруулах, нам даралтын уурын  зууханд технологийн шинэчлэл  хийх, гэр,  орон  сууцны  дулаалгыг сайжруулах  замаар түүхий нүүрсний хэрэглээг багасгаж, утаа тортогны ялгаралтыг 50 хүртэлх хувиар бууруулах, хотын тоос, тортог, хог хаягдлыг багасгах, утаа тоосыг  шингээн  саармагжуулагч гол  арга  хэрэгсэл  болсон  мод, зүлэг , ногоон  байгууламжийн нэг хүнд ногдох хэмжээг 20м2 хүртэл  нэмэгдүүлэх, нийтийн  зорчигч тээврийн шинэ төрлийг үйлчилгээнд нэвтрүүлэх, тээврийн хэрэгслийг  хийн түлшинд шилжүүлж, авто тээврийн хэрэгслээс ялгарах утааг бууруулах эрх  зүйн  болон  эдийн  засгийн таатай орчинг  бүрдүүлэх зорилтуудыг дэвшүүлэн тавьсан юм.

“Агаарын тухай” хуулийг шинэчлэн, “Агаарын бохирдлын төлбөрийн  тухай” хуулийг баталснаар агаарыг хамгаалах, бохирдохоос урьдчилан  сэргийлэх, агаар бохирдуулах бодисын хаягдлыг бууруулж, хяналт тавих, бохирдуулагч нь төлбөр төлөгч байх олон улсын зарчмыг хуульчилсан нь  агаарын бохирдолтой  тэмцэх санхүүгийн эх үүсвэр бүрдэх нөхцөл болж байна. Мөн Нийслэлийн агаарын бохирдлыг бууруулах тухай хуулийг  хэрэгжүүлснээр Улаанбаатар хотын агаарын чанарыг сайжруулах бүсийг  тогтоож, уг бүсийн дэглэм, эрх зүйн байдалтай холбогдсон харилцааг  зохицуулах  үйл  ажиллагаа сайжирч  байна. 

Нийслэлийн агаарын бохирдлыг бууруулах арга хэмжээний төлөвлөгөөг  Засгийн газар батлан хэрэгжүүлж байна. 2011 онд “Нийслэлийн агаарын чанарыг сайжруулах бүсийн гэр  хорооллын айл өрхөд  цахилгаан  эрчим хүчний үнийг  50  хувиар  бууруулах  урамшуулал олгох тухай, “Агаарын  бохирдлыг  бууруулах, дулаан  алдагдлыг  багасгах, эрчим  хүч хэмнэх чиглэлээр  үйл  ажиллагаа  явуулж  буй аж  ахуйн нэгж, байгууллагад урамшуулал олгох  тухай” журмуудыг Засгийн газрын  тогтоолоор, мөн “Агаарын чанарыг сайжруулах бүс дэх түүхий  нүүрсийг  хязгаарлах,  үндсэн бүсэд орших айл өрхийг боловсруулсан түлшээр хангах нөөц бүрдүүлэхтэй холбогдсон урьдчилгаа санхүүжилт олгох тухай” журам, хороодын хэсгийн ахлагч, дүүрэг бүрт ажиллах гэрээт ажилтнуудад урамшуулал олгох, боловсруулсан  түлш  хангалттай  үнээр  худалдан  авах, сайжруулсан зууханд нэмэлт татаас олгох тухай тогтоол, шийдвэрийг Нийслэлийн агаарын бохирдлыг бууруулах Үндэсний хорооны тогтоол, Байгаль орчин, аялал  жуулчлалын сайд, Нийслэлийн Засаг дарга бөгөөд Улаанбаатар хотын  захирагчийн хамтарсан тушаал, захирамжуудыг гарган хэрэгжилтийг  нь  ханган ажиллах арга хэмжээнүүдийг авч байна. 

Одоогийн байдлаар Нийслэлийн агаарын бохирдлыг бууруулах тухай  хуулийн 6 дугаар зүйлд заасан нөхцөл, шалгуурыг хангасан, агаарын чанарыг  сайжруулах бүсэд багтах 40 орчим мянган айл өрх  эрчим хүчний  хөнгөлөлтийн урамшуулал, давхардсан тоогоор 11 мянга гаруй айл өрх хөнгөлөлттэй үнээр  боловсруулсан түлш худалдан авахад 3,8 тэрбум төгрөг, брикетин түлш үйлдвэрлэгч 3 аж ахуйн нэгж, үртсэн  шахмал түлш үйлдвэрлэгч 7 аж ахуй  нэгж, нийт 10 байгууллага 2,6 тэрбум төгрөгний урьдчилгаа санхүүжилтийг үе шаттайгаар, гүйцэтгэлээрээ авч үйлдвэрлэлээ  явуулж  байна. 
Мөн 70 мянган ширхэг сайжруулсан зууханд 5.9 тэрбум төгрөгийн  татаас, дотоодын үйлдвэрлэгчдийн 10 мянган ширхэг зууханд 1.4 тэрбум төгрөгийн  татаас, 300 айл өрхөд 100 хувийн хөнгөлөлтэйгээр хийн халаагуур турших ажилд 733 сая төгрөгийн татаас, хороодын хэсгийн ахлагч нарын  урамшуулалд  220 сая төгрөг, бүгд 12,2 тэрбум  төгрөгийн  урьдчилгаа  санхүүжилт, татаас, урамшууллыг “Цэвэр агаар” сангаас олгоод байна. АНУ-ын Мянганы сорилтын сангаас Агаарын бохирдлыг бууруулахад 31,2 сая ам.долларын буцалтгүй тусламжийг 2009-2013 он хүртэл хэрэгжүүлэхээр төлөвлөж, энэ ажлын явц 60 орчим хувьтай байна.

Хоёр. Гэр хорооллын зарим айл өрхийг цахилгаан болон хийн халаагуурт шилжүүлэн, сайжруулсан зуухаар хангах талаар    
Улсын Их Хурлаас байгуулсан Ажлын хэсэг эхний ээлжинд 6000 айл өрхийг  цахилгааны хөнгөлөлтөд хамрагдах  боломжтой гэсэн дүгнэлт гаргасан. Цахилгаан  халаагуур  хэрэглэж байгаа айл  өрхийн шөнийн цагаар (оройн 18 цагаас өглөөний 9.00 цаг гэсэн үг) хэрэглэсэн 3000 квтц хүртэлх цахилгааны төлбөрийг  сард 50 хувиар бууруулж, урамшууллыг 148 өрхөд олгож байна. Мөн дулаалгатай гэр, амины орон сууцтай, хийн түлш болон сэргээгдэх  эрчим хүч хэрэглэдэг, эрчим хүчний хэмнэлттэй орон сууцтай, сайжруулсан  зуухтай айл өрхөд сард хэрэглэсэн 200 квтц хүртэлх  цахилгааны төлбөрийг 50 хувиар бууруулах хөнгөлөлтийг 8041 өрхөд үзүүлсэн байна.

Гэр хороололд хязгаарлалтын бүсүүдийг тогтоож, түүхий нүүрс түлж  байсан 180 мянган айлын зуухыг солих ажлыг эхлүүлэв. 2011 онд 70 мянгыг  бид солино. Одоо дүнгээрээ 70 мянга солигдохоор гарч байна. Өнөөдрийн байдлаар 43500 айл буюу 64,7 хувь нь үндсэндээ сайжруулсан зуух  аваад байна. 111 мянган зуухыг бид ирэх, энэ гарч байгаа 2012 онд солино. Төслөөр хангаж байгаа 180  мянган сайжруулсан зуухыг сольсноор агаарын бохирдлыг 60 хувь хүртэл багасгана  гэсэн мэргэжлийн байгууллагын тооцоо байгаа юм.

Түүнчлэн Нийслэлийн 2011 оны хөрөнгө оруулалтаар 774 өрхөд шал, хана, тааз, радиатор, зуухны цахилгаан  халаагуурыг тавьсан байна. Дээрх  арга хэмжээнд төвийн зургаан дүүргийн 56802 өрх  хамрагдсан байна. Сайжруулсан  зуухыг хэрэглэж байгаа айлуудын гудамжинд утаа байхгүй байгаа. Яг энэ зуухуудыг бүтэн хэрэглэж байгаа газар. Утаанаасаа салъя гэж иргэн бүр хүсэж байгаа. Энэ бодол, энэ хариуцлага бас өрх болгонд байх ёстой. Одоо иргэдээс маань өөрсдөөс нь шууд шалтгаалах тийм сонголт ирээд байна, нийслэлийн иргэн бүр, айл өрх болгон үүнд санаачилгатай хандаж, өөрийн болон бусдын өмнө хариуцлага хүлээх шаардлагатай байгааг зориуд тэмдэглэн хэлэх нь зүйтэй гэж үзэж байна. 
Гурав: Авто тээврийн хэрэгслээс гарах бохирдлыг бууруулах, шинэ технологи нэвтрүүлэх чиглэлээр
2011 оны тээврийн хэрэгслийн улсын тооллогоор Улаанбаатарт 263.5 мянган тээврийн хэрэгсэл бүртгэгдсэн нь улсын хэмжээний нийт тээврийн хэрэгслийн 63,9 хувийг эзэлж байна. Нийт тээврийн хэрэгслийн 65 хувь нь бензин, 34 хувь нь дизель, 1 хувь нь хийн болон хосолмол түлш хэрэглэж байна. Хотын утааны 20 хувь нь автомашины яндангаас гарч байна.

Автомашинаас ялгарч буй утааг багасгах ажлын хүрээнд 1523 суудлын машиныг шингэрүүлэн шатдаг хийн хэрэглээнд шилжүүлж, 15 автобусыг троллейбус болгон өөрчилж, 18 троллейбус дуобус шинээр угсарч, их багтаамжийн 290 автобусанд түлшний найрлагыг сайжруулах, хэмнэлтийг дээшлүүлэх, утааны бохирдлыг бууруулах зориулалттай төхөөрөмжүүдийг суурилуулсан байна.

Дөрөв. Цэвэр түлшний үйлдвэрлэл, хэрэглээг нэмэгдүүлэх талаар
Монгол Улс нүүрснээс гаралтай байгалийн хийн нөөцийн эх үүсвэртэй учраас хийн түлшний үйлдвэрлэлийн 70 хувийг нүүрсэнд тулгуурлаж  үйлдвэрлэх боломжтой бөгөөд одоогийн байгаа эрчим хүчний хэрэгцээнд шилжүүлэхэд  2000-3000 жилээс илүү хугацаанд ашиглах  бололцоотой ийм нөөц байна. 

Иймээс өөрийн орны нөөц  баялаг, түүний  дотроос  нүүрсийг  хийжүүлэх, нүүрснээс нийллэг хий  гарган  авах, үйлдвэрлэх, нүүрсний  давхаргын  метан  буюу нүүрсэн дэх байгалийн хийн нөөцийг тогтоох, олборлох санал  санаачлагуудыг өрнүүлэх, илүү хямд хийн түлшийг эрчим хүчинд ашиглах  боломж бүрдүүлэх, агаарын бохирдлыг бууруулах хэрэглээнд өргөнөөр  нэвтрүүлэх талаар гадаад, дотоодын байгууллагуудтай хамтран ажиллаж  байна.  
Нийслэлийн агаарын бохирдлыг бууруулах Үндэсний хорооноос  баталсан “Агаарын чанарыг сайжруулах бүс дэх түүхий нүүрсийг хязгаарлах, үндсэн бүсэд орших айл өрхийг боловсруулсан түлшээр хангах, нөөц  бүрдүүлэхтэй холбогдуулан урьдчилгаа санхүүжилт олгох журам”-ын дагуу боловсруулсан түлш үйлдвэрлэгч  “МАК” компани зэрэг  10 гаруй  аж  ахуйн  нэгжтэй  Нийслэлийн Засаг даргын Тамгын газар түлш  нийлүүлэх  гэрээ байгуулан ажиллаж байгаа бөгөөд 2011 оны байдлаар 3043 тн түлш нөөцлөн, түлш борлуулах  14 цэгээр 11.0 мянган айл  өрхөд нийлүүлсэн  байна.

Нийслэл хот өөрийн хөрөнгөөр Булган аймгийн Хялганат тосгонд жилдээ 9 мянган тонн бүтээгдэхүүн үйлдвэрлэх үртсэн түлшний үйлдвэрийг ашиглалтад оруулж,  зорилтоо хангах хэмжээний түлш нөөцөлсөн байна. Мөн био дизель түлшний үйлдвэрлэлд дэвшилтэт технологи нэвтрүүлж, үйлдвэрлэлийн хаягдал глицеринийг боловсруулах тоног төхөөрөмжийг шинээр суурилуулах, түүхий эд, химийн урвалж бодисоор хангах зорилгоор Эн-Би-Эф ХХК-тай гэрээ байгуулан ажиллаж гэрээний дагуу 20 тн био дизель түлш, 150-200 тн халаалтын шингэн түлш үйлдвэрлэж хэрэглэгчдэд олгож эхэлжээ.

2011 оны 1 дүгээр сард ЭБЭХЯ, БОАЖЯ, НЗДТГ, “MCS холдинг”  ХХК-ийн нүүрснээс 100,0 мянган тонн диметилэфир (DME) хий гарган авах, үйлдвэрлэх талаар  Санамж бичиг байгуулан, Баянзүрх дүүрэгт эхний ээлжинд 100 өрхөд нийлүүлж эхлээд байна. Цаашид нүүрсийг хийжүүлэн,  гадаад зах зээлээс өндөр үнээр авч  хэрэглэж буй шингэрүүлсэн шатдаг хий буюу пропан, бутаныг дотоодын эх  үүсвэрээр хангах асуудлыг эрчимжүүлэн Улаанбаатар хотын алслагдсан  дүүргүүдийг  хэсэгчлэн  хангах  зорилт  тавин  ажиллаж  байна. 

Монгол-Солонгосын эрчим хүч, эрдэс баялгийн салбарт диметилэфирийг нүүрсний давхаргын метан хийнээс гарган авах судалгааны ажил хийхээр 2009 онд Санамж бичигт гарын үсэг  зурж, хамтарсан судалгааны ажлыг  хийж байна. Газрын тосны боловсруулалтаас шингэрүүлсэн шатдаг хий гарган авах  үйлдвэрийг Дорнод, Дорноговь аймагт байгуулах, Багануур, Төгрөг нуур, Цайдам нуурын хүрэн нүүрсийг хийжүүлэн эрчим хүчний үйлдвэрийг нийлэг  хийгээр хангахын зэрэгцээгээр жилд 20-50 мянган тн диметилэфир үйлдвэрлэх судалгааны ажил хийгдэж  эхлээд  байна.

ДЦС-2 дээр түшиглэн жилд 210 мянган тн брикетэн түлш үйлдвэрлэх төслийг хэрэгжүүлэн 2012-2013 онд ашиглалтад өгөхөөр ажиллаж байна. Энэ үйлдвэр баригдсанаар нэг өрх өвлийн улиралд 2,0 тонн брикетэн түлш хэрэглэнэ гэвэл 100 мянган өрхийн хэрэгцээг хангаж агаарын бохирдлыг 50 гаруй хувиар бууруулах нөхцөл бүрдэнэ. Гэр хорооллын 180.0 мянган өрхийн ердийн зуух  болон  түүхий  нүүрсний  хэрэглээг сайжруулсан зуух, боловсруулсан түлшээр 2011-2012 онд өөрчилснөөр агаарын  бохирдлыг  60 хувиар  бууруулах  тооцоо байна.   

Тав. Гэр хорооллыг барилгажуулах тухай  
Нийслэл болон орон нутагт 100 мянган  айлын  орон  сууц  барих  төсөл  боловсруулж  хэрэгжүүлэх, бага  дунд  орлоготой иргэдийг орон сууцжуулах  бодлогод  ахиц  дэвшил гаргана гэсэн  зорилтыг дэвшүүлэн  ажиллаж  байна. Энэ зорилтыг  хангах үүднээс “Шинэ  бүтээн  байгуулалт” дунд  хугацааны  зорилтот хөтөлбөрийн хүрээнд хэрэгжүүлэх хорооллуудын ерөнхий төлөвлөгөөнүүд батлагдан, 170.0 га-д 12500 айлын  орон  сууц баригдах  Буянт- Ухаа хорооллын 350 мм-ийн  голчтой, 11.6 км урттай  дулааны  гол  шугамыг 700 мм-ийн голчтой болгон өргөтгөх  ажлыг 8.4 тэрбум  төгрөгөөр  хийгээд байна. 
Мөн  529.0 га  талбайд  18000 айлын  орон  сууц  баригдах  Баянгол  амны  5,5 км  урттай  дулааны  шугам, 200-600 мм-ийн голчтой 7,2 км урттай  бохирын, 300-600 мм-ийн голчтой 12,1 км урт цэвэр усны шугамын, 1500 м3 багтаамжтай усан сан хоёрыг хийсэн  байна. 120.0 мянган га талбайд 15000 айлын орон сууц баригдах 14 дүгээр  хороололд  дулаан  хангамжийн  гол  шугам  12 дугаар  магистралыг 500 мм-ийн голчтой байсныг 700 мм болгон  өргөтгөн шинэчлэв.  
27 га талбайд 4200 айлын орон сууц баригдах МҮОНРТ-ийн орчны орон сууцны хорооллыг инженерийн шугам сүлжээгээр хангах, дулаан цахилгаан, цэвэр, бохир усны ажлын зураг хийгдэн, БНХАУ-ын зээлийн хөрөнгөөр барилга  угсралтын ажлыг эхлүүлээд  байна. 210.0 га  талбайд  10000 айлын  орон  сууц баригдах 7 дугаар хорооллын   дэд  бүтэц, шугам сүлжээний  тросс  болон  эхний  ээлжинд  орон  сууц барих  талбайд суурьшиж буй айл өрхийг нөхөн олговортойгоор нүүлгэн  шилжүүлэх, газар чөлөөлөхөд 20 тэрбум төгрөг зарцуулан, уг ажлыг хариуцан зохион  байгуулах “Гэр хорооллын барилгажилт төслийн нэгж”-ийг байгуулан  инженерийн шугам сүлжээ болон авто замын траст орж буй 854 нэгж талбайг чөлөөлөхөөс 170 гаруй  нэгж  талбайг  чөлөөлж, 113 айлын  нөхөн  олговрыг  олгосон  байна. 
Газраа  чөлөөлсөн  иргэд  болон  түр оршин  суугч суух  зориулалт  бүхий  300 айлын 11 давхар 2 орон  сууцны барилга угсралтын ажил 90 хувийн  гүйцэтгэлтэй байна. Энэ хорооллын инженерийн хангамжийг шийдвэрлэх зорилгоор 25 дугаар гол цуглуулах шугам, дулаан хангамжийн 1,16,12 магистралыг өргөтгөн шинэчлэх хөрсний ус зайлуулах барилга байгууламж барих ажлыг БНХАУ-ын  Засгийн  газрын  хөнгөлөлттэй  зээлийн  хөрөнгөөр эхлүүлэн  1338 айлын  орон  сууцны  барилга  угсралтын  ажил  хийгдэж  үүнээс 638 айлын орон  сууцны  барилга  ашиглалтад  орлоо. 
Дэнжийн мянга, Мамба дацан, КТМС орчмын 50 нам даралтын халаалтын зуухтай хэрэглэгчдийг төвлөрсөн дулаанд холбов. Нийслэлийн  хэмжээнд 2011 онд  нягтрал  сайжруулах  чиглэлээр  төвийн 6  дүүрэгт 7175, гэр хороололд 1851, нийт 9026 айлын орон сууц ашиглалтад  оруулсан.

Зургаа. Бусад ажлын талаар
Агаарын чанарыг сайжруулан, түүхий нүүрсийг хязгаарлах бүсэд орсон айл өрх, аж ахуйн нэгжүүдийн үйл ажиллагаа, боловсруулсан түлшний нөөцлөлт хадгалалт борлуулалтад хяналт шалгалтын ажлыг Нийслэлийн Мэргэжлийн хяналтын газар, холбогдох байгууллага, дүүрэг хороодтой хамтран тогтмол хийж байна. Агаарын чанарын мэдээ болон агаарын бохирдлыг бууруулахад иргэдийн оролцоог нэмэгдүүлэхэд чиглэсэн мэдээлэл, сурталчилгааг телевиз, хэвлэл мэдээллийн хэрэгслээр өдөр бүр мэдээлж байна.

Дулааны цахилгаан станцуудын үнсэн сангийн найрлага, агууламжийг тодорхойлох, гадаад орнуудад үнс ашиглаж байгаа технологийг судлах, сэргээгдэх эрчим хүчийг хэрэглэх боломжийн талаар Шинжлэх ухааны академи, Сэргээгдэх эрчим хүчний үндэсний төв, МУИС-ийн Цөмийн судалгааны төвүүд судалгааны ажил хийж байна.  Улаанбаатар хотын Агаарын чанарын 2011-оны 10-12 дугаар сарын мэдээг, 2010 оны мөн сарынхтай  харьцуулж, жилийн дунджаар агаарын  чанарыг хянах  11  харуул  тус бүрээр  нь  авч  үзвэл:

1. Агаар  дахь  хүхэрлэг  хийн  агууламж (SO2)-ийн  хувьд  
Баруун  4  зам, Монгол Газар, Мишээл  Экспоорчимд 2011 оны  10,11,12-р  саруудад 0,9-3,8 хувиар буурсан  бол бусад харуулын  хэсэгт 2,68 -аас 55,7 хувиар  өссөн  байна.

2.  Азотын  давхар  исэл /NO2/
Баруун 4 зам, Монгол  газар орчимд  2011 оны 10,11,12-р  саруудад 4,5-5,95 хувиар буурсан  бол  бусад  харуулын  хэсэгт  23,5- 60,7 хувиар  өссөн  байна.

3.  Том  ширхэглэгт  тоосонцор  PM10
Баруун 4 зам, Мишээл  Экспо орчимд  2011 оны  10,11,12-р саруудад 2-5,1 хувиар буурсан  бол бусад  хэсгүүдэд 17,5- 90,2 хувиар  тус  тус өссөн  байна. Агаарын чанарын хэмжилтийн дүнгээс харахад салхины хурд,  температурын  өөрчлөлт, энверсийн өндөр, галлагааны эрчимээс хамааран утааны ерөнхий байдал буурахгүй байгаа ч гэсэн агаарын найрлага дахь  хорт  бодисын зарим хэмжээ, зарим үзүүлэлтээрээ  буурч байгаа  нь харагдаж  байна.    

Улаанбаатар хотын агаарын бохирдлыг арилгах үндсэн арга бол нүүрсийг  хийжүүлэх, нүүрснээс нийлэг хий гарган авах, үйлдвэрлэх, нүүрсний  давхаргын метан буюу нүүрсэн дэх байгалийн хийн нөөцийг тогтоох, олборлох,  илүү хямд хийн түлшийг эрчим хүчинд ашиглах боломжийг бүрдүүлж, хийн  түлшний  хангамж  сүлжээг бий  болгох, гэр хорооллыг барилгажуулан, иргэдийг тохилог орон сууцаар хангах асуудал бөгөөд үүнийг бид шийдвэрлэх болно.

Улаанбаатар хотын гэр хорооллын айл өрхийн тоо жил бүр өсөн, түүний эзлэх талбай өмнөх оноос 1165 га буюу 17,9 хувиар нэмэгдсэн зэргээс үзэхэд утааг үйлдвэрлэгч эх үүсвэрийн тоо нийслэлд тасралтгүй нэмэгдэж байгаа нь бодит бэрхшээл учруулж байна. Гэр хорооллыг барилгажуулахын тулд ойрын хугацаанд авч хэрэгжүүлэх тулгамдсан зарим асуудлыг дурдах юм бол:

1. Гэр хорооллыг барилгажуулах талбайд бусдын өмчлөлд, эзэмшил, ашиглалтад байгаа газрыг орон сууцаар солих буюу тусгай хэрэгцээнд авах эрх зүйн орчин, нөхөн олговрыг тодорхой болгох шаардлагатай байна.

2. Нийслэлийн эрх зүйн байдлын тухай хууль, Хотыг дахин хөгжүүлэх тухай хууль, Газрыг албадан хураах тухай зэрэг хуулийг батлан гаргах шаардлагатай байна.

3. Иргэдийн шилжилт хөдөлгөөнийг зохицуулан, журамтай шилжилтийн тогтолцоог бүрдүүлж, байршил суурьшлийг зохицуулахад эдийн засгийн хөшүүргийг зохистой хэрэглэх.

4. Их, дээд сургууль оюутны хотхоныг Багануур дүүрэгт төвлөрүүлэн ачаа тээврийн ложистик төвүүдийг Хонхор, Багахангай дүүрэгт  барьж,  Хөшөөтийн хөндийд Олон улсын нисэх буудал байгуулан улмаар Зуунмод  хотыг дахин  төлөвлөн, суурьшлийн  бүсийг  бий  болгох.

5. Хотын гэр хорооллын хүн амыг сийрэгжүүлэхийн тулд захын дүүргүүдийн хөгжлийг илүү тэтгэж, тэдгээрт ажлын байр бий болгох, иргэдийн тухтай амьдрах орчныг бүрдүүлэхэд чиглэгдсэн төлөвлөлт, бүтээн байгуулалтын ажлыг авч хэрэгжүүлэх. 

6. Улаанбаатар хотод шинэ суурьшил бий болгох ажлыг төлөвлөн, холбогдох эрх зүйн орчинг бүрдүүлж, Буянт-Ухаа, Нисэх, Баянголын ам, Орон сууцны 7, 14-р хорооллын инженерийн дэд бүтцийг барьж дуусгах, Нисэхийн цэвэр усны эх үүсвэр болон цэвэрлэх байгууламжийн өргөтгөл, шинэчлэлийг эхлүүлэх.

7. Төлөвлөгдсөн гэр хорооллуудад инженерийн дэд бүтцийг хүргэх ажлыг өргөтгөн, амины орон сууцыг нэмэгдүүлэх.

8. Хотын гэр хорооллын тэлэлтийг зогсоож, эрсдэлтэй бүсэд амьдарч буй 28 мянган айл өрхийг төлөвлөсөн суурьшлийн бүсэд нүүлгэн шилжүүлэх арга хэмжээнүүдийг авах болно.

УИХ-ын эрхэм гишүүд ээ,

Хамтарсан Засгийн газраас Улаанбаатар хотын агаарын бохирдлыг бууруулах чиглэлээр хэрэгжүүлж байгаа ажил, тулгамдсан зарим асуудлын талаар товч мэдээлэл хийхэд ийм байна. Та бүхний энэхүү мэдээлэлтэй холбогдон гаргах санал, зөвлөмжүүдийг Засгийн газар бодлого үйл ажиллагаандаа тусган ажиллах болно. Баярлалаа.  


Д.Дэмбэрэл: -Ерөнхий сайд танд баярлалаа. 

Ерөнхий сайдын мэдээллээс асуух асуулт, үг хэлэх саналтай гишүүн байна уу?

Улсын Их Хурлын чуулганы үйл ажиллагаатай Орхон аймгийн ерөнхий боловсролын сургуулиудын сургалтын менежерүүд Тамгын газрын урилгаар танилцаж байна. Сургалтын менежерүүдэд ажлын амжилт, сайн сайхныг хүсье /алга ташив/.

Чуулганы хуралдаанд Байгаль орчин, аялал жуулчлалын яамны Хүрээлэн буй орчин, байгалийн нөөцийн газрын дарга Д.Энхбат, Зам тээвэр, барилга, хот байгуулалтын яамны Төрийн нарийн бичгийн дарга Ж.Бат-эрдэнэ, Барилга, орон сууц, нийтийн аж ахуйн бодлогын газрын орлогч дарга Р.Эрдэнэцэцэг, Эрдэс баялаг, эрчим хүчний яамны Төрийн нарийн бичгийн дарга Д.Хүрэлбаатар, мөн яамны газрын дарга Т.Цэрэнпүрэв, Түлшний бодлогын газрын орлогч дарга Н.Болдхүү, Эрчим хүчний газрын дарга Ц.Баярбаатар, Эрчим хүчний зохицуулах газрын дарга Н.Мягмарсүрэн, Нийслэлийн Засаг даргын орлогч Да.Ганболд, Нийслэлийн агаарын чанарын албаны дарга Д.Мөнхцог, дэд дарга Ч.Батсайхан, Засгийн газрын тусгай сан “Цэвэр агаар сан”-гийн гүйцэтгэх захирал Н.Хүрэлсүх, Байгаль орчин, аялал жуулчлалын яамны дэд сайд Ч.Жаргалсайхан, Батлан хамгаалах яамны дэд сайд С.Баасанхүү, Ерөнхий сайдын ахлах зөвлөх Б.Долгор, Хүнс, хөдөө аж ахуйн үйлдвэрийн дэд сайд Ж.Сауле, Ерөнхий сайдын зөвлөх О.Одбаяр, Ерөнхий сайдын зөвлөх Гантөмөр нарын хүмүүс оролцож байна.

Асууж үг хэлэх хүн.

Н.Ганбямба.

Н.Ганбямба: -Баярлалаа. Нэлээн арга хэмжээ авагдаж, агаарын бохирдлыг бууруулах талаар сүүлийн үед нэлээн дорвитой арга хэмжээнүүд авагдаж байгаа. Энэ хэмжээгээр ч гэсэн үр дүнгээ өгч эхэлж байгаа. Ер нь цаашдаа гал унтраах арга хэмжээнээс илүү Улаанбаатар хотын агаарын бохирдлыг бууруулах, утаагүй Улаанбаатарын төлөө хамгийн гол суурь арга хэмжээ бол шилжилт хөдөлгөөнийг зохицуулах. Журмаар зохицуулахын арга байхгүй. Журмаар зохицуулж болохгүй. Үндсэн хуулинд ч гэсэн хэн хаана амьдрахаа өөрөө сонгоно гэсэн заалтын дагуу нүүдэл, суудал яг өнөөдрийн байдлаараа үргэлжилнэ. Гэхдээ үүнийг зохицуулах хамгийн гол механизм бол эдийн засгийн урамшуулал, эдийн засгийн механизмуудыг хийх талаар хот ер нь холбогдох яам, тамгууд ямар арга хэмжээ авч явуулж байна вэ гэж асуух гээд байгаа юм. Тухайлбал, хөдөө, орон нутагт очоод ажиллах юм бол, бизнес хийвэл татаас өгдөг, хөнгөлөлттэй зээлэнд хамрагддаг, татвараас чөлөөлдөг. Энэ бүх урамшууллын механизмуудаар Улаанбаатар руу нүүх нүүдлийг сааруулаад, харин ч Улаанбаатарт байж байхаар нутагтаа очиж амьдарвал бизнес, байнгын орлогын эх үүсвэртэй, жижиг, дунд бизнестэй болгох боломж нь илүү юм байна гэдэг ийм эдийн засгийн урамшууллууд нэлээн үр дүнгээ өгөх болов уу гэж бодож байгаа юм.

Тийм учраас хамгийн гол арга хэмжээ бол утаагүй Улаанбаатар төслийг бид шинэ бүтээн байгуулалт болгож өөрчлөхдөө энэ санааг тусгасан байгаа. Энэ талаар дорвитой алхам хийгдэх нь үү? Иймэрхүү эдийн засгийн урамшууллуудыг хөдөө, орон нутагт илүү бий болгох боломж байна уу?

Ер нь дэд бүтэцтэй холбоотой асуудал зөвхөн Улаанбаатар биш юм. 100 мянган айлын орон сууцны 75 нь Улаанбаатарт, 25 хувь нь хөдөө гэсэн ийм ерөнхий тоо явдаг. Бүр хөдөөгөө улам нэмэх тусам Улаанбаатараас хөдөө рүүгээ нүүж очих урамшуулал илүү болно. Энэ чинь эдийн засгийн механизм шүү дээ. Тийм учраас одоохондоо ч яахав, 100 мянган айлын орон сууц сайн төсөөлөгдөж харагдахгүй л байгаа. Ерөнхий төлөвлөгөө бол ингэж, ингэж хэрэгжүүлнэ гэсэн төлөвлөгөөнүүд сайн явж байгаа. Энүүгээр бодитой алхам хийгээд эхэлбэл энэ шилжилт хөдөлгөөнд жаахан үр дүн гарах болов уу гэж бодож байгаа юм. Өөрөөр хэлбэл, 100 мянган айлын орон сууцыг ойлгохдоо энэ маань засаг, төрөөс зөвхөн газрыг нь, дэд бүтцийг нь л хийж өгнө гэж ойлгоод байгаа шүү дээ. Тийм газруудыг нь улам тодорхой, тодорхой болгоод хөдөө, орон нутагт төдөн орон сууцыг тэр суманд. Суманд үндсэндээ сайн харагдахгүй байгаа шүү дээ. Тийм учраас энэ бол Улаанбаатар руу нүүх нүүдэл нэлээн өөрчлөгдөх сайн талтай гэж бодож байгаа юм.

Хоёрдугаарт, сая мэдээлэлд маш сайхан шинэлэг зүйл гарлаа. Би бол нефтийг арав орчим компани л монополь эрх тогтоочихсон, нэг шөнийн дотор зэрэг бензинийхээ үнийг үгсэн хуйвалдах боломжтой нэмж байдаг гэж бодсон. Харин сая био дезилийн талаар гарсанд их баярлаж байна. Утаагүй түлш бол цаашдаа манайд, хэрвээ дэмжээд өгвөл /микрофон хаагдав/.

Д.Дэмбэрэл: -Гишүүд цагтаа багтаагаад асуухыг бодоорой.

Хариулъя. Хэн хариулах вэ? Голдуу санал, байдлуудыг ярьсан.

Ерөнхий сайд.

С.Батболд: -Манай холбогдох байгууллагууд асуултыг, ялангуяа сая чухал асуудал Их Хурлын гишүүн Н.Ганбямба гишүүн хөндөж байна шүү дээ. Яахав, бид нар олон ажлуудыг хийх ёстой. Тэрийгээ шинжлэх ухааны үндэслэлтэй, бодитой төлөвлөгөөтэй, судалгаатай эрх зүйн орчноо бүрдүүлээд, санхүүжилтээ нэмээд хийгээд цаашид явна. Гэхдээ нэг онцгой хэлж байгаа зүйл бол жил болгон нүүж ирж байгаа Улаанбаатар хотын гэр хорооллын өсөлт, тэлэлт үнэхээр бэрхшээл учруулж байна гэж сая мэдээлэлд дурдсан байгаа.

Үүнийг зохицуулах асуудал бол эдийн засгийн хөшүүрэгтэй уялдаж, үнэхээр бүс нутгуудад, орон нутагт амьдрах энэ боломжийг нь бүрдүүлэх нөхцөлийг бүрдүүлэх чиглэл дээр Монгол Улсын Засгийн газар, Их Хурал цаашид улам илүү анхаарах ёстой. Үүнийг бодитой болгох ёстой гэсэн саналыг би маш зүйтэй санал гэж үзэж байгаа. Түрүүн үгэндээ ч хэлсэн. Эдийн засгийн хөшүүргүүдээ илүү тодорхой, зохистой болгох асуудлыг бид цааш нь нарийвчилж боловсруулж оруулж ирэх ёстой. Наад зах нь бид алслагдсан бүсийн нэмэгдлийн асуудлыг удаа дараа ярьсан. Дахиад л шийдвэрүүдээ гаргаж чадахгүй л байгаа. Энэ бол бидний шийдэх олон асуудлуудын нэг нь жишээлбэл энэ.

Хөдөө, орон нутагт ажлын байр, хөдөлмөр эрхлэлтийг нэмэгдүүлэх, мөн татварын болон цалин хөлсний энэ урамшууллын тогтолцоог нэмэгдүүлэх чиглэл дээр бидэнд чамгүй тодорхой болгох хийх ажил байгаа гэдгийг зориуд хэлье. Энэ чиглэлээр бид бас зориуд материал бэлдэж, тодорхой мэдээллийг эрхэм гишүүнд өгье.

Д.Дэмбэрэл: -Су.Батболд, дараа нь Д.Дондог гишүүн.

Су.Батболд: -Хэд хэдэн асуулт байна. Бодлогын чанартай асуудлыг би Даш.Зоригт сайдаас асуух юм болов уу даа.

Ерөнхийдөө бид нар хэдийгээр утааг 50 хувь бууруулаагүй ч гэсэн сүүлийн жилүүдэд авсан арга хэмжээний дүнд тодорхой үр дүнд хүрч байна. Ялангуяа утаагүй зуух тараагдсан /хотын төв хэсгээр/, бүсээ тогтоосон гээд жаахан ахиц гарч байх шиг байна. Хүмүүсийн амнаас энэ жил арай ч гайгүй юмуу гэж байгаа. Энэ бол зарим өдрийн л мэдээ болохоос заримдаа харангуйлдаг юм бол байж л байна.

Бодлогын хувьд юу гэж бодож байгаа юм бэ? Ийм маягаар, тэртэй тэргүй замбараагүй нэмэгдэж байгаа энэ шилжилт хөдөлгөөн, гэр хорооллын юмыг ингэж зуухаар хангахаар явах ёстой юмуу, эсвэл бодлогын хувьд хийн түлшийг бид түлхүү хэрэглэх маягаар явах ёстой юмуу? Дэлхийн хотуудын туршлагаар бол утааг арилгасан гол туршлага бол түүхий нүүрсийг хориглоод хийн түлшинд хэрэглэж үүнээс гарсан гээд байгаа юм. Энэ дээр бодлогын хувьд юу бодож байгаа вэ? Бид нар нүүрсээ хийжүүлээд ингээд аваад явах юмуу, хойд хөршөөс хийн хоолой татах юмуу гэтэл үнэхээр Монгол Улсын хэрэглээ, Улаанбаатарын хэрэглээ жижигхэн гээзд байгаа. Тэгэхээр үүнийг ямар байдлаар шийдэхээр бодлогын хувьд ярьж байгаа вэ гэж асуумаар байгаа юм.

Хоёрдугаарт, Улаанбаатар хотынхон байвал, би замын хөдөлгөөнийг жаахан сийрчихлээ гээд, яагаад ингэв гээд бодоод байсан чинь сургууль амарчихсан юм байна л даа. Гэтэл агаарын бохирдлын 20 хувь нь автомашинаас гарч байгаа утаа гээд байгаа. Улаанбаатар хотын хэмжээнд шийдвэрээ гаргаад, энэ олон  хувийн сургуулиудад өглөө болгон нэг хүүхэд нэг машинаар ирж байгаа юм. Жишээлбэл, Зайсангаас төрийн ордон руу ирэхэд бүтэн нэг цаг түгжирч байгаа юм. Тэр хооронд нөгөө машин бүгдээрээ ямар ч хөдөлгөөнгүй мотор нь ажиллаад нормалдаад байж байгаа шүү дээ. Энэ олон хүүхдүүдийг зэрэг машинаар зөөгөөд байх юмуу? Эсвэл хувийн сургуулиуд нь автобус гаргаад, үүнийг нь дүрэм, журмаар зохицуулаад зөвхөн автобусаар зөөдөг хэмжээнд болгохгүй юмуу?

Би хувийн дунд сургуулиудыг хараад байхаар төлбөр нь маш өндөр. Дээр нь автобусаар зөөхөөр дахиад 400, 500 мянган төгрөг нэхэж байгаа юм. Нэг хүүхдийг автобусаар зөөхийн тулд. Тэгэхээр эцэг, эхчүүд тэгж автобусаар нь өчнөөн мөнгө өгч байснаас өөрийнхөө машинд бензинээ хийгээд зөөсөн нь зөв юм байна гэсэн бодол байгаа юм. Үүнийг зохицуулах бололцоо байдаг юмуу, үгүй юу.

Гуравдугаарт, утаа ихтэй автомашиныг зохицуулж байгаа юм харагдахгүй юм. Зүгээр мөнгөө төлөөд л оношлууллаа, утаатай байна уу, утаагүй байна уу хамаа байхгүй, ямар ч хязгаарлалтгүй хөдөлгөөнд  оролцоод байна. Энэ дээр Тээврийн яамнаас хүн байвал бололцоо нөхцөл юу байна вэ гэдгийг.

Хот дотор барилга барьж байгаа компаниуд хотын төв дотор гэр бариад /микрофон хаагдав/.

Д.Дэмбэрэл: -Хэн хариулах вэ? Даш.Зоригт сайд.

Даш.Зоригт: -Су.Батболд гишүүний асуултад хариулахад зуухных нь өнөөдөр явуулж байгаа арга хэмжээ бол бид нар агаарын бохирдлыг бууруулахын төлөө хийж байгаа арга хэмжээ нэг талаас боловч нөгөө талаасаа ер нь аль ч улсад, ерөнхийдөө манайх хөгжлийн төвшингөөрөө нэг хүнд ноогдох ДНБ 3 мянга гээд, ерөнхийдөө дундаж орлоготой орнуудын тоонд орж байна шүү дээ. Тэгээд ирэхээр бид нар яг ийм орнуудад хэрэглэгддэг стандартын бараа, бүтээгдэхүүнийг хэрэглэж сурах хэрэгтэй болж байгаа юм. Өөрөөр хэлбэл, бид нар дээрхэн үед баахан ехсел, аксент унаад, тэр үедээ хөл дүүжлэх юман дээр л гол анхаарлаа хандуулдаг байсан бол одоо ерөнхийдөө татварын бодлогоор, бусад бүх бодлогоороо арай бас агаарын бохирдлыг бууруулдаг, агаарын бохирдлыг арай бага бохирдуулдаг ийм машин, тоног төхөөрөмжийг авахыг бид нар урамшуулж байгаатай адилхан, энэ зуух дээр ч гэсэн өнөөдөр бид зүгээр нүүрснийхээ бараг тэн хагасыг олигтой ашиглахгүйгээр түлээд гаргаад хаячихдаг тийм зуухыг биш, яг дэлхийн хэрэглэдэг стандартын ийм туршлагыг л нэвтрүүлж байгаа юм. Хамгийн гол нь. Өөрөөр хэлбэл, агаарын бохирдлын нөхцөл байдлаас ерөнхийдөө үл шалтгаалан цаашдаа  ч гэсэн Улаанбаатар хот, суурин газрууд дээр Монгол Улсын стандартын дагуу батлагдсан энэ зуухыг хэрэглэх ёстой болж байгаа юм.

Ер нь энэ зуухны стандартыг манай Стандартчиллын төв стандартыг нь баталсан байгаа. Цаашдаа ч гэсэн бид зөвхөн Улаанбаатар хотдоо биш, Эрдэнэт, Дархан, аймгийн төвүүд, сумын төвүүд дээр энэ зуухуудыг ийм стандарт. Заавал энэ зуухыг гэж байгаа юм биш л дээ. Ийм стандартын зуухыг хэрэглэхийг шаардах болно. Айл өрхүүд ч тэр, албан газрууд ч тэр. Ер нь Су.Батболд гишүүний хэлж байгаа маш зөв. Агаарын бохирдлыг дорвитой, нүдэнд харагдахуйц, агаарт мэдэгдэхүйц ийм байдлаар огцом бууруулах, ер нь урт хугацаандаа шийдэх хамгийн том асуудал бол ерөөсөө л хийн түлшний асуудлыг шийдэх явдал юм. Давхар явах ёстой. Нүүрснээс хий гаргах, ОХУ-аас бид хийн хоолой татах. Дээр нь түүхий нүүрсийг хагас коксжсон түлш болгох энэ арга хэлбэрээр л бид нар агаарын бохирдлыг бууруулах замаар явна. Ер нь урт хугацаандаа мэдээж хэрэг манай гэр хорооллын барилгажилтын асуудал 100 хувь шийдэгдэж байж, агаарын бохирдлын асуудал шийдэгдэх ёстой.

Барилгажилт гэдэг нь зайлшгүй, өнөөдөр гэр хороололд байгаа айлуудыг бүгдийг газарт оруулаад, байшинд оруулна гэсэн үг биш шүү дээ. Тохижилттой хаусыг бий болгох, энэ хауст нь дулаан, цахилгааныг нь татаж өгөх энэ шийдлийг бид нар хотын хэмжээнд, төрийн хэмжээнд алсын хараатайгаар. Зөвхөн Улаанбаатар хот биш, ер нь аймгийн төвүүд ч гэсэн бүгд ийм болчихлоо шүү дээ. Томоохон хотууд бүгд ийм болчихлоо. Төв аймагт очиход ч гэсэн ерөнхийдөө өвөл хүнд болчихсон байна шүү дээ. Би хааяа очиход. Тийм учраас ийм байдлаар хотын төлөвлөлтийнхөө асуудлыг хотынхоо, аймгийнхаа төвшинд гаргаж урт хугацааны шийдлээ гаргая гэдэг талаар ажиллаж байгаа. Тийм учраас бид нар нүүрснээс хий гаргах, шингэн түлш гаргах энэ төслүүд дээр онцгой анхаарч ажиллаж байгаа юм.

Д.Дэмбэрэл: -Баярлалаа. Д.Дондог гишүүн асуултаа тавья.

Ж.Бат-Эрдэнэ хариулъя. Асуултаа маш оновчтой тавихгүй бол хариулт ерөнхий болоод байна. Их аятайхан хариулт тавилаа гэх зэрэг ая тал зассаар байтал наад минут дуусчихаад байна шүү дээ.

Ж.Бат-Эрдэнэ: -Түрүүн Ерөнхий сайдын хэлсэн дээр би нэмэх гэсэн юм. 100 мянган айлын “Шинэ бүтээн байгуулалт” хөтөлбөрийг бид нар батлахад, энэ чинь анх “Утаагүй Улаанбаатар” гэсэн хөтөлбөрөөр орж ирсэн. Тэгээд энэ дотор бид нар  570 км замыг нийт улсын хэмжээнд хийнэ гэж оруулсан юм. Энэ нь ямар учиртай вэ гэхээр түрүүн Н.Ганбямба гишүүний хэлдгээр үнэхээр эдийн засгийнх нь хөшүүрэг болон бүх аймгуудыг хатуу замаар холбочихвол энд өртөг буурах ёстой юм. Энэ маань буцаад зөвхөн Улаанбаатар хот руу шуурах тийм зүйлийг татгалзах. Цаанаа өртөг нь багасах, эдийн засгийн хөшүүрэг юм гэсэн утгаар 570 км замыг энэ хөтөлбөр дотор оруулсан юм.

Мөн 98 сумыг тохижуулна гэж бас энэ хөтөлбөр дотор орсон. 98 сумыг эхний загварчлал болгон тогтооё. Үүнээс цаашаа бүх сумыг тодорхой хэмжээгээр хүмүүс нь зугатаад байхгүй хэмжээнд тохижуулъя гэсэн ийм хэлбэрээр энэ хөтөлбөр  дотор суулгасан юм.

Утаатай машиныг зогсоох арга хэмжээг бид нар  ер нь үзлэг, оношилгоо хийх, тэр завсраар утаа гарч байгаа машиныг замын цагдаатай хамтарч зогсоох гэсэн ийм арга хэмжээнүүдийг авч байгаа. Мөн зөөврийн шалгах хэрэгслүүдийг аймаг, орон нутагт болоод Улаанбаатар хотод хэрэглэе гэсэн ийм зүйлийн арга хэмжээнүүдийг авч байгаа.

Д.Дэмбэрэл: -Д.Дондог гишүүн асууя.

Д.Дондог: -Баярлалаа. Улаанбаатар хотод байгаа ачааллыг бууруулж энэ агаарын бохирдол, утааны асуудал бас шийдэгдэх байх. Олон талын арга хэмжээ авч байгаа боловч тэр талын юмыг бодох ёстой. Саяын Ж.Бат-Эрдэнэ дарга хариулж байна. Улаанбаатар хот орчмын болоод ер нь аймаг, сумдын төвийг орчин үеийн суурин хот болгох талаар арга хэмжээ авна гээд яриад байгаа. Ямар ажлууд эхэлж хийгдэж байгаа вэ, ямар төлөвлөлт байгаа вэ? Энэ арга хэмжээгээ нэн даруй зэрэг авч явж байхгүй бол Улаанбаатар руугаа шилжин ирэгсдийн тоо жилээс жилд өссөөр л байгаа шүү дээ. Ажил, ажлын байрнаас шалтгаалаад янз бүрийн юмнаас.

Хоёрдугаарт, автомашин он залуутайг нь оруулж ирж байгаа машинуудаас татварыг нэмэгдүүлэх биш, харин урамшуулалтай болговол заавал хуучин машин оруулж ирнэ гэхгүй, хүмүүс чанаржуулах арга хэмжээ авах юм биш байгаа гэсэн юм хэлэх байна.

Гуравдугаарт, орон нутагт утаа ихтэй орон сууц байхгүй болчихож байгаа гэдэг дээр бас ямар бодлого, чиглэл байна вэ? Аймгийн төв, сумын төвийг аваад үзэхээр нил утаа болсон гэж хэлэх байна.

Дөрөвдүгээрт, Улаанбаатар хотынхоос асууя. Ер нь агаарын бохирдолтой холбогдуулан орчны байгууллагын орчны тохижилтын талаар, ногоон байгууламжид нь зүлэгжүүлэх, мод тарих, мөн хавтан, хайрган болон цемент талбай байгуулах, гэрэлтүүлгийг нь сайжруулах гээд машины зогсоолыг сайжруулах гээд. Үүнийг стандарт гаргаж өгөөд байгууллагатай нь хамтраад хийж болохгүй юу. Дан хотын байгууллага өөрсдөө хийнэ гэдэг юмуу, эсвэл улсаас төсөв гаргаж хийнэ гээд ингээд цаг алдаад байх шаардлага юу байдаг юм бол? Энэ тал дээр гаргасан дүрэм, журам байна уу, үгүй юу. Үүнийгээ яаж хэрэгжүүлдэг, яаж хяналт тавьдаг юм бэ? Байдаггүй бол нэг стандарт тогтоож өгөөд, тэрнийхээ дагуу явчихаж болдоггүй юм болов уу? Би үүнийг нэлээн олон удаа хэлж байгаа. Жишээлбэл, хот дундуур урсаж байгаа голууд байна. Үүнийг яриад л байдаг, тэгээд сайжирсан юм байхгүй л байгаад байх юм.  Энэ мэтийг хөрөнгө зарж байгаад шийдэж болохгүй юу гэж асуух гээд байна.

Хамгийн сүүлд нь гаргаж байгаа, Их Хурлаас баталж өгч байгаа хөрөнгө мөнгө маань явуулж байгаа үйл ажиллагаанд чинь хүрч байна уу, хүрэхгүй байна уу? Хэр үр дүнтэй байна вэ? Сая илтгэлээр нэлээдгүй хувь сайжирч байгаа, ажил хийгдэж байгаа тухай ярилаа. Бид нар ч бас дуулж байгаа. Агаарын бохирдол харьцангуй багасаж байгаа гэдгийг ойлгож байгаа. Гэхдээ үр дүнг нь мөнгөн дүнтэй холбоод хэлэхэд ямар тоо баримт бидэнд хэлэх вэ? Үүнийг хэлж өгөөч ээ гэж хэлэх байна.

Нөгөө талдаа сая гол гол хуулиудаа бид нар өчигдөр хэлэлцэх эсэхийг нь ярьж байгаад хасчихсан. Нэг хуулинд бүгдийг нь багтаана гээд явчихсан. Нэг хуулинд тийм олон асуудлыг багтаагаад агаарын бохирдол, төв суурин газрын хүндрэл бэрхшээл, түгжрэлийг сааруулах боломж байн юмуу, үгүй юу? Энэ талаар хотын байгууллагууд ямар бодолтой байгаа вэ гэсэн ийм асуултуудыг асууя.

Зарим байгууллагыг бас гаргана гээд байгаа юм. Эдийн засгийн хөшүүргээр ч гаргах байх, заримыг нь их, дээд сургуулиудтай адилхан бодлогоор ч гаргах байх. Ийм байгууллагуудын жагсаалт гаргаж тооцож үзэж байгаа юм байна уу, үгүй юу? Ийм асуултуудыг асууя.

Д.Дэмбэрэл: -Даш.Зоригт сайд эхлээд хариулах уу?

Ж.Бат-Эрдэнэ, дараа нь хот.

Ж.Бат-Эрдэнэ: -Түрүүний аймаг, орон нутгуудыг тохижуулах тал дээр жишээлбэл, дөрвөн сумыг бид нар зургийг нь хийж байгаа. Төв аймгаас Эрдэнэ сум орж байгаа. Стандартыг нь боловсруулсан, одоо тухайн газарт нь зургийг нь хийгээд хойтон жилээс мөнгө нь шийдэгдээд бид нар барьж эхлэх байх гэж бодож байна.

Орон нутагт байр, орон сууц барих асуудал дээр бид нар 100 мянгаас 25 мянгыг нь аймгуудад барихаар байгаа. Энэ нь бид аймгуудад өгч байгаа даалгаврын хэмжээнд өөрийнхөө аймаг дээр сул болоод барьж болохоор газруудын эхний ерөнхий төлөвлөгөөг нь хийгээд ирээч ээ. Тэр хэмжээнд нь бид нар батлаад 1500 байна уу, 2000 байна уу, 1000 айлын орон сууц байна уу, тэр хэмжээнд нь газрын баталгааг бид  хуваарилалтад оруулаад явчихъя гэж байгаа юм. Ер нь 100 мянган айлын орон сууц дээр хатуу 100 мянга гэж явахгүй. 100 мянгаас 75 гэдэг дээр жишээлбэл, аймаг, орон нутгаас орж ирж байгааг нь тэр хэмжээнд нь батлаад цаашаа явъя гэсэн бодлоготой байгаа. Эртээд аймгийн Засаг дарга нартай уулзахад энэ талаар тодорхой хэлээд явуулсан.

Төлөвлөлтийн хувьд бид нарын тавьж байгаа одоогийн бодлогоор тухайн газрын ерөнхий төлөвлөгөө хийх, хэсэгчилсэн төлөвлөгөө хийх, газар олголт өгөхдөө тухайн олгосон газрын 30-аас доошгүй хувь нь ногоон байгууламж байна гэсэн ийм шаардлагыг тавьж өгч байгаа.

Гол хуулиуд гэдэг дээр хотынхон бас хэлэх байх. Энд зөвхөн нэг хууль биш, гишүүн ээ. Хотыг дахин хөгжүүлэх хууль дотор нэлээн юмнууд нь суугаад явж байгаа. Газрын багц хуулиудад бас нэлээн хэдэн юмнууд нь суугаад явж байгаа. Баярлалаа.

Д.Дэмбэрэл: -Д.Ганболд хариулах уу?

Д.Ганболд: -Хотын хувьд хөрөнгө мөнгө хүрэлцээтэй юу  гэж ярьж байсан. Ганц тоо хэлье. Сая Ерөнхий сайдын илтгэлд бас орж байсан. Гадаадын хандивлагчдын оролцоо болон Монгол Улсын төсөв бол нийслэл Улаанбаатар хотын төсөв нийлээд жишээлбэл, 2011-2012 онд шилжих энэ өвлийн хувьд гэвэл 40 гаруй миллиард төгрөгийн хөрөнгө оруулалт зөвхөн энэ зорилтод зарцуулагдаж байгаа.

2016 он хүртэл хэрэгжих ёстой их бүтээн байгуулалт, хөтөлбөрийн ерөнхий дүнг авч үзвэл 18 их наяд төгрөгийг зарна гэсэн ийм тооцоо байгаа шүү дээ. Тэгэхээр 18 их наядтай харьцуулбал энэ жилийн хувьд бидний зарцуулсан мөнгө ерөнхийдөө маш бага байгаа гэдгийг бид бүгдээрээ ойлгож байгаа. Хэдий тийм боловч урд жилүүдтэй харьцуулбал 2011 он бол үнэхээр урд жилүүдээсээ хэдэн арав дахин хөрөнгө мөнгө санхүүжилтийг нэмэгдүүлсэн ийм он жил байсан учраас түрүүчийн бодитой эерэг үр дүнгүүд гарч эхэлсэн гэж хэлж болохоор байна.

Хоёрдугаарт, байгууллагуудын оролцоотойгоор орчны тохижилтыг хэрхэн яаж шийдэх вэ гэж байна. Энд Засаг даргын зөвлөлөөс ярьж байгаад тодорхой стандарт, тодорхой шийдлийн төслүүд гарсан байгаа. Ялангуяа өвлийн улиралд халитаргаа, цас, мөс зэргийг цэвэрлэх ажлууд бий. Хоёрдугаарт, орчны тохижилт гэдэг ийм асуудлыг нэлээн тавьсан. Харамсалтай нь энэ бол зөвхөн Улаанбаатар хотын төвийн хэсэгт хэрэгжих бололцоотой ийм зүйл байгаад байдаг. Гэр хорооллууд гэдэг юмуу, хотын захын дүүргүүд шинэ суурьшлын бүсүүдэд барилгын ажлууд байнга тасралтгүй явагдаж байгаагаас болоод нэг байгууллагыг нь шахаж байгаад юм хийлгэнгүүт сарын дараа ч байдаг юмуу, дараачийн барилга эхлэх болохоор бүгдийг буулгадаг, нураадаг, эвддэг ийм тохиолдлууд маш их гарч байна. Тийм учраас зарчмын хувьд ийм ямар нэгэн ажиллагаа, санаачилга байгаа боловч практик, нүдэнд харагдах үр дүн бас тийм сайн болоогүй байна. Орчны тохижилтын хувьд.

Дээр нь том бодлого гэж яривал дэлхийн томоохон 1 сая гаруй хүнтэй хотуудтай Улаанбаатар хотыг харьцуулаад үзвэл үнэхээр муу онцлог харагдаж байна л даа. Хотын маань хамгийн төв хэсэг бол Бага тойргийн дотор, Засгийн газар, Их Хурал, Ерөнхийлөгчийн Тамгын газраас гадна Улаанбаатар хотын захиргаа 6 их сургууль, театрууд, бүх музейнүүд, хамгийн том бүх зочид буудлууд ерөөсөө л ганцхан бага тойрог дотор төвлөрчихсөн байгаа. Тийм учраас замын хөдөлгөөн, бөглөрөл, бохирдол энэ бүх асуудлууд үүнтэй холбоотой юм. Тийм учраас үнэхээр засаг, төрийн бүх шатны байгууллагууд, Их Хурал, Засгийн газар оролцож байгаад хоёр чиглэлээр ажиллах ёстой юм шиг байна. Саяын ганц, хоёр их сургуулийг гадагш нь гаргахын хажуугаар ер нь томоохон дээд сургуулиудын дийлэнхийг хувийн, улсын гэж ярихгүйгээр гаргах стандартыг хийх ёстой юм шиг байна.

Шинээр ашиглалтад орохоор бэлтгэгдэж байгаа шинэ суурьшлын бүсүүдийг зөвхөн орон сууц барих төдийгүй, эмнэлэгтэй нь, сургуультай нь, театртай нь, стадионтой нь иж бүрнээр нь барих тийм хатуу стандарт, шаардлагыг гаргах ёстой юм шиг байна.

Хоёрдугаарт, өнөөдрөөс эхлээд Улаанбаатар хотын хилийн цэсийг Төв аймгийн хил залгаа, зэргэлдээ сумуудтай хамтран ярьж байгаад Их Хурлын холбогдох шийдвэрүүдийг гаргах цаг нь болсон юм болов уу гэж үзэж байгаа.

Түрүүн бас хэд хэдэн гишүүдийн асууснаар нийслэл Улаанбаатар хотын Эрх зүйн байдлын тухай хуулийн төслийг өргөн бариад удаж байгаа. Тийм учраас тэнд тусгагдсан хэд хэдэн олон саналуудыг хэрэгжүүлж эхэлбэл энд яригдаж байгаа олон асуудлууд бас эерэгээр шийдэгдэх эхлэл тавигдах юм. Баярлалаа.

Д.Дэмбэрэл: -Баярлалаа. Ногоон байгууламж гэсэн юм хэлсэн. Хотын ногоон байгууламжийг хэлье.

Д.Ганболд: -Ногоон байгууламжийн хувьд бас л хэлэхэд сүүлийн хоёр, гурван жилийн хугацаанд нийтдээ хийсэн, авсан арга хэмжээ, хийсэн бүтээсэн ногоон байгууламжуудын тооны үзүүлэлтийн хувьд эрс нэмэгдсэн. Үндэсний цэцэрлэгт хүрээлэнгийн ажиллагаа нэлээн эрчимжсэн, хэд хэдэн дүүргүүдэд яг иймэрхүү маягийн ногоон байгууламжуудыг цоо шинээр байгуулсан. Ялангуяа зуны улирлын тоосжилт ихтэй ийм үед усан оргилуурууд, модыг нөхөн сэргээх, зөвхөн модыг нь тариад ургуулаад зогсохгүй, цэцгийн мандлуудыг хийх ажлыг нэлээн эрчимтэй хийсэн. Энэ жилээс эхлээд Сэлбийн голын урсацыг нэмэгдүүлэх төслийг ерөнхийдөө хийж эхэлж байгаа. Энэ маань шууд энэ жил арай дуусахгүй байх. Хойтон 2012-2013 онд үндсэндээ ашиглалтад орно.

Туул голтой холбохдоо хэд хэдэн төслүүдийг ТЭЗҮ боловсруулах шатанд нь эхлүүлчихсэн байгаа. Үүнийгээ тууштай хөрөнгө мөнгө, санхүүжилтийн асуудал нь гацахгүй байвал ерөнхийдөө ойрын хоёр, гурван жилийн хугацаанд “Цэвэр агаар” хөтөлбөрт тусгагдсан арга хэмжээнүүд хэрэгжих бүрэн үндэслэлтэй гэж үзэж байна.

Хамгийн гол нь иргэдийн оролцоо их чухал байдаг юм билээ. Модыг бид нар тарьж сурсан, ургуулж сураагүй. Усалдаггүй юм байна. Хотын захиргаан дээр ярьсан зүйл юу вэ гэхээр тарих арга хэмжээг жилд хоёр удаа хийгээд өнгөрөх биш, тарьсны дараа арчлах, хамгаалах, услах, өвөлжүүлэх зэрэг арга хэмжээг иж бүрнээр нь тусгаж, тусгай төсвийн баталагатай болгох нь чухал юм байна гэсэн ийм шийдвэрт хүрч байгаа. Тэгээд дараа, дараачийн төсвийн жилүүдэд энэ ажлууд зохих журмынхаа дагуу хэрэгжиж явна гэж бодож байна.

С.Батболд: -Би нэг юм нэмчихье.

Д.Дэмбэрэл: -Ерөнхий сайд.

С.Батболд: -Д.Дондог гишүүний хотын ачааллыг багасгахтай холбогдуулж жагсаалт гаргах асуудал юу болж байна гэсэн. Тэр бол зөв, зүйтэй. Ер нь бид Засгийн газрын хуралдаанаар ярьж байгаад их, дээд сургуулийн оюутны хотхоныг Багануур дүүрэг рүү төвлөрүүлье гэсэн ийм шийдвэрийг урьдчилсан байдлаар гаргасан байгаа. Холбогдох байгууллагууд ачаа тээврийн ложистик төвүүд бас Улаанбаатар хотын замын ачаалалд өндөр ачаалал өгөөд байгаа юм. Үүнийг холбогдох байгууллагууд судалж, оруулж өгөх ёстой гэсэн ийм чиглэл өгөгдсөн байгаа.

Сая манай нийслэлийн Засаг даргын орлогч ч ярьж байна. Төвлөрөл хэтэрхий дотроо байгаад байгаа. Ялангуяа бид бол төрийн захиргааны зарим байгууллагуудаа ч гэсэн цаашид үйл ажиллагааны чиглэл, онцлогийг харгалзаад тараан байрлуулах, нүүлгэн шилжүүлэх ийм боломжтой гэж үзэж байгаа. Гэхдээ үүнийг бас судалгаатай гаргаж хийх ёстой. Энэ жагсаалтыг гаргахын тулд бодитой судалгаанууд хийж, үүнийг өргөжүүлэх энэ асуудлыг цаашид анхааралдаа авч Засгийн газар тодорхой жагсаалт болгон танилцуулъя гэж бодож байна. Энэ зөв, зүйтэй санал байна.

Д.Дэмбэрэл: -Баярлалаа. Р.Буд гишүүн асуултаа тавья.

Р.Буд:-Баярлалаа. Засгийн газраас тодорхой арга хэмжээ авч түрүүчээсээ үр дүн гарч байгаа тухай холбогдох хүмүүсийн хариулт, Ерөнхий сайдын мэдээлэлд гарлаа. Энэ ч ингэх ёстой байх. Нэлээн арга хэмжээ бид нар зохион  байгуулж, Улсын Их Хурлаас тодорхой хөрөнгө мөнгө баталж, бүтцийн байгууллагууд бий болгож ажиллаж байгаа. Ингээд хэдэн асуулт байна.

Нэгдүгээрт, Улаанбаатар хотын ачаалал тэртэй тэргүй 600 мянга гаруй хүн амьдрах ёстой хотод 1 сая гараад явчихсан. Үүнтэ йнь холбогдуулан татварын бодлогоор хөдөөнөөс хот руу нүүж байгаа аялал чинь бас ч ядуу, зүдүү айл нүүж ирээд байгаа юм биш шүү. Тийм учраас хотод аль хэдийн татварын бодлого бий болгох ёстой болчихсон юм биш үү гэсэн нэгдүгээр асуулт байна. Үүнийг хэзээ хэрэгжүүлэх вэ?

Хоёрдугаарт, үүний нөгөө талд нь хөдөө амьдарч байгаагийнх нь төлөө, хөдөө тогтвор суурьшилтай амьдарч байгаа иргэдэд /бүсийн нэмэгдэл арай биш юм шиг байгаа юм/ зөвхөн хөдөө, алс хязгаарт амьдарсных нь төлөө төрийн тэтгэлэг, бодлого явуулах хэрэгтэй болчихсон юм биш үү гэсэн хоёр дахь асуулт байна. Энэ чиглэлээр хийж байгаа зүйл байна уу?

Гуравдугаарт, утаагүй зуухыг утаа бууруулахад зохих нөлөө үзүүлж байгаа тухай ярьж байна. Энэ зуухыг цаашдаа ингэж худалдаж аваад байх юмуу? Энэ зуух үйлдвэрлэх лицензийг нь аваад, тэгээд хамтарсан үйлдвэр байгуулаад монголдоо үйлдвэрлэх болоогүй юу? Энийг чинь Туркаас авчирдаг бололтой юм. Тээвэр, туурын зардал, бас бус зардал зөндөө гардах байх. Тийм учраас үүнийг нэгэнт л Монгол цаашдаа нэг хэсэг л зуухнаас салахгүй л дээ. Гэр хороолол нэг хэсэг байх нь ойлгомжтой. Тийм учраас энэ чиглэлийн арга хэмжээ авч болохгүй юу? Энэ чиглэлээр хийж байгаа ажил байна уу гэсэн.

Дөрөвдүгээрт, хийн түлшийг нэвтрүүлэх замаар нүүрснээс утаа, агаарын бохирдлоос бууруулдаг нь дэлхий нийтэд батлагдсан туршлага. Тийм учраас манай үндэсний үйлдвэрлэгчид, уул уурхайн салбарт ажиллаж байгаа үйлдвэр, уурхайчид энэ чиглэлийн үйл ажиллагаа явуулж байгаа компаниуд нүүрснээс шингэн түлш, хийн түлш гаргах чиглэлээр ажиллаж байгаа ийм компаниуд байна уу? Үүнийг дэмжиж байгаа төрийн бодлого байна уу гэсэн дараагийн асуулт байна.

Дараа нь Япон зэрэг өндөр хөгжилтэй орнууд бие даасан хаусуудыг утаа багатай түлшээр хангадаг тийм технологиуд аль хэдийн гарчихсан. 200, 300-гаар нь. Тэр битгий хэл мянган айлыг хангах ийм боломжтой тоног төхөөрөмжүүд байдаг юм байна. Дизелийн түлшээр ажилладаг, агаарын бохирдол багатай. Энэ чиглэлээр бие даасан хаусуудыг байгуулах ийм халаалтын горим зэрэг нэвтрүүлэх талаар манай мэргэжлийн байгууллагууд юуг анхаарч ажиллаж байна вэ гэсэн зүйл байна.

Оюутны хотыг шилжүүлэх талаар ер нь оюутны том төлөөлөл, нягтралыг сааруулах, их, дээд сургуулийн салбарыг хөдөө, орон нутагт нүүлгэх чиглэлээр ярьдаг гишүүдийн нэг нь би. Би энийг олон жил ярьсан. Одоо харин Багануураас эхлээд явуулж эхлэх гэж байгаа юм байна. Энэ их сайн. Гэхдээ үүнийг зөвхөн төрийн мөнгөөр гэвэл барахгүй байх аа. Улсын Их Хурал төр, хувийн хэвшлийн талаар төрөөс баримтлах бодлогын баримт бичгийг баталсан. Тийм учраас хувийн хэвшлийн оролцоог оролцуулах замаар хувийн сургууль, их, дээд сургуулийн салбарыг орон нутагт байгуулах чиглэлээр Засгийн газраас ямар бодлого баримталж байна вэ гэсэн /микрофон хаагдав/.

Д.Дэмбэрэл: -Төгслийг нь одоо асуучихъя.  Р.Буд.

Р.Буд: -Хөдөө рүү нүүх бас хандлага байх шиг байна. Хотын утаа униараас нэг хэсэг нь залхаж байх шиг байна. Нөгөө талаас хэт төвлөрлөөс залхаж байна. Ер нь хотоос төдөн км-аас цааш гарч амьдарна гэсэн айл өрхүүдэд эдийн засгийн урамшуулал өгөх энэ чиглэл байна уу? Жишээлбэл, Багануур, Дархан, Эрдэнэт, Төв аймаг руу нүүе гэвэл. Ийм алхамыг бас бодмоор байгаа юм. Энэ бол Улаанбаатар хотын төвлөрлийг сааруулахад, цаашдаа энэ утааг багасгахад чухал ач холбогдолтой. Тэгэхээр энэ чиглэлээр судалгаа хийгдсэн материал байна уу гэсэн ийм асуулт байна.

Д.Дэмбэрэл: -Хэн хариулах вэ? Даш.Зоригт сайд.

Даш.Зоригт: -Зуухны хувьд бид нар Р.Буд гишүүний хэлсэн бодлоготой бүрэн нийцэж, бид нарын үйл ажиллагаа яг тэгж явж байгаа. Энэ жил “Цэвэр агаар” сантайгаа тохироод “Цэвэр агаар” сангаас санхүүжүүлээд нийтдээ  10 мянган зуухны сонгон шалгаруулалт явагдаад 2012 оны 10 сардаа багтааж /”Цэвэр агаар” сангийнхан бас энэ дээр тодруулаад хэлээрэй/ дотооддоо үйлдвэрлэж байгаа компаниуд нь нийлүүлэх юм. Тэгэхээр бид нар нэг зүйлийг онцолж хэлэх хэрэгтэй. Мянганы сорилтын сан ч гэсэн заавал энэ зуухыг ав гээд байгаа юм биш шүү дээ. Энэ чинь ганцхан Турк зуух биш, хажуугаар нь рояал Өүшн гээд Монголын нэг компанийн үйлдвэрлэж байгаа, хийж байгаа бас нэг зуух байгаа юм. Бид нарын тавьж байгаа шаардлага бол агаарын бохирдлыг бууруулах ийм стандартад нийцсэн зуух байх ёстой гэж хэлж байгаа юм. Өөрөөр хэлбэл, стандартыг нь л баталсан байгаа, Стандартын газраас. Тэр стандартад нийцсэн Канадын зуух гээд сүүлийн үед “Цэвэр агаар” сангийн шугамаар яригдаж байсан, Америкийн  зуух гэж бас сонсогдоод байгаа, Монголын 10 мянган зуух гарч ирж байна. Рояал Өүшн гээд энэ компанийн хэдэн зуух гээд. Ерөнхийдөө бид нарын хувьд бол дотооддоо үйлдвэрлэсэн зуухуудыг дэмжих, заримыг нь шаардлагатай бол төсвийн энэ хөрөнгөөр “Цэвэр агаар” сангаас бүр санхүүжүүлэх ийм бодлогыг баримталж байгаа гэдгийг хэлэх гэсэн юм.

Хийн түлшний хувьд “Цэвэр агаар” сангаас энэ жилийн хувьд гэрээ, ялангуяа хийн түлшний айл өрхийг, байшин савыг халаах тоног төхөөрөмж дээр байгуулах бодлогыг нэлээн явуулсан. Гэхдээ энэ жилийн хувьд туршилтууд нь нэлээн явж байна /одоохондоо/. “Цэвэр агаар” сангийн нөхдүүд энэ дээр нэмж хэлээрэй. Хамгийн гол нь бид хийн түлшээр айл өрхөө халаах энэ айлуудын тоног төхөөрөмж дээр нь санхүүжилт өгөх. Шаардлагатай бол хийн түлшийг үйлдвэрлэгч нарт нь худалдаж авч байгаа айл өрхүүдэд нь татаас олгох. Өөрөөр хэлбэл, нүүрсээ түлдэгтэй адилхан хэмжээнд хийн түлшнийх нь үнийг аваачих ийм бодлогыг “Цэвэр агаар”сангийн хэмжээнд санхүүжүүлэхээр ярьж байгаа.

Ер нь “Цэвэр агаар” сан гэж би яагаад байн, байн яриад байгаа вэ гэхээр өнөөдөр үндсэндээ хоёр үндсэн эх үүсвэр Засгийн газарт байгаа юм. Тэр нь юу вэ гэхээр улсын төсвөөс батлагдаж байгаа зуухны, ТЭЦ-2-ын шинэчлэлийн ч гэдэг юмуу, ийм хэдэн хөрөнгө. Дээр нь 1 тонн нүүрс болгоноос 1 мянган төгрөг авч байгаа. Энэ жил жишээлбэл, хорин хэдэн тэрбум төгрөг төвлөрсөн үү, “Цэвэр агаар” санд? Ирэх жил ч гэсэн нэлээдгүй мөнгө төвлөрөхөөр. Энэ 2012 онд нэлээн их мөнгө төвлөрөх “Цэвэр агаар” сан гэж байгаа юм. Энэ “Цэвэр агаар”  сангийн шугамаар бид нар овоо их ажлыг хийж амжуулж байгаа шүү гэдгийг хэлэх гэсэн юм. Яг энэ хийн түлш, Монголдоо үйлдвэрлэж байгаа зуухыг дэмжих чиглэлээр бол. Энэ дээр Хүрэлсүх дарга та нэмээд хариулах уу?

Н.Хүрэлсүх: -Энэ жил айлуудын хийн түлш хэрэглэх хэрэглээг нэмэгдүүлэх зорилгоор Чингэлтэй, Сонгинохайрхан, Баянзүрх, Хан-Уул дүүргүүд дээр 500 орчим айлд хийхээр төлөвлөж байгаа. Гэхдээ үүнийг хэд хэдэн үе шаттай хийхээр төлөвлөж байна. Сонгинохайрхан дүүрэг дээр эхлээд 100 айлд тавигдаад явж байгаа. Энэ жилийн хувьд бид нар 30 орчим тэрбум төгрөгт үйл ажиллагаа явуулахаар хийгээд, ажиллагаа маань үндсэндээ дууссан. 2012 онд 31 орчим тэрбум төгрөгт багтааж үйл ажиллагаагаа хийхээр тооцож байгаа. 

Турк зуухны хувьд айл өрхүүддээ бид нар 5,7 тэрбум төгрөгийн татаас олгох хэлбэрээр 70 мянган зуухыг энэ оны 02 дугаар сарын 28 гэхэд тарааж дуусна. 2012 ондоо багтааж бид Канадын гэж яригдаж байгаа 80 орчим мянган зуухыг тараахаар төлөвлөж байна. Эдгээр зуухуудын лицензийг авч дотооддоо үйлдвэрлэх асуудал бодох ёстой асуудал юм. Зөвхөн Улаанбаатар хот төдийгүй томоохон аймгууд агаарын бохирдол нь нэлээн хүнд байдалд орчихсон байгаа нь харагдаж байгаа. Ийм судалгаанууд гарч ирж байгаа. Тийм учраас үүнийг цаашдаа  өргөтгөж аймаг, орон нутгууд руу анхаарах асуудал  нэлээн чухал. Энэ дээр бид судалгааны ажлыг хийж байгаа. 

Д.Дэмбэрэл: -Сүүлийн урамшуулал дээр. Д.Дондог гишүүн бас түрүүн асууж л байсан даа. Хөдөө холхон нүүвэл урамшуулал гаргаж болох уу? Хот ойролцоо, утаагүй зуухтай сайхан байр барьж байгаа зэргийг урамшуулах. Зуух л гэж их яриад байх юм. Наад зууханд чинь толгой төөрчихөөд байна.

Даш.Зоригт: -Ер нь ганцхан зуух гэж ярихаас гадна бид нар сая бас хэллээ, Ерөнхий сайдын илтгэлд ч туслаа. Зуух, түлш, дулаалга, хийн түлш, агаарын бохирдлыг бууруулахтай холбоотой унаа, тэрэгний чанарыг сайжруулах, цахилгаан станц гээд олон чиглэлээр үйл ажиллагаа явуулж байна л даа. Өнөөдөр зуух гээд яриад байгаа нь тоо хэмжээний хувьд энэ нь арай урагштай яваад байгаа. Эхний төсөл нь түрүүлээд эхэлчихсэн учраас ийм юм харагдаад байгаа юм. Ер нь ялангуяа 2012 оны хувьд хий, цахилгаан халаагуур, цахилгааны урамшуулал гэдэг юмнууд нэлээн урагшилж явах ёстой. Ялангуяа 2012 оны хувьд түлшний асуудал нэлээн урагштай явна. Яагаад гэвэл 2012 оны 12 дугаар сард багтаж ТЭЦ-2-ын хагас коксжсон түлшний үйлдвэр ашиглалтад орох юм.

Урамшууллын хувьд цахилгааны урамшуулал олгож байна. Өнөөдөр энэ төсөл хөтөлбөрт хамрагдсан, өөрийнхөө агаарын бохирдлыг бууруулсан айл, өрхүүдэд 50 хувийн цахилгааны хөнгөлөлтийг өгөөд эхэлсэн байна. Өнөөдөр Улаанбаатар хотын хэмжээнд 50 гаруй мянган айл цахилгааны хөнгөлөлт авах эрхтэй байгаа бол өнөөдөр энэ эрхээ хэрэгжүүлсэн нь 8 мянга гаруй айл байна. 

Одоо бид нар бүх дүүрэг, өрхүүд дээр энэ эрхээ хэрэгжүүлж цахилгааны халаагуур, цахилгааны хөнгөлөлтөө авах үйл ажиллагааг нь эрчимжүүлэх ажлыг манай Хэрэглэгчдэд үйлчлэх төвүүдээр дамжуулж хийж байна. Айлууд руу мессэж явуулахаас эхлээд янз янзаар ажиллаж байна л даа. Хөдөө орон нутаг руу нүүх айлуудыг урамшуулах асуудал нэлээн шинэлэг санаа байна гэж ойлголоо. Бид нар ялангуяа Засгийн газрын төвшинд байдаг агаарын бохирдлыг бууруулах зөвлөлийн хүрээнд энэ талаар дахин ярилцаж хийх нь зүйтэй. 

Ер нь дахиад хэлье. Агаарын бохирдлыг бууруулах талаар айл өрхүүд арга хэмжээ авбал цахилгааны үнэ төлбөрөөр урамшуулдаг ийм арга хэмжээ хэрэгжүүлээд одоо 8 мянган айл авчихаад байна гэдгийг хэлье.

Д.Дэмбэрэл: -Д.Дамба-Очир гишүүн асуултаа тавья.

Д.Дамба-Очир: -Баярлалаа. Хэд хэдэн хүмүүс ярьж байна. Ганцхан Улаанбаатарын асуудал биш болчихоод байна гэж. Эрдэнэт, Дарханы асуудал маш хүнд байдалд орчихжээ. Эрдэнэт маш их утаатай болж байна. Ядаж баруун хойд талдаа, яг салхиныхаа дээд талд Эрдэнэт хотоос гурав дахин том гэр хороолол бий болчихлоо. Үндсэндээ сүүлийн тав, арван жилийн дотор. Эрдэнэтэд орон сууцны асуудал огт яригдахгүй байгаа. Эрдэнэтэд одооноос эхэлж арга хэмжээ авах утаагүй түлш зэрэг гээд нэг ч юм хийгдэхгүй байгаа юм.  Яг энэ чиглэлээр өнөөдөр яамнаас хэрэгжүүлэх гэж байгаа 2012, 2013 онд, ойрын үед хэрэгжүүлэх гэж байгаа төлөвлөсөн юм байна уу? Нэгдүгээрт.

Хоёрдугаарт, утаагүй түлшийг нийт гэр хороолол, айлуудын хэдэн хувьд нь хүрээд байна вэ? Үүнийг нарийн тоо хэлээд өгөөч. Энэ өвөл хэдэн хувийг хангаж байгаа вэ?

Утаагүй түлшийг ч бай, газыг ч гэсэн нүүрс, мод зэргээс нь хямдруулаад, бүр хямдхан болгох ийм л эдийн засгийн хөшүүрэг байхгүйгээр наадах чинь явахгүй шүү дээ. Хямдруулаад зөрүүг нь төрөөс төлөх ийм бодлого барьж байгаа юм байна уу, үгүй юу?

Газын хэрэглээн дээр олон байгууллагуудыг оруулж ирэх тендер зарлах. Бусад улс, орнуудын хүндхэн хөгжлийнхөө үед байхдаа энэ утаанаас  салсан асуудал нь газтай л холбоотой юм билээ. Тийм учраас газыг нь өнөөдрийн авч байгаа нүүрснээс нь хямдруулаад өгөх л юм бол энэ чинь бодит арга хэмжээ болно шүү дээ. Тэрнээс зуухыг солих, тэтгэмж өгөх ч гэх шиг, урамшуулал өгнө гэдэг бол бүгдээрээ худлаа юм. Яг эдийн засгийн хөшүүрэг гээд бодвол нүүрснээс хямдруулах хэрэгтэй, утаагүй түлшээ. Дээр нь газаа бүр хямдруулаад зарах хэрэгтэй. Зөрүүг нь төрөөс л даах хэрэгтэй. Ийм юмнууд хийгдэж байна уу, үгүй юу. Эцэст нь станцуудын гаргаж байгаа утаан дээр, яндан дээр нь хяналт тавьж байгаа юм болов уу? Станц дээр торгууль тавих бүрэн боломжтой шүү дээ. Станцууд үүргээ хүлээж байгаа шүү дээ. Агаар бохирдуулахгүй байх тал дээр. Энэ бол цэвэр станцынх нь хийдэг, үйл ажиллагаандаа хүлээсэн үүрэг нь байгаа. Тэр дээр хийгдэж байгаа юм байна уу?

Вокзалыг цаашдаа хотын төвөөс гаргая гэсэн бодол байна уу? Олон газрууд, ялангуяа манай Эрдэнэтээс авахуулаад бүгдээрээ захдаа л байдаг шүү  дээ. Бүр хол очиж хүрдэг. Ямар ч асуудал байхгүй. Нисэх шиг адилхан, хол очоод. Ийм юм бодож байгаа юм байна уу? Ингээд дөрвөн асуудал байна. Эрдэнэт болон орон нутгийн асуудлуудыг цаашдаа бодохгүй бол маш хүндрэх нь ээ.

Д.Дэмбэрэл: -Даш.Зоригт сайд хариулъя.

Даш.Зоригт: -Ер нь 2012-2013 оны өвлийг угтаж Дархан, Эрдэнэтэд бас үйл ажиллагаа явуулах нь зүйтэй гэж бид нар үзэж байгаа. Улсын төсөв хэлэлцэх үеэр ч гэсэн энэ асуудал яригдаж байсан. Бид нар “Цэвэр агаар” сан гэдэг бол зөвхөн Улаанбаатар хотын, нийслэлийн агаарын бохирдлыг бууруулах “Цэвэр агаар” сан биш шүү дээ. Ерөнхийдөө агаарын бохирдлын тухай хууль, Цэвэр агаарын тухай хуулийн дагуу байгуулагдсан “Цэвэр агаар” сан байгаа. Энэ нь өөрөө зөвхөн нийслэл дээр үйл ажиллагаагаа хязгаарлахгүй. Гэхдээ мэдээж хэрэг өнөөдрийн гамшгийн хэмжээнд хүрсэн байгаа нөхцөл байдлыг харгалзан үзэж мөнгөнийхөө ихэнх хэсгийг нийслэлдээ зарцуулна. Ер нь өнөөдөртөө 100 хувь нийслэлийн хэмжээнд зарцуулж байгаа нь бас үнэн л дээ.

Д.Дамба-Очир гишүүний хэлсэн зүйл дээр нэг зүйлийг тодруулахад түлшний хангамжийн асуудлыг бид нар таны хэлж байгааг бодож байгаа юм. Өөрөөр хэлбэл, ялангуяа 2012 оны 10 сараас эхлээд томоохон хэмжээний үйлдвэрлэгчид гараад ирсний дараа айл, өрхүүдэд хүрч байгаа хагас коксжсон түлшийг түүхий нүүрснийх нь үнийн хэмжээнд бид нар аваачих талаар төвлөрч ажиллана. Гол татаас тийшээ очно. “Цэвэр агаар” сангаас гарна. Өнөөдөр ч гэсэн энэ арга хэмжээ хэрэгжиж байгаа. Хүрэлсүх дарга хэд, хэдэн төгрөг хаашаа, хаашаа өгөөд, энэ нь ямар үнэтэйгээр айл өрхүүдэд очиж байгааг бас хэлээрэй. Ийм хэмжээгээр арга хэмжээ хэрэгжиж байгаа. 

Цахилгааны урамшуулал өгдөг нь нэг зүйлийг ойлгоход ердийн зуух одоогийн шинэчилсэн стандарт хоёрын хооронд 80-50 хувийн ялгаа байгаа. Үүнийг бид сайжруулахгүй бол агаарын бохирдол буурахгүй байгаа. Нөгөөтэйгүүр цахилгаан халаагуурыг ч гэсэн бид урамшуулж байгаа. Цахилгаанаар айлууд түлж байгаа шүү дээ. Энэ айлууд 100 хувь агаарын бохирдлоос өөрийгөө ангижруулсан байна шүү дээ. Тэгэхэд энэ айлуудыг бид урамшуулах ёстой. Энэ урамшуулал нь бас явж байгаа. Гэхдээ цаашид хараад байхад таны хэлж байгаа нэг үнэн юм нь, “Цэвэр агаар” сангийн шугамаар бид нар айл өрхүүдэд шалны, гэрийн гээд 100 хувь зуухнаас салаад цахилгаанаар халаадаг болж байгаа тоног төхөөрөмжийг бид санхүүжүүлэх талаар илүү анхаарах ёстой юм шиг байгаа юм.  Өөрөөр хэлбэл, бид одоо ганцхан цахилгааны урамшуулал өгөхөөс гадна суурилуулах юман дээр нь илүү анхаарч “Цэвэр агаар” сангийнхаа шугамаар ажиллах нь зүйтэй гэдгийг бид дэмжээд байгаа юм. Энэ дээр цаашид анхаарч ажиллана. 

Ер нь бид алсын зорилт бол дахиад хэлье. Ойрын хугацаанд Улаанбаатар хотыг агаарын бохирдлоос ангижруулах гол арга зам бол хий. Нүүрснээс хий гаргах, ОХУ-аас хий татах, өмнөд, хойд хөршүүдийн энэ туршлагаас харахад өөр арга зам алга л даа. Зуух гэдэг бол эцсийн дүндээ агаарын бохирдол гаргаж л таарна. Мэдээж хэрэг буурлаа ч гэсэн энэ бол бүрэн ангижирч чадахааргүй болоод байгаа юм. Тийм учраас бид нар хийн асуудал дээр илүү онцгойлж төвлөрч ажиллана.

Хүрэлсүх дарга саяын санхүүжилт өгч байгаа тоон дээр хэлээрэй.

Н.Хүрэлсүх:-2012 онд бид Дархан, Эрдэнэт хотуудад 10-15 мянга орчим зуухуудыг тараах ийм бодолтой байгаа. Яагаад гэвэл Дархан, Эрдэнэтийнхэн бол үнэхээр бидний хийсэн судалгаа, хөгжилтэй орнуудын хийсэн судалгаа, судалгаан дээр гарсан дүн, ялангуяа АНУ-ын Насса-гаас авсан зураг дээр Улаанбаатар, Дархан, Эрдэнэт бол нэлээн голомт болчихсон ийм зураг харагдаж байгаа юм. Сансрын зургаар бол. Тийм учраас Дархан, Эрдэнэтэд 10-15 мянган зуух тараагдахаар төлөвлөж байгаа. 2012 ондоо хийгдчих болов уу гэж бодож байна.

Таны хэлж байгаа түлшний татаасын зөрүүг санхүүжүүлэх замаар шийдэх нь зүйтэй. Бид энэ жил зөвхөн хагас кокс болон үлдсэн түлшний татаасын зөрүүнд 3 тэрбум гаруй төгрөгийг айл өрхүүдэд өгч байгаа. Хэрэглээгээ дэмжих, хэвшүүлэх зорилгоор хийн түлшийг иргэддээ хэвшүүлэх зорилгоор бас татаас өгч байгаа. Эхний ээлжинд бид нар үнийн зөрүүнүүдийг нүүрснээс хоёр дахин бага үнэтэй байхаар тооцоолж татаас өгч, иргэд маань 1 тонн нүүрстэй харьцуулбал бараг 50 хүртэлх хувийн хөнгөлөлттэй үнээр эдгээр бүтээгдэхүүнийг авч хэрэглэж байгаа. Тийм учраас бид нар энэ дээр нэлээн судалгаа, тооцоотойгоор үүнийг хэрэгжүүлж, хийж явж байгаа.

Цаашдаа үүнийг хийх тусам ард иргэдэд өгөх татаасын хэмжээ нэмэгдэх тусам төсвөөс гаргах мөнгөний хэмжээ нэлээн их болох хандлагатай байгаа. Бид одоогоор зөвхөн хязгаарлалтын бүсэд байгаа айлууд дээр л энийг хийж байгаа. Нийтдээ 180 мянган айл дээр үүнийг хэрэгжүүлнэ гэвэл маш их тоо гарна. Тийм учраас айл өрхүүдэд тухайлбал, хийн халаагуур, хийн бүтээгдэхүүнүүдийг худалдан авахад нь дэмжлэг үзүүлж, хөнгөлөлт үзүүлье. Айл өрхүүд маань сар тутмынхаа хэрэглээний газын мөнгийг өөрсдөө төлдөг байхаар ийм туршилтыг одоо хийж явж байгаа. Газ импортлогч аж ахуйн нэгжүүддээ үнийг тогтвортой байлгах талаар ярилцаж, санал солилцож байгаа ийм зүйлүүд бас байгаа.

Д.Дэмбэрэл: -Баярлалаа. Ц.Сэдванчиг гишүүн асуултаа тавья.

Ц.Сэдванчиг: -Зарим асуултууд агуулгаараа давхцаж байна. Тийм учраас би давхардуулахгүйгээр хоёр, гурван зүйл тодруулъя.

Нийслэлийн агаарын бохирдлыг бууруулах тухай хууль батлагдаад жилийн нүүр үзэж байна. Энэ хуулийн дагуу хийгдсэн ажлыг Их Хурал дээр сонсож байхаар хуульчлагдаж өгсний дагуу өнөөдөр ийм олон хүнийг байлцуулж байгаад ярьж байгаа юм болов уу гэж би ойлгож байна. 

Ерөнхий сайдаас хийсэн ажлыг нь тайлан, мэдээллийг сонсоход ойлгомжтой байна л даа. Гэхдээ үр дүнг ярихгүй бол болохгүй байна. Үр дүн талаас нь дүгнэсэн юм бараг байхгүй, тийм мэдээлэл боллоо гэж би хэлмээр байна л даа. Хууль гараад хязгаарлалтын бүс гэдэг юмыг тогтоогоод, цахилгааны үнийн урамшуулал олгоод, зуух тараагаад, түлшээр хангаад ингээд туршаад үзье гэж ярьсан санагдаж байна. Туршилт маань ямар үр дүнтэй болов гэдгийг тодорхой хэлж өгөөч. Хязгаарлалтын бүсэд хэдэн өрх хамрагдаад хэдэн зуух тараагаад, ямар урамшуулал олгоод, ямар үр дүн гарав гэдгийг тодорхой хэлэх хүн байна уу?

Дээр нь шахмал түлш, хийн түлш, орон сууцжуулах гэсэн энэ гурван хэлбэрээр утаатай тэмцэнэ гэж яриад байгаа нь чухам аль хэлбэр нь оновчтой гэдгийг хэлэх боломж байна уу? Мэргэжлийн бүхэл бүтэн хороо ажиллаж байгаа гэж би ойлгож байгаа. Чухам аль нь манайд оновчтой юм бэ? Аль нь хамгийн богино хугацаанд хамгийн үр дүнтэйгээр хэрэгжүүлэх боломжтой юм бэ гэдгийг хэлж өгөх боломж байна уу?

Дараагийн чухал асуудал бол утааг бууруулахад зориулсан мөнгө хөрөнгө, эх үүсвэр, “Цэвэр агаар” сан, төсвийн чиглэлээр сууж байгаа мөнгө төгрөг яг утаатай тэмцэхэд зориулагдаж байна уу, үгүй юу гэдгийг хянадаг тийм механизм байна уу? Хянадаг, дүгнэдэг. Зүгээр энэ зуух нийлүүлдэг бизнесийнхэн шат шатны төрийн албан хаагч нар, дарга нарын бизнес болж хувираад ингээд эх үүсвэр маань яг утааг бууруулахад зориулагдахгүй бол энэ үр дүн гарахгүй ээ.

Ер нь олон жилийн туршлагаас харахад утаанд зориулсан мөнгө өөр чиглэлд явчихдаг. Яг зориулалтын дагуу зарцуулдаггүй гэсэн яриа их байдаг. Энэ үнэний ортой байх. Үүнийг яг хянадаг, дүгнэдэг механизм гэж байна уу? Энэ мөнгийг, утаанд зориулсан мөнгийг яг зориулалтын дагуу зарцуулж байна уу гэдгийг яаж хянаж байна вэ? Иргэнд их хэмжээний мөнгө тараасан байна, компаниудад тухайлбал, их урьдчилгаа өгсөн байна. Компаниуд 2,6, зууханд 6 тэрбум ч гэх шиг том, том тоо сонсогдоод байх юм. Энэ маань яг утааг бууруулахад зориулагдаж чадаж байна уу, үгүй юу? Зүгээр нэг хүмүүсийн бизнес болоод /микрофон хаагдав/.

Д.Дэмбэрэл: -Даш.Зоригт сайд. Хариулах хүн байвал гараа өргөе. Хүн олон, утаа их.

Даш.Зоригт: -Өнөөдрийг хүртэл бага ч гэсэн тодорхой үр дүнгийн талаар Д.Ганболд дарга тоо баримтыг нь Нийслэлийн агаарын чанарын албаны үр дүнгийн талаар хэлнэ.

Ер нь санхүүгийн эх үүсвэрийн талын хувьд байгаа эх үүсвэр нь ийм эх үүсвэр байгаа юм. “Цэвэр агаар” сан дээр хэдэн төгрөг байгаа. Сая бас Н.Хүрэлсүх дарга хэллээ. 2012 онд 30-аад тэрбум, 2011 онд 20 гаруй тэрбум төгрөг болсон. Энэ нь Байгаль орчны яамны доор хуулийн дагуу байгуулагдсан тусгай сан. Энэ төлөөлж байгаа хүн нь Н.Хүрэлсүх дарга энд сууж байна. Энд тодорхой тоо баримт авна гэвэл Н.Хүрэлсүх даргаас аваарай.

Өөрөөр бол төсөв дээр суусан мөнгө бол ямар ч гэсэн 2011 онд ТЭЦ-2-ын хагас коксжсон үйлдвэрээс бусад өөр мөнгө байгаагүй. Яг агаарын бохирдлыг бууруулах талаар зуух гэдэг юмуу, өөр цахилгаан халаагуур гэдэг юмуу, ийм юман дээр байгаагүй. Ихэнх үйл ажиллагаа, ер нь үйл ажиллагаа “Цэвэр агаар” сангийн шугамаар санхүүжигдэж ирсэн. “Цэвэр агаар” сангийн үйл ажиллагаа тогтвортой, сайн явагдаж байгаа гэж Засгийн газраас үзэж байгаа. Шаардлагатай нэмэлт, мэдээллийг одоо өгнө биз.

Ер нь энэ зуух ч бай, бусад арга хэмжээ бол бас нэг зүйлийг онцолж хэлэхэд зөвхөн Засгийн газар ганцаараа хийгээд байгаа юм биш. Жишээлбэл, Мянганы сорилтын сан гэдэг бол АНУ-ын Засгийн газрын хараа хяналтын дор, АНУ-ын Засгийн газрын хүмүүс нь энэ төслийг хянаж сууж байж хэрэгжүүлж байгаа ийм төсөл. Энэ төсөл дээр нэмээд манай “Цэвэр агаар” сангаас Засгийн газрын зүгээс нэмж санхүүжилт өгч байгаа болохоос жишээлбэл, менежментэнд оролцож байгаа зүйл огт тийм зүйл байхгүй. Зөв биз, Н.Хүрэлсүх дарга аа?

Энэ дээр хамтарсан, хоёр талаасаа төсөл хэрэгжүүлдэг тэр зарчим байдаг. Тэр дээр нь Монголын талын өөрийн нэмэлт санхүүжилт гэдэг хэлбэрээр олгож байгаа. Ямар нэгэн дарга, цэргийн юмуу, хувийн хувьсгалын бизнес энд байхгүй. Энэ стандартыг нь АНУ-ын Мянганы сорилтын сангаас тогтоогоод, энэ тогтоосныхоо дагуу сонгон шалгаруулаад, энэ үйл ажиллагааг төслийнхөө хүрээнд хэрэгжүүлж байгаа ийм үйл ажиллаага байгаа юм.

Хөрөнгө мөнгөний хувьд Н.Хүрэлсүх дарга нэмж хэлэх зүйл байна уу? Саяын асуусан, хуваарилсан түлшний талаар?

Н.Хүрэлсүх: -Ц.Сэдванчиг гишүүний асууж байгаа зөв л дөө. Бид нар үр дүнг нэлээн хянаж байгаа. Цаг хугацааны хувьд “Цэвэр агаар” сан байгуулагдаад 2 дугаар сарын 10-нд  Их Хурлын хууль батлагдсан. 3 дугаар сард Засгийн газрын тогтоол гарсан. 4 дүгээр сард бид нар сангаа байгуулаад өнөөдрийг хүртэл долоон сарын хугацаанд ажил хийж байна. Өнөөдрийн хугацаанд хийсэн ажлуудынхаа үр дүнг бага ч гэсэн гарч эхэлж байгаа гэж бид нар бодож байгаа.

180 мянган айл гэдэг бол утааны 60 хувь. Дээр нь автомашины бохирдол 20 орчим хувь эзэлж байгаа. Тэгээд цахилгаан станцууд болон бусад эх үүсвэр 20 орчим хувийг эзэлж байгаа. Бид аль нэгийг нь хойш тавиад, аль нэгийг нь түрүүлж явж байгаа ийм асуудал байхгүй. Бүх зах зээл рүү нь, фронт руу нь зэрэг явж байгаа. Ач холбогдлыг нь бид мэдээж урт хугацаанд орон сууцаар хангах нь зүйтэй. Энэ чиглэлдээ ч гэсэн бид нар ажлаа хийгээд эхэлсэн. Тухайлбал, өнөөдөр Улаанбаатар хотод 2 мянга гаруй нам даралтын зуух байгаа. Тэдгээрийг татан буулгаж, төвлөрсөн дулааны шугамд холбох ажлуудыг эхлүүлсэн. Тухайлбал, энэ жил бид гурван сарын хугацаанд КТМС-ийн ойролцоо 40 орчим нам даралтын зуухыг татан буулгасан. Одоо энэ хавьд 40 орчим нам даралтын зуухыг татан буулгаж, мөн тийм хэмжээний айлуудыг төвлөрсөн дулаанд холбохоос гадна “Улаанбаатар” дулааны шугам сүлжээний мэргэжилтнүүдийн хэлж байгаагаар 1 мянга орчим айлын орон сууц барих ийм техникийн нөхцөл бүрдлээ гэж ингэж үзэж байгаа.

2012 онд бид нар мөн Дэнжийн-1000-ын, Ус-15 гэж ярьдаг Баянзүрх дүүргийн Цэргийн хотхоны тийшээ, мөн хотын төсвөөр бид нар Гандангийн орчим ийм төлөвлөлтүүдийг хийх бодолтой байгаа.

Төсөв мөнгөний асуудал хяналт байгаа юу, аж ахуйн нэгжүүд рүү нэлээн явж байна гэсэн ийм асуулт байна. Засгийн газраас олгож байгаа энэ санхүүжилт бол явж, явж Улаанбаатар хотын иргэдэд тусаж байгаа. Бид мэдээллийн сангаа бүрдүүлж, мэдээллийн сан хийж байгаа. Өнөөдөр 180 мянган айлын хэн, хэн нь ямар, ямар хөнгөлөлтүүд эдлэх юм бэ? Хийн хөнгөлөлт эдэлсэн юмуу, татварын хөнгөлөлт эдэлсэн юмуу, эсвэл автомашиныхаа асуудал дээр энэ асуудлаа ярьсан юмуу? Түлшин дээр ярьсан юмуу, зуух дээр ярьсан юмуу гээд энэ бүх мэдээллүүдийг одоо эмхтгэж гаргаж байгаа.

Аж ахуйн нэгжүүд бүгд сонгон шалгаруулалтаар хийгдэж байгаа. Дотоодын аж ахуйн нэгжүүдийг дэмжих зорилгоор дотоодын зуух үйлдвэрлэгч, түлш үйлдвэрлэгч аж ахуйн нэгжүүдэд татаас өгсөн ийм л асуудлууд байж байгаа юм.

Яг өнөөдрийн байдлаар яригдаж байгаа асуудал бол дотоодын ноосон бүтээгдэхүүн үйлдвэрлэгч 40 гаруй байгууллагууд мөн дотоодын үйлдвэрлэгчдээ болон ажлын байрыг хадгалах, хамгаалах зориулалтаар гэрийн дулаалга үйлдвэрлэж байгаа энэ зориулалтад нь татаас олгооч ээ гэдэг асуудлыг бас өнөөдрийн байдлаар яриад байгаа. Бид үүнийг үндэсний хорооныхоо хурлаар шийдвэрлэе гээд ингэж яригдаж байгаа асуудлууд байгаа.

Мөнгөний хувьд Байгаль орчин, аялал жуулчлалын сайдын багцад байгаа 2012 онд хийгдэх хөрөнгө оруулалтын ажлууд тус тусдаа сайдуудынхаа багцанд тусчихсан явж байгаа. Тухайлбал, 2012 онд хөрөнгө оруулалтаар хийгдэх 100 орчим тэрбум төгрөгийн ажлын 70 орчим тэрбум нь эрчим хүчний чиглэлийн дэд бүтцүүдээ сайжруулах ийм ажлууд бас хийгдэхээр төлөвлөгдсөн байгаа.

Д.Дэмбэрэл: -Ц.Сэдвэнчиг тодруулъя.

Ц.Сэдванчиг: -Хязгаарлалтын бүс гэж тогтоогоод, цахилгааны үнийн урамшуулал олгоод, зуух тараагаад, шахмал түлшээр хангаад ингээд туршаад үзье гэсэн шүү дээ. Хууль батлагдах үед яг ингэж, ийм агуулгаар яригдаж байсан юм. Энэ туршилтын үр дүн ямар болов  гэдгийг би сонсох гээд байна шүү дээ. Туршилт амжилттай болов уу, амжилтгүй болов уу?

Д.Дэмбэрэл: -Д.Ганболд.

Д.Ганболд: -Үр дүн байгаа гэж хэлэх бүрэн үндэстэй л дээ. Энэ жилийн хувьд хэдэн томоохон үр дүнг хэлбэл, нам даралтын зуух маягаар түүхий нүүрс түлээд ажиллаж байсан 39 зуух өнөөдөр бүрмөсөн зогссон. Нэлээн олон зуун мянган тонн түүхий нүүрс түлдэг байсан зуух. Яагаад гэвэл нэг хорооны нутгийг бүхэлд нь төвийн эрчим хүчний халаалтад, төвийн халаалтад холбосон байгаа. Би өнөөдрийн байдлаар ярьж байна. 01 дүгээр сарын 02-ны байдлаар 614 айл 100 хувь цахилгаан халаагуурт шилжсэн байгаа. Өөрөөр хэлбэл, нүүрс түлэлтийг бүр ноль /0/ болгосон. 42 мянган зуух өнөөдрийн байдлаар тарчихсан байгаа. Энэ 42 мянган айл бүгдээрээ түүхий нүүрсийг жилд дунджаар 4,2 тонн нүүрс түлдэг байсан бол одоо энэ нүүрсний хэрэглээ нь хамгийн бага нь гэхэд 40 хувиар багассан. Ингээд энэ тоондоо үржүүлээд үзэхэд 110-н хэдэн мянган тонн түүхий нүүрс түлэх байсныг Улаанбаатар хотын нутаг дээр огт түлээгүй. Яагаад гэвэл энэ зуух нь өөрөө 40 хувь шахам бага нүүрс хэрэглэж байгаа.

Дээр нь боловсруулсан түлшээр 11 мянган айлыг өнөөдөр бүрэн хангаж байгаа. Баянгол дүүргийг тэр аяар нь. Өөрөөр хэлбэл, тэр дүүрэгт түүхий нүүрсийг огт түлэхгүй байгаа. 11 мянган айл.

Германы техникийн хамтын ажиллагааны нийгэмлэгийн тусламжтайгаар сүүлийн гурван жилд өдөр болгон 24 цагийн горимтойгоор дөрвөн цэгт агаарын чанарын анализатрууд ажиллаж байгаа. Бүх хүхэр, хүхэрлэг, азот, нүүрс хүчлийн дан исэл, тоос, тоосонцор гэх мэт бүх үзүүлэлтүүдээр нь авч байгаа. Уржинан анхны жил байсан учраас урд жилүүдтэй харьцуулах мэдээ, материал бидэнд байгаагүй. Энэ жилийн хувьд гэвэл гурав дахь жилийнхээ мэдээнүүдийг бид цуглуулж байна. Ийм учраас урд жилийн мөн үетэй байнга харьцуулж үзэж байгаа. Түрүүн зарим гишүүд асууж байна. Нүдэнд харахад зарим нэг салхигүй, бүрхэг өдөр утаан бүрхүүл хэвээр байгаа. Анализатруудаар агаарт агуулагдсан байгаа энэ бодисуудын канцентрация яг энэ саяын бидний хэрэгжүүлсэн арга хэмжээний үр дүнд буураад байна шүү дээ.

Д.Дэмбэрэл: -Х.Жекей гишүүн асуултаа тавья.

Х.Жекей: -Нийслэлийн агаарын бохирдлын асуудал ер нь хэдхэн жилийн дотор бий болсон асуудал биш л дээ. Өргөн утгаараа улс орны хөгжлийн концепци, төрийн бодлого, эрх зүй, хот төлөвлөлт гээд олон юмтай холбоотой байх байх. Олон жилийн хуримтлагдсан асуудал явж, явж байгаад өнөөдрийн нийслэлийн агаарын бохирдол руугаа орчихсон тэр хэлбэрийг гаргаж ирж байгаа юм л даа. Аль ч засгийн үед юм хийгээд байгаа юм. Бидний мэддэгээс сүүлийн хэдэн жил нэлээн анхаарал тавиад яваад байгаа юм. Тэрийг бас үр дүнд тодорхой хэмжээгээр бага, багаар ч гэсэн гарч байгаа гэж ойлгож байгаа. 

Гэхдээ үүнийг цогцоор нь авч үзмээр юм шиг санагдаж байх юм. Юу вэ гэхээр зөвхөн утааны асуудал биш, гэр хорооллуудын хашаан дотор нь байгаа жорлонгийн асуудлуудыг бас аваад үзмээр байгаа юм. 180-аад мянган өрх байлаа гэхэд 180 мянган жорлон ажиллаж байгаа. Дээр нь өдөр болгон бохир ус гарч байгаа. Тодорхой хэмжээгээр бохирын ус гараад тэр нь бас явж байгаа. Ийм, ийм олон асуудлуудыг хуримтлуулаад үзвэл цогцоор нь үзмээр юм шиг байгаа юм. Тийм учраас гэр хорооллуудад энэ жорлонгийн асуудалтай холбоотой ямар бодлогоор асуудлыг зохицуулаад байгаа юм бэ? Гарч байгаа бохир усыг яаж зохицуулж байна вэ гэдгийг хариулаад, цаашид ямар арга хэмжээ энэ чиглэлээр авагдах вэ гэдгийг хэлээч.

Хоёрдугаарт, ер нь Монгол Улсын хэмжээнд хот суурин газрууд бүгд иймэрхүү зовлонд учраад байх шиг байгаа юм. Сая Эрдэнэт, Дарханы асуудал яриад байсан. Аймгуудын төв ч гэсэн одоо ийм болчихоод байгаа юм байна. Зарим сум, суурин газар ч гэсэн тийм байна. Олон жил нэг дор амьдарчихсан. Тэгээд тэнд утаа ч байна, агаарын ямар нэгэн бохирдлын хэлбэрүүд байгаад байгаа юм. Энэ чиглэлээр төрийн ямар бодлого явагдах вэ гэдгийг бас хэлээд өгөөч.

Гурав дахь нь, эрх зүйн хувьд нь бид яг энэ нийслэлийн агаарын бохирдлыг бууруулах талаар цаашид хэрэгжүүлэх, өөрчлөлт хийх. Ялангуяа Хот тосгоны тухай хуулинд шинээр нэмэлт, өөрчлөлтүүд хийх тийм юмнууд байгаа юу, үгүй юу? Их Хурлын бас нэг хэрэгжүүлэх ажлын нэг нь хууль тогтоомжийг боловсронгуй болгох тал руугаа чиглэх байх л даа. Энэ чиглэлээр ойрын үед хийгдэх ажил юу байна вэ? Өргөн баригдсан, эсвэл өргөн баригдах гэж байгаа, цаашдаа ярих гэж байгаа тийм хууль тогтоомжийн асуудлууд байгаа юу, үгүй юу?

Ер нь олон жил зөвхөн утааны /микрофон хаагдав/.

Д.Дэмбэрэл: -Хариулъя.

Д.Ганболд: -00-ийн тухай ярья. Үнэхээр олон жил хлораминаар устгасан, устгаагүйн хооронд ажил хийгээд явдаг байсан хуучин уламжлалт арга нь үр дүнгээ өгдөггүй. Энэ зун анх удаа нэлээн цэгцтэй орчин үеийн био технологийн аргаар 180 мянган 00-ийг ариутгасан. Улаанбаатар хотын төвийн зургаан дүүргийн бүх 00, ихэнх лагерийн 00, цэргийн ангиудыг бүгдийг ариутгасан. Хэрэв анзаарсан бол бороотой, нартай их гайгүй зун болсон. Улаанбаатарын орчимд ялаа, батгана энэ жил байгаагүй шүү дээ.  Тийм учраас энэ үр дүнгээ өгсөн гэж үзэж байгаа. Үнэр, танарын хувьд их гайгүй. Мониторингийг манай Мэргэжлийн хяналтын албаныхан бүгд үзсэн, харсан, дүгнэлтүүдээ гаргасан байгаа. Үүнийг жил болгон хийж байх ёстой юм билээ. Тэгээд ирэх хавраас дулаан оронгуут энэ ажиллагаа үргэлжилнэ гэсэн ийм тооцоотой байна.

Бохирын хувьд ийм байна. Бусад хот, тосгоны статусын хувьд би түрүүн хэлсэн. Их Хурлын хүрээнд хуулиа батлах нь хүлээгдэж байгаа ажлуудын нэг. Түрүүн эдийн засгийн хөшүүргийг ашиглаж, нүүдэл, суудлыг зохицуулна гэсэн. Зарим асуудал нь Эрх зүйн байдлын тухай хуулин дотор байгаа. Эрхэм гишүүд анхааралдаа авна биз дээ.

Д.Дэмбэрэл: -С.Бямбацогт гишүүн асуултаа асууя.

С.Бямбацогт: -Баярлалаа. Хоёр асуулт байна. Улаанбаатарын утаа өнгөрсөн хавар бид нар хууль баталж байхад энэ онд яг өдийд 30 хувиар буурчихсан байхаар буулгасан байх ёстой. Буулгахгүй бол хариуцлага тооцно гэсэн тийм хууль баталж байсан. Гэтэл 30 хувиар буурах нь битгий хэл 30 хувиар бараг нэмэгдсэн юм биш үү? Хэзээ яаж буурах юм бэ? Цаашдаа үүнийг яах юм бол? Хууль батлаад төсвөөс, төслөөс зөндөө л мөнгө тавиад өгөөд байдаг. Хууль маань хэрэгждэггүй, амьдрал дээр үр дүнгээ өгдөггүй. Энэ тал дээр ямар дүгнэлт хийж байгаа юм бол?

Нөгөө нэг асуулт нь зөвхөн Улаанбаатар биш, орон нутгийн төвүүд, аймгийн төвүүд, орон нутгийн хотууд маш их утаатай болсон. Улаанбаатараас ялгаагүй болж байна л даа. Энэ тал дээр цаашид ямар арга хэмжээ яаж хэрэгжүүлэх гэж байгаа вэ? Үүнийг хэрэгжүүлж, тодорхой төсөл арга хэмжээ, хөтөлбөр хэрэгжүүлэхгүй бол нэлээн том тулгамдсан асуудал болчихоод байгаа юм. Улаанбаатарын жишгээр бас тодорхой арга хэмжээ авах ёстой байх. Энэ тал дээр цаашид юу хийж хэрэгжүүлэх юм бол? Энэ дээр хариулт өгөөч.

Нөгөө нэг асуудал нь, Их Хурлын даргатай, Их Хурлын удирдлагаас л асуумаар байна. Д.Ганхуяг гишүүн бид хоёр Их Хурлын тухай хууль болон Их Хурлын дэгийн тухай хуулинд өөрчлөлт оруулах хуулийн төсөл өргөн барьсан байгаа. Хэлэлцэх эсэх нь шийдэгдээд Байнгын хороон дээр хэлэлцэгдэхгүй байгаад байна. Энэ дээр цаг үеийн тулгамдсан асуудлуудаар Ерөнхий сайдын мэдээлэл хийж байх үед бид цаг үеийн болон тулгамдсан, хойшлуулшгүй асуудлуудаар асуулт асууж, хариулт авдаг байя гэсэн өөрчлөлтийг тусгасан байгаа. Хэрвээ үүнийгээ шийдсэн бол өнөөдөр бас тулгамдсан асуудлууд гарчихаад байна л даа.

Бид нар өнгөрсөн жил малчдад үндэсний үйлдвэрлэлд тушаасан 1 кг хонины ноос тутамд 2 мянган төгрөгийн урамшуулал олгоно гэсэн шийдвэр гаргасан байгаа. Үүнд зориулаад 20 тэрбум төгрөг баталсан. Одоогийн байдлаар 9,8 тэрбум төгрөг малчдад олгогдсон. Бусад нь олгогдоогүй байна. Зөвхөн Ховд аймаг гэхэд 800 тонн ноостой, 800 тонн ноосноос 480 тонн ноос нь үндэсний үйлдвэрүүдэд тушаасан. Гэтэл малчид гар дээрээ бэлэн мөнгөө авсан ноосыг үзвэл 325 ноос гэж байгаа юм. Гаргасан шийдвэрийг Засгийн газар журам гаргахдаа ерөөсөө үндэсний үйлдвэрүүддээ малчид нь регистрийн дугаараар бүртгүүлээд ноосоо өгсөн бол мөнгийг нь өгөх ёстой байсан. Гэтэл энэ асуудал маань тэс өөр байдлаар хэрэгжиж, Засгийн газрын журмаар малчдынх А данстай холбогдоод явчихсан байна л даа. Эдгээрийг би Ерөнхий сайдаас асуух гэсэн юм, Ерөнхий сайд нь алга байна. Их Хурлын баталсан хууль яагаад журам болоод Засгийн газраас хэрэгжихдээ өөр байдлаар явдаг юм бэ? Хөдөө, орон нутагт тулгамдсан асуудал. Э.Мөнх-Очир гишүүн дээр ч гэсэн зөндөө олон асуудал яригдаж байгаа байх. Утсаа нээдэг, утсаа авдаг бол. Малчид бүгд сонсож байгаа. Тийм болохоор зайлшгүй тулгамдсан асуудлыг бид Их Хурлын дэгийн тухай хуулинд өөрчлөлт оруулж ярьдаг байя гэсэн юм. Үүнийг ярьдаг болгож өгөөч /микрофон хаагдав/.

Д.Дэмбэрэл: -Хариулъя. Утаа багасахгүй байгаа юм байна шүү дээ.

Д.Ганболд: -Үр дүнгийн тухай Ц.Сэдванчиг гишүүний асуусан асуулттай үндсэндээ давхцаж байна л даа. Яг ямар бодит үр дүн бэ гэснийг түрүүн ярьсан юм. Зарим зүйлийг давтаад хэлэхэд Улаанбаатар хотод энэ оны байдлаар хэрэглэж байгаа түүхий нүүрсний хэрэглээ 16 хувиар буурсан байна. Шатаасан түүхий нүүрсний хэрэглээ, 110-н хэдэн мянган түүхий нүүрсийг түлээгүй. Яагаад түлээгүй гэвэл өнөөдрийн байдлаар 40 гаруй мянган зуух тараагдсан байгаа. 600 гаруй айлыг 100 хувь цахилгаан халаагуураар халааж байгаа. 39 томоохон байгууллагуудын нам даралтын зуух тогоонуудыг бүрмөсөн сольсон, халсан. Нэлээн олон машинуудад газ, хийн түлшинд шилжүүлэх арга хэмжээнүүдийг авсан гэх мэт. Тийм учраас суурин станцуудын мэдээгээр бол Улаанбаатар хотын агаарт агуулагдаж байгаа хорт хий, утаа, тоос, тоосонцруудын агуулга хэд хэдэн сарын, сүүлийн гурван сарын дүнг дундаж үзүүлэлтээр авбал буурсан байгаа.

Бидний зорилт бол галлагааны улирал дуусах 4 сарын сүүлч, 5 сар гэхэд ерөнхийдөө 30 орчим хувь бууруулна гэсэн энэ зорилт үндсэндээ хэрэгжих бүрэн магадлалтай, ийм хурдацтай ажиллаж байгаа. 70 гаруй мянган зуух бэлэн байгаагаас өнөөдрийн байдлаар дөндөж 40 мянга нь тараад байгаа шүү дээ. Энд айлуудын өөрсдийн идэвх санаачилга, зүтгэл, хороодуудын ажиллагааны уялдаа, холбоо нэлээн анхаарал татаж байгаа. Ингээд цаашдаа энэ ажил зохих үр дүнгээ өгөх нь дамжиггүй гэсэн ийм бодолтой байгаа.

Д.Дэмбэрэл: -Ноосыг хариулах уу.

Улсын Их Хурал асуудал хэлэлцэж байгаад, гишүүд санал хураавал тэр дээр нь тогтоол гаргадаг тийм юм бидний дэгийн хуулинд байгаа. Тавьж байгаа асуудлын тухайд асуудал яригдаж байгаад үүний мөрөөр арга хэмжээ авна, Улсын Их Хурал зайлшгүй шийдвэр гаргаж байх шаардлагатай гэвэл журамдаа өөрчлөлт оруулаад, сайн бэлтгэлтэй тогтоол гаргах хэрэгтэй юм.

Ер нь тулгамдсан асуудлын тухайд бол Засгийн газар шийдвэрээ гаргаж байвал зүгээр шүү дээ. Энэ хэлэлцүүлэх асуудлаа оруулаад хэлэлцүүлье л дээ. Энд ганц, хоёрхон заалт л харагдаж байна. Гэхдээ Засгийн газрын асуудлыг шүүрсэн, тулгамдсан, өдөр тутмын аж ахуйн шийдэх асуудлууд Засгийн газар гэж олон сайд, дарга нар, яам, газар, агентлагууд шийдэх ёстой шүү. Ерөнхий чиглэлүүдийг Улсын Их Хурал өгч байхгүй бол асуудлыг шуурхай шийддэг, их сүрхий юм болгоод тэгээд бид нар юм болгоныг шүүрч аваад шийдвэр гаргавал бас Улсын Их Хурлын жинхэнэ хууль тогтоох үйл ажиллагааны үндсэн зарчим гэдгээ сайн бодоод, асуудлаа хэлэлцүүлье л дээ. 

Ноосны хувьд бол сая  нэгдүгээр зэргийн ноос гээд жаахан барьер тогтоочихсон байсан. Тэрийг нь гаргаад өгсөн шүү дээ. Зарим аймаг, сумдад харин ийм юм харагдаж байсан. Жишээлбэл, Ховд аймгийн Эрдэнэбүрэн, Дарви сумдад ноосоо тушаахдаа өөр нэг хүний нэр дээр тушаачихсан. Заавар нь тэр хүний малтайгаа холбогдоод чиний мал 500-хан байхад чи 5 мянган хонины ноос тушаасан гэдэг чинь худлаа юм байна шүү дээ гээд. Тэрийг баримтын хувьд нь зохицуулъя гээд Хөдөө аж ахуйн яаманд чиглэл өгчихсөн байгаа. Цаад талын сум нь үнэхээр батламж гаргаад энэ, энэ малчдын ноос наана чинь нийлээд явж байна шүү гэвэл тэрний мөнгийг олгоод явчихвал яасан юм бэ гэсэн чиглэлтэй явж байгаа.

Д.Дэмбэрэл: -Г.Баярсайхан гишүүн.

Г.Баярсайхан: -Баярлалаа. Агаарын бохирдол бол олон жил ярьж байгаа асуудал. Энэ бол угжирсан архаг өвчин. Байгаль орчны асуудал, агаарын бохирдлын асуудал ярихаар бид ерөөсөө л Улаанбаатар хотын ярьдаг хэдэн зүйлээ л, би дөрвөн жил энд сууж байна. Та бүхний ярих юмыг цээжээр мэдэж байна. Хэн, хэн орж ирээд юу ярьдгийг одоо харахад яг л миний бодож байснаар ярьдаг юмаа ярьж байна. Энд нэг зүйл орхигдоод байна. Агаарын бохирдлын хамгийн эцсийн започик нь юун дээр бууж байна вэ гэвэл ерөөсөө Улаанбаатар хотын иргэн, монгол хүний эрүүл мэнд дээр бууж байгаа юм. 

Би эндээс Эрүүл мэндийн сайдыг суулгаж байгаад статистик тоо асуумаар байна л даа. Их Хурлын дарга аа, сайдыг суулгаж болох уу? С.Ламбаа сайдыг.

Д.Дэмбэрэл: -Одоо юу?

Г.Баярсайхан: -Дуудмаар байна.

Д.Дэмбэрэл: -Одоо С.Ламбаа сайдыг дуудаад яах вэ. Утаа ярья.

Г.Баярсайхан: -Би нэг зүйл хэлмээр байна. Улаанбаатар хотод өнөөдөр хүн амын өсөлт хэр зэрэг хэмжээтэй явж байна вэ? Нийт төрөлтийн дотор ургийн гажиг ямар хэмжээтэй байна вэ? Энэ бол шууд агаарын бохирдолтой холбоотой асуудал. Халдварт өвчний гаралт маш өндөр байгаа. Энэ бол шууд агаарын бохирдол, экологийн бохирдол, энэ бүх зүйл чинь шууд хамааралтай байгаа юм. Уушгины өвчлөл, олон төрлийн хавдар. Тэгэхээр хамгийн бодитой статистик тоо судалгаа шаардлагатай байна л даа. Бид нар ярьдаг зүйл хий ярьж байна, утаагүй зуухаа ярьж байна, 5 дугаар ЦС-ыг ярьж байна, 100 мянган айлын орон сууц. Энэ бүгд цогцоороо шийдэх асуудал мөн нь мөн. Үүнийгээ л бид олон жил ярьж байна шүү дээ. Даанч одоо хэрэгжилт тааруу байна л даа.

Одоо маш олон яам, агентлагаас хүмүүс ирсэн байна. Бүгдээрээ хийсэн ажлаа ярьж байна. Хамгийн гол үр дүн. Дэлхийд хамгийн экологийн цэвэр хот бол та бүхэн мэдэж байгаа Стакольм гэдэг хот байна. Тэгвэл экологийн зэрэглэлийг яаж тогтоодог вэ гэсэн зүйл би асуумаар байна л даа. Дөрвөн зэрэглэлээр тогтоодог юм байна. Ногоон байгууламжийн хэмжээ, гарч багйаа хог хаягдал ба түүний боловсруулалт, СО2 ялгаруулалт, хотын төсөвт экологийн төслийн эзэлж байгаа хувь хэмжээ. Эдгээрийг тогтоож авч байгаад өөрсдийнхөө ажлынхаа дүнд та нар дүн тавиач ээ. Монгол Улсын Засгийн газарт Их Хурлаас дүн тавьдаг. Ардчилсан намын бүлэг дээр би Засгийн газарт дүн тавьж “муу” гэсэн дүн тавьж байсан. Тэгэхээр та бүгд хийсэн ажилдаа дүн тавиад Улаанбаатар хот агаарын бохирдлоор дэлхийд хаана явж байгаа дээр бодитой дүгнэлтээ хийгээч ээ. Ийм л зүйл хэлмээр байна. Баярлалаа.

Д.Дэмбэрэл: -Даш.Зоригт сайд. Дүнгээ яаж тавив? Дүн хэлчихье.

Даш.Зоригт: -Г.Баярсайхан гишүүний хэлж байгаагаар үнэхээр дүгнэлтүүдийг хийх цаг болсон байгаа. Ер нь Улаанбаатар хот дэлхийн хамгийн агаарын бохирдол ихтэй хотоор ялангуяа өвлийн улиралдаа, өвлийн 12 сар, 1 сарынхаа үед тодроод байгаа нь үнэн. Тийм учраас энэ Засгийн газраас энэ олон хөрөнгө мөнгө, хүч хаяж ажиллаж байгаа юм.

Үр дүнгийн хувьд нэг зүйлийг бас Г.Баярсайхан гишүүн маань ойлгоно биз дээ. Урд өмнө ярьснаасаа илүү ингэж мөнгө хаяж ажиллаж байсан юм байхгүй шүү дээ. Энэ жилийн хувьд “Цэвэр агаар” сан гэдэг нь анх байгуулагдаад, энэ жил анх энэ 24 тэрбум гаргаж байна. Мянганы сорилтын сангаас хоёр, гурван жил туршилтын үйл ажиллагаа явуулж байж, энэ жилээс эхлээд дахиад хориод тэрбум төгрөгийг зарцуулж байна. Энэ мөнгө энэ жилээс ийм том байдлаар зарцуулагдаж байгаа юм. Бодит үр дүнгийн хувьд бол наад зах нь гэхэд жишээлбэл, Г.Баярсайхан бид хоёрын Чингэлтэй дүүрэг дээр яваад очвол нийт 27 мянган айл өрх гэр хороололд амьдардаг бол ойролцоогоор 18 мянган айл, өрх нь ийм зуухыг авсан байгаа юм. Энэ зуух авсан. Дээр нь нэмээд гэрийн бүрээс, айл өрхийн өөрийнхөө дулаалсан айл, өрхийг аваад үзвэл 23, 24 мянган айл болчихож байгаа юм. Давхардсан тоогоор. Өөрөөр хэлбэл, энэ айлууд түлшнийхээ хэрэглээг багасгасан 16 хувийн тал хувийг Чингэлтэй дүүрэг эзэлж байгаа юм шүү гэдгийг би зориуд онцолж хэлэх гэсэн юм.


Мэдээж хэрэг, өргөс авсан юм шиг, Д.Ганболд дарга бас хэлж л байна. Шууд нэг өглөө, нэг халаалтын улирлын үеэр асуудал нь дуусчихгүй. Гэхдээ жишээлбэл, иргэдтэй уулзаад, ер нь нөхцөл байдлыг үзээд байхад яг өнөөдөр статистик тоогоор багахан хэмжээгээр буурч байгаа ч гэсэн айл, өрхийн хэмжээнд энэ мэдэгдэж байна гэдэг нь тодорхой байна. Гэхдээ таны хэлж байгаа үнэн. Үүнийг цаашилбал, ялангуяа Улаанбаатар хотын гэр хорооллын төлөвлөлт, энийг орон сууцжуулах, хаус барих, амины орон сууц барих тогтвортой дулаан, халууных нь асуудлыг  шийдэх. Энд л мөнгөө төвлөрүүлмээр юм билээ. Энэ бол үнэн. 

Д.Ганболд дарга нэмж хариулъя.

Д.Ганболд: -Дөнгөж энэ жил Дэлхийн банкны төслийн хүрээнд хүн амын эрүүл мэндийн судалгааны дүн гараад, гишүүдэд бас ирсэн байх гэж бодож байгаа. Хэдхэн хоногийн өмнө миний гар дээр ирсэн. Энэ тооцоо нь гол төлөв өнөөдрийг хүртэл, өмнөх он, сар жилүүдийн, 2008, 2009 он, энэ бүх байдлуудад хийсэн дүгнэлтүүд байгаа. Уушгины өвчнөөр нас барсан хүмүүсийн нийт 34 хувь буюу 1/3 нь уушги, зүрх судасны хавсарсан өвчнөөр нас барсан хүмүүсийн 24 хувь нь Монголын нийт нас баралтын гол шалтгаан болж байгаагийн 8,2 хувь нь Улаанбаатар хотын орчны агаарын бохирдол буюу ялангуяа тоосонцрын хэмжээ их байгаагаас үүдэлтэй гэсэн ийм дүгнэлт гарсан байгаа. 

Мөн Дэлхийн эрүүл мэндийн байгууллагын энэ илтгэлд орсон мэдээгээр харшлын шалтгаант өвчлөл нь жил ирэх тусам нэмэгдэж байгаа бөгөөд нийт өвчлөлийн 15-25 хувь нь харшлын өвчин байна. 2009 онд харшлын шалтгаанаас арьсны өвчлөл 14 мянга бүртгэгдсэн нь нийт өвчлөлийн 30 гаруй хувийг эзэлж байгаа юм. Дээр нь Улаанбаатар хотын агаар дахь тоос, хүхэрлэг хий, азотын давхар исэл, нүүрс төрөгчийн дутуу ислийн агууламж нь Улаанбаатар хотын хүүхдийн гуурсан хоолой, цочмог болон архаг үрэвсэл, уушгины үрэвслийн нэг шалтгаан гол үндсэн шалтгаан болж байна гэсэн ийм дүгнэлтүүд гарсан байгаа.  Ямар ч гэсэн урьд өмнө муухай байна, бохир байна гэж ярьж байсан бол өнөөдөр бид тодорхой тоотой, статистиктай, гол үндсэн шалтгаануудыг нь өнгөрсөн 2008 он, 2009 оны энэ мэдээн дээр тулгуурлаад олоод авчихлаа.

Сая Даш.Зоригт сайдын хэлж байгаагаар өнгөрсөн жилүүдэд их ярьдаг байсан боловч улсын болон нийслэлийн хөрөнгө оруулалт бүгдээрээ нийлээд жил болгон 1-3 миллиард төгрөгийн хөрөнгө оруулалт л хийгддэг байсан. Анх удаа 2011 онд цэвэр агаарын хөтөлбөрүүдийн хүрээнд бараг 40-өөд миллиард төгрөг зарцуулагдлаа. Өөрөөр хэлбэл, урд жилүүдтэйгээ харьцуулбал дор хаяад 15-20 дахин их хэмжээний мөнгө зарагдсан. Тийм учраас би түрүүн асуултад хариулсан. Бодит, нүдэнд харагдах, баригдах, мэдрэгдэх ийм үр дүнгүүд гарсан. Энэ үр дүнгээ бид нар гурав, дөрвөн жил тасралтгүй, жигд хандаж чадвал жил болгон 25-30 хувийн үр дүнг гаргаад байвал таваас зургаан жилийн дотор олон улсын болон манай Монгол улсын эрүүл агаарын стандарт шаардлагууд бүрэн хангагдсан ийм хот болно.

Д.Дэмбэрэл: -Баярлалаа. Ч.Улаан гишүүн асуултаа тавья.

Ч.Улаан: -Баярлалаа. Улаанбаатар хотоо утаанаас салгах бол яах аргагүй тулгамдсан зорилт мөн л дөө. Хүн бүхний тулгамдсан асуудал байна. Бид зун болохоор мартчихаад, өвөл болохоор шуугилдаад овоо хэдэн жил өнгөрөөчихлөө. Их ч хөрөнгө, хүч зарж байна. Их ч ажил хийж байна гэж ойлгож байна. Гэхдээ үр дүн бас л чамлалттай байна. Би өөрийнхөө эрүүл мэндээр л үүнийг мэдрээд байгаа юм. Ерөөсөө нэг л ахиц, дэвшил гарахгүй байна.

Ирээдүй их ойрхон байна уу гэхээр бас ойрхон харагдахгүй байна. Бид ер нь зөв замаар яваад байна уу гэж би хувьдаа эргэлзээд байгаа юм. Та нар бод доо. Энд орж ирсэн мэдээллээс Улаанбаатар хотын утааны бүтцийг аваад үзвэл 60 хувь нь гэр хорооллоос, 20 хувь нь станцуудаас, 20 хувь нь автомашинаас гарч байна. 

Хэрэгжүүлж байгаа арга хэмжээнийхээ үр дүнг үзвэл гэр хорооллын утааны 60 хувь нь арилна гэж байна. 60 хувийн 60 хувь нь арилаад, 40 хувь нь үлдэхээр цаана нь 30 хувь нь бас хэвээрээ л байх нь. Дулааны станцуудын утааг төдийлөн багасгаж чадахгүй байх. 10 хувь нь байх байх. Машин, техникийн хордуулж байгаа 20 хувийн утааг 50 хувь багасгаж чадна гэж би итгэхгүй байна. Ингээд бодохоор Улаанбаатар хотын утааны 50-70 хувь нь хэвээрээ үлдэх гээд байна шүү дээ. Тэгээд байгаа биз дээ? Бид мөнгө зараад л байдаг. Тэгээд гадуур ард түмэн бидний шүүмжлээд байна шүү дээ. Утаа чинь бизнес болчихлоо гээд. Нээрэн, тэгээд байгаа юм биш биз дээ? Энэнд дүгнэлт хийх юм биш үү?

Дээр нь хэрэгжүүлж байгаа төсөл маань их л найдвар төрүүлж байгаа ч яг монгол ахуйд хэр тохирч байна вэ? 2-3 цаг болж гэр нь халдаг, цай хоолоо тэр дээрээ чанаад идчихэж болдоггүй, тогоо тавьж чаддаггүй. Нэг халахаараа яая даа гэтэл нь халдаг. Хүмүүс ярьж байна шүү дээ. Гэртээ хүн байхгүй бол аягүй бол гэрээ түймэрдэж магадгүй болтол халах юм гэж. Тэгээд гэнэтхэн хөрдөг гэх зэрэг сул талууд байна. Энд бас амьдрал дунд орж дүгнэлт хийж үзэж байна уу? Ер нь ингэхэд хийн түлш рүү тууштай явахгүй юмуу? Ядаж утаа, үнс хоёроос сална шүү дээ. Хийн түлш рүү явбал. Үүнийгээ гол зорилго болгож хөөцөлдөх юм биш үү? Бид наагуур нь арай өөр юмтай ноцолдоод цаг хугацаагаа алдаад байгаа юм биш байгаа гэж би эргэлзэж байна. Яахав, хийн түлш дээр, яаж хийгээр дулаан гаргах вэ гэдгийг л шийдчихвэл энэ болмоор юм шиг. Өнөөдөр бүх нийтийн хоолны газрууд хийгээр л ажиллаж байна шүү дээ. Болж байна шүү дээ. Чадаж байна. Энэ дээр ийм жаахан эргэлзээ байгаа. Үүнийг та бүхэн яаж дүгнэж байгаа талаар санал, онолоо бас.
Хоёрдугаарт, би нэг асуудал яримаар байна. Хотын утааны бохирдлын 20 хувийг авто машин, бөглөрлөөс болж байна. Яах аргагүй бөглөрөл өнөөдөр утааны нэг эх үүсвэр. Дээр нь цагийн дайсан болж хувирчээ. Манай Улаанбаатар шиг нийслэл рүүгээ гуравхан чиглэлд хөөцөлдвөл яасан юм бэ?

Д.Дэмбэрэл: -Гүйцээгээд асууя.

Ч.Улаан: -Баярлалаа. Улаанбаатар шиг гуравхан чиглэлээр хот руугаа орж, гардаг ийм цөөхөн гарцтай, тэр дээр бүх машин нь бөглөрөл үүсчихдэг ийм байдалтай байхад энэ утааны бохирдлоос салахгүй юм шиг байна. Дээр нь замын хөдөлгөөний зохион байгуулалтад их учир байна. Бүх уулзварууд дээр зохиомлоор бөглөрөл үүсэж байна. Дунд нь хашаа барьчихсан, үргэлжилсэн шугам тавьчихсан. Дээр нь зүүн гар талаас урсгал дамнаж урсгалд ордог. Энэ зэргийг зөв зохион байгуулчихмаар байна. Тэгвэл хөдөлгөөн нэлээн багасмаар байна.

Нөгөө талаар Богд уулын арын шороон замыг нээчихээч ээ. Ядаж өвлийн цагт. Тэгвэл бүх ачааны машин чинь түүгээр явна шүү дээ. Баянзүрхийн гүүр, Нарны зам чөлөөтэй болно. Тэнд хэдэн жуулчны компаниуд шороонд дарагдана гээд замыг нь хаачихдаг гэнэ лээ. Зун болдоггүй юм бол өвөл цастай үед нь тэрийг нээгээд түүгээр нь тээврийн том машиныг явуулчихвал хотын хөдөлгөөн нэлээн багасмаар санагдах юм. Гэх мэтчилэн ийм тодорхой арга хэмжээнүүдийг та бүхэн авч хэрэгжүүлбэл яасан юм бэ?

Даш.Зоригт: -Зуухны монгол ахуйд таарч байгаа эсэх талаар Пүрэвсүх дарга нэмж хариулаарай. Бид нар дээр өнөөдөр нийтдээ 40 гаруй мянган айл Улаанбаатар хотод хамрагдсан байгаа. Үүнээс гомдол гарч байгаа, сая нэг хэсэг ярьсан. Тэсэрч дэлбэрдэг гээд. Ийм айл бол 1 хувьд хүрэхгүй байгаа. Ерөнхийдөө 100 айл орчим байгаа. Яг халаахгүй байгаа, халахгүй байгаа шалтгаан бол өөрийнх нь халааж байгаа, түлж байгаа, галаа асааж байгаа, технологио буруу хийж байгаатай л холбоотой байгаа. Үүнийг бас заавар сурталчилгаа явдаг юм. Энийг бид телевизээр нэмж заавар, сурталчилгааг нь явуулах ийм арга хэмжээ авахуулж байгаа. Пүрэвсүх дарга та нэмээд  монгол ахуйтай холбоотойг хэлээч. Ийм гомдлууд гараад байгаа л даа.

А.Пүрэвсүх: -Ч.Улаан гишүүний ярьж байгаа зөв л дөө. Бид нар энэ судалгаануудтай үндсэндээ таарч байгаа. Яагаад гэвэл Японы их сургуулийн эрдэмтэд ирээд танай агаарын бохирдол өвөл, зунгүй тогтмол 20 хувь байна. Энэ 20 хувь бол автомашины бохирдлоос үүсэлтэй 20 хувь байна гэж ингэж хэлж байгаа. Улаанбаатар хотын хөдөлгөөнд явагдаж байгаа нийт 193 мянга, дээр нь энэ оны эхний 9 сарын байдлаар нэмэгдсэн 38 мянган авто машинуудыг тооцвол 50 хувь нь таваас дээш жил ашиглагдаж байгаа ийм автомашинууд байгаа. Бид эхний ээлжинд дизель хөдөлгүүртэй, мөн хөдөлгөөнд өдөр шөнөгүй оролцож байгаа микро автобусуудыг филтержүүлэх асуудлыг хийгээд дуусаж байна. Цаана нь үлдэж байгаа 190 гаруй мянган автомашиныг яах вэ гэдэг асуудал бол үнэхээр том асуудал. Үүнийг яах вэ гэдэг дээр бид шийдвэр, гарц олох ёстой. Төсөв мөнгө ч нэлээн их зарцуулах ийм төлөвтэй байгаа.

Үр дүнгийн хувьд тиймэрхүү байна гэж та хэлж байх шиг  байна. Бид энэ жил ямар ч гэсэн 30 хувь бууруулъя гэж бодож байгаа. Гэр хорооллын утаа 60 хувийг нь эзэлж байгаа нь үнэн. 60 хувь бол 180 мянган айлын энэ жил 70  мянган айлыг хийгээд дуусна. 2012 оны 02 дугаар сарын 28-наас өмнө. Үлдэж байгаа 110 мянга гаруй айлыг 2012 оны сүүл, 2013 оны нэгдүгээр улирал гэхэд зуухаар хангаад дуусгах бодолтой байгаа. Ингээд энийг бид хийж чадна гэдэгт итгэлтэй байгаа. Ингэхээр зах зээлийн 60 хувийг эзэлж байгаа гэр хорооллын асуудал нэг тийшээ шийдэгдэнэ. Гэхдээ зуух бол түлштэйгээ иж бүрэн комплекс болж шийдэгдэнэ гэдгийг бид бас давхар ойлгож байх ёстой.

Цаана нь байгаа цахилгаан станцын асуудал байгаа. Цахилгаан станц дээр бид нар сая Эрдэс баялаг, эрчим хүчний яамтай, Үнэлгээтэй хороонд нь би бас байсан. ТЭЦ-4 дээр филтер тавих ажлууд хийгдэж байгаа. Цаашдаа ч иймэрхүү ажлуудыг хийх нь зүйтэй байгаа.

Зуухны монгол ахуйд таарч байгаа асуудал үнэхээр ярих ёстой асуудлууд байгаа юм. Ер нь бид өнөөдөр зуухны зарим нэг сайн, муу, давуу тал болон сул талуудыг бүгдээрээ мэдэж байгаа. Хэрэглэж сурах, тохируулгыг нь сурах асуудлууд чухал. Айл өрхүүд дээр энэ дээр сургалт, семинаруудыг хийж байгаа, бүх өрхүүдийн хороодын дарга нарыг сургалтад хамааруулаад явж байгаа. Мөн энэ дээр халаалтын зориулалтаар та бүхэн үүнийг ашигла, хоол, унд, бусад асуудлаа цахилгааны асуудлаар шийдээч гэдэг үүднээс цахилгааны тарифыг нь 50 хувь хүртэл хямдруулж, хөнгөлөх асуудлууд яригдаж байгаа. Хийн түлшинд шилжүүлэх асуудлыг мөн туршилтын журмуудаар хийгээд явж байгаа.

Хэрэглээд сурчихсан айл өрхүүд маань энэ дээр ам сайтай байгаа. Түлшийг ямар ч гэсэн хоёр дахин бага зарцуулдаг нь үнэхээр сэтгэл өндөр байна гэдгийг хэлж байгаа. Хүртээмжийн хувьд тааруу байгаа гэдгийг бид хүлээн зөвшөөрнө. Тийм учраас энэ оны сүүл, ирэх оны эх гэхэд 180 мянган айлын Канад зуухыг оролцуулаад бүрэн сольж дуусгана гэж хэлэхийг хүсэж байна.

Ц.Баярбаатар: -Эрчим хүчний газар. Ч.Улаан гишүүний асуултад хариулъя.

Станцуудын агаарын бохирдол үндсэндээ 10 хүрэхгүй хувь байгаа. Тэр нь юу  вэ гэхээр Улаанбаатар хотын уулын дотор байгаа бохирдол бол СО2, өөрөөр хэлбэл, хүнд элементийн дутуу шаталттай утаа энд газрын хөрсөн дээр буучихаад байгаа юм. Станцуудаас гарч байгаа утаа бол СО2 байхгүй, бүрэн шатсан. Ганцхан үнсний агууламжинд 2-оос 5 хувийн ийм агууламж алдсан ийм утаа байгаа юм. Тэр нь урагшаа Баян-Өнжүүлийн хөндий, баруун тал руугаа Алтанбулаг, зүүн тал руугаа Гачууртын цаад тал руу, хойшоо Ар Гүнтийн хойд талд л энэ үнсээ аваачиж тэр юмнууд нь унаж байгаа юм. Тэрнээс энэ дотор, хот дотор энэ утаа унаад бүрэнхийлсэн юм байхгүй. Станцууд 2011 онд гурван удаа З дугаар цахилгаан станц горим зөрчигдсөн. Тэр үе, өнгөрсөн жил 8 байсан нь 3-хан удаа, 2 дугаар цахилгаан станцаас 2 удаа. 4 дүгээр цахилгаан станцаас ийм горим алдаагүй. Горим алдах гэдэг нь юу вэ гэхээр мазут түлэхээр энэ утаа дутуу шатаад унадаг юм. Одоо 2 дугаар цахилгаан станц харин 01 дүгээр сарын 15-наас анхныхаа брикетин түлшний зуухаа явуулах үүднээс гурван хоног хар утаа хаях байх. Өөр юм гарахгүй.

Д.Дэмбэрэл: -Ч.Улаан гишүүн юу билээ?

Ч.Улаан:-Богд уулын арын замыг хаасан талаар?

Д.Дэмбэрэл: -Зам дээр зогсохдоо битгий хаазлаад бай гэсэн үг үү?

Ж.Бат-Эрдэнэ.

Ж.Бат-Эрдэнэ: -Богд уулын хойгуур явсан зам байгаа. Тэр зам дээр хойд талын төмөр зам дээр гарсан юм, цаана байгаа айлуудын тал дээр бас нэлээн аюул аваарь, осолгүй байдлыг нэлээн хангах шаардлагатай байдаг. Тэр үүднээсээ энэ хаагдаад байгаа юм. Түүнээс биш, тоос, шорооноос болоод хаачихаад байгаа биш юм.

Хотын бөглөрлийг сааруулахын хувьд ямар ч гэсэн ирэх онд 6 гүүрэн гарцыг бий болгох гэж байгаа. Ингэснээр Улаанбаатар хотын хөдөлгөөн нэлээн гайгүй, сийрэгжинэ гэсэн ийм тооцоотой байгаа.

Д.Дэмбэрэл: -Д.Ганхуяг гишүүн.

Д.Ганхуяг: -Баярлалаа. Нийслэлийн өнөөдрийн төвлөрлөөс үүдэлтэй энэ асуудал бол сүүлийн 20 жил хотыг төлөвлөлтгүй хөгжүүлж ирсэнтэй холбоотой шүү дээ. 21 дүгээр зуунд төлөвлөлтгүй, хагас дутуу төлөвлөлттэй, дэд бүтэцтэй болсон газрыг зарах зорилготой ийм байдалтай байгаад байхаар явахгүй байна.

Хотын асуудал бол газрын хэвлийгээс, газрын доорх инженерийн байгууламжаас агаарын орон зай хүртэлх энэ бүх юм байгаа шүү дээ. 2008 онд баталсан Хот байгуулалтын тухай хуулиар хотын нийслэлийн хөгжлийн ерөнхий төлөвлөгөөг Улсын Их Хурлаар хэлэлцүүлэх ёстой. Хэлэлцүүлэхгүй юм. Болохоо байгаад хоёр асуулга тавьсан. Дахиад Байнгын хорооны тогтоол гаргаж өгч байна л даа.

Хот төлөвлөлтийн энэ өргөн асуудлын хүрээнд утааны асуудал энгийн модоор яривал хамгийн том мөчрийнх нь асуудал байгаа л даа. Энэ төлөвлөлтөө хэзээ оруулж ирэх юм бэ гэдэг ийм асуудал байна. Утааны асуудал, түгжрэлийн асуудал, замын хөдөлгөөний аюулгүй байдал. Энэ бүхэн чинь төлөвлөж чадахгүй байгаатай холбоотой шүү дээ. Энэ утааны асуудал, хотын асуудлаар мөн ч их ярьж байна. Сүүлдээ Засгийн газрын гишүүд нь орж ирэхээ байжээ. Хэдэн доод талын түшмэдүүд нь орж ирж хариулдаг. Тэгээд ажлын үр дүн гарахгүй ийм л байдалтай яваад байна.

Дараагийн нэг асуудал нь ерөнхийдөө Монгол нутаг газар нутаг уудамтайсан билээ. Нийт газар нутгийнхаа 5/10000, өөрөөр хэлбэл, 40 км-ийн урттай, 20 км-ийн өргөнтэй энэ газарт л бүгдийг чихчихээд байгаад байх юм. Эдийн засгийн идэвхтэй бүсийг тэлэх асуудлыг бас төлөвлөлтгүйгээр явуулах гээд байна л даа. Одоо Оюутны тосгон байгуулна л гэх юм, олон улсын Онгоцны буудал байгуулна л гэх юм, хөнгөн үйлдвэрийг гаргана л гэх юм. Гэтэл төлөвлөлт гэж юм байна уу, байхгүй байна уу? Бид нар дээр үед дээд сургуулийн оюутнуудаас амаар шалгалт авдаг байсан. Тэрэнтэй адилхан юм болчихоод байна шүү дээ. Одоо бол ерөнхийдөө сайд нар нь ч өөр, өөр юм ярьдаг, бусад хот төлөвлөлттэй холбоотой, утаатай хоблоотой. Ихэнх нь зуух хариуцсан хүмүүс байх шиг байна. Тэгээд ерөнхийдөө зуухны бизнес хариуцсан л болчихоод байна л даа. Энэ цогц бодлогоор явахгүй бол явахгүй болчихоод байна. Энэ асуудлыг яах юм бэ?

2010, 2011 онд улсын төсөв болоод гадаадын зээл, тусламжаас яг энэ асуудалд хэдэн төгрөг зарцуулсан бэ? Нийт дүнг нь хэлж өгөөч ээ. Агаарын бохирдол хэдэн хувиар буурчихсан юм бэ, гэр хорооллын хэдэн айл дэд бүтцэд холбогдсон бэ, хэдэн өрх утаагүй зуухаар хангагдсан байгаа вэ? Утаагүй зуух нь өнөөдөр монгол ахуй гээд янз, янзын юм ярьж байна. Худалдаж авахаасаа өмнө монгол ахуйд нийцүүлсэн тийм зуух нийлүүлэх хэрэгтэй шүү дээ. Энэ талын асуудал юу болж байна вэ?

Ер нь төлөвлөлтгүй нэг, нэг ажил хариуцаад энд, тэндгүй шинэ санаа гарч ирэхээр тийшээ явдаг ийм байдалтай болохгүй байна. Хэзээ утаагүй Улаанбаатар болох юм бэ? Хэдэн хувийг нь шатдаг хийгээр хангах юм, хэдийг нь зуухаар хангах юм, гэр хорооллыг дэд бүтцэд хэзэ эхолбож дуусах юм? Энд ямар хөрөнгө шаардлаагтай байгаа вэ? Ийм төлөвлөлтийн юм байна уу? 

Гэр хорооллыг орон сууцжуулна гээд моргейж гэсэн, 6 хувийн хүүтэй, 30 хүртэлх зээл хэзээ хэрэгжиж эхлэх вэ? Гэр хороолол нь нэмэгдээд л байдаг, өндөр орон сууцанд хагас нь ороод байдаг. Тэгээд ч болохгүй байна шүү дээ. Орлого багатай иргэдийг хэзээ орон сууцаар хангах тэр бодлогыг хэрэгжүүлэх вэ? Сингапур гээд энд, тэндгүй бүгд тэнэж баахан юм үзсэн шүү дээ. Энэ яагаад явахгүй байна вэ?

Мянганы сорилын сангаас Баянзүрх, Налайхыг дөрвөн эгнээ замаар холбох энэ ажил өдийд эхэлсэн байх ёстой. Энэ яагаад эхлээгүй вэ? Дам мэдээгээр сонсоход тендерийнх нь материалыг тэнд ажилладаг нөхдүүд өөр компанид худалдчихаад баригдаад, америкчууд нь уурласан гэсэн /микрофон хаагдав/.

Д.Дэмбэрэл: -Хэнтий аймгийн Өмнөдэлгэр сумын оюутнууд Улсын Их Хурлын гишүүн Н.Ганбямбын урилгаар чуулганы үйл ажиллагаатай танилцаж байна. Оюутнуудад сурлага, хөдөлмөрийн амжилт хүсье.

Даш.Зоригт сайд хариулъя.

Даш.Зоригт: -Бид нарын хувьд нийт төлөвлөлт, төлөвлөгөө гэвэл Улсын Их Хурлаас баталсан “Шинэ бүтээн байгуулалт” гэсэн хөтөлбөр байгаа. Энэ бол бид нарын ялангуяа Улаанбаатар хотын агаарын бохирдлыг бууруулах нийт төлөвлөлтийн маань суурь болж байгаа юм. Яг Улаанбаатар хотын төлөвлөлтийн талаар Д.Ганболд дарга хариулна биз. Замтай холбоотой асуудлуудаар Ж.Бат-Эрдэнэ дарга хариулаарай. Зуухны талаар асууж байна, хэд хэдэн асуултуудыг холбогдох байгууллагууд нь хариулаарай.

Нэмж нэг зүйлийг хэлэхэд, Ч.Улаан гишүүн ч гэсэн сая асууж байна. Монгол хэрэглээнд хэр зохицож байгаа вэ гээд. Иргэдтэй уулзахад айлын хүмүүс зарим нь их дуртай хэлээд байгаа. Урьд нь монгол зууханд заавал тогоо тавьж байж цайгаа чанадаг байсан бол одоо хавтгай, шууд данхаа тавиад цайгаа буцалгадаг болчихсон гээд. Ерөнхийдөө хөгжил дэвшил нь илүү байгаа юм. Хоолоо мөн адилхан тэгж хийж байгаа  шүү дээ. Хоолоо мөн адилхан дээд талыг нь онгойлгоод хийж байгаа юм. Энэ одоохондоо дасаж зохицох юмнууд дээр сурталчилгааны чанарын асуудал байгаа болохоос, харин ч ерөнхийдөө ахуйн хэрэглээний хувьд илүү гэсэн тийм сэтгэгдлийг хүмүүс хэлээд байгаа юм. Илүү байна гэсэн сэтгэгдэл хэлээд байгаа юм.

Д.Ганболд, Ж.Бат-Эрдэнэ дарга хоёр нэмж хариулъя. Хот төлөвлөлтийн тухай нэлээн асуулаа.

Д.Дэмбэрэл: -Д.Ганболд нэмэх үү?

Д.Ганболд: -Хот төлөвлөлтийн талаар ерөнхийд нь хэлбэл манайд ажил хөдөлмөрийн хуваарь их хүндрэлтэй. Зарим олон асуудлууд яамны мэдэл, зарим асуудлууд нь хотын өөрийн мэдэл. Дангаараа 100 хувь дэлхийн томоохон хотууд шиг, тухайлбал Москва шиг, Москва хотын удирдлага, хурал, парламент нь өөрөө дотроо шийдээд л өөрийнхөө хотын асуудлыг  аваад явдаг тийм статус өнөөдөр Улаанбаатар хотод байхгүй. Хөрөнгө оруулалтын ч хувьд, зарим нэг норм, барилгын стандарт, нормативуудын хувьд ч ийм бололцоо их байдаггүй юм байна. Тийм учраас үүнийг өнөөдрийн, манай Монголын онцлогт тохируулаад арай түлхүү шийдэх бололцоо Нийслэлийн эрх зүйн байдлын тухай хууль, түрүүн Д.Ганхуяг гишүүн хэлж байна. Олон жилийн турш үүнийг ярьж байгаа. Одоо хүртэл байхгүй.

Тийм учраас хот өөрийнхөө эрх мэдлийн хэмжээнд хэсэгчилсэн ерөнхий төлөвлөгөөнүүдийг гол төлөв хийгээд явж байгаа. Яармагийнх, 100 айлынх, Радио, телевизийн хэсэг, Орбит, Телевизийн орчмынх гэх мэт. Энэ маань өөрөө ерөнхийдөө хийх ажлыг хийгээд явж байгаа болохоос биш, иж бүрэн Улаанбаатар  хотын том асуудлуудыг шийдэх бололцоо байхгүй. Би түрүүн ярианыхаа эхэнд нэг асуултад хариулж байхдаа хэлсэн. Манай гишүүд анхааралдаа авна биз. Улаанбаатар хот бол үнэхээр 1,5 сая км нутагтай том улсын нийслэлийн хувьд Төв аймгийн хил залгаа сумуудтайгаа хилийн цэсийн асуудлыг ярих цаг аль хэдийн болсон байна. Дээр нь хөрөнгө оруулалтынхаа стандарт, нэг хүнд оногдох хөрөнгө оруулалтыг бид засаг захиргааны 21 нэгжид хуваах биш, хүн амынхаа тоогоор нь хуваавал арай илүү бодитой болно гэдгийг мана Их Хурал өөрөө бодож шийдэх ёстой. Энэ маань Эрх зүйн байдлын тухай хуулиар л зохицуулагдана. Үүнийг бас бодож үзээч ээ гэдгийг хэлэх гэсэн юм.

Хоёрдугаарт, түрүүн Ч.Улаан гишүүний асуулт байж байна. 60, 70 хувь нь үлдчих гээд байна уу гэхэд, 2012 оны хувьд тэр үнэн. Яагаад гэвэл энэ оны бид агаарын бохирдлыг 25-30 хувиар бууруулна гэсэн ийм зорилт тавьсан. Энэ зорилтондоо ирэх 4 сар, 5 сард галлагааны улирал дуусах үед тавьж байгаа. Өөрөөр хэлбэл, нормоосоо хэтрээд явчихсан бохирдлын 60-70 хувь нь энэ оны хувьд үлдэнэ. Ирэх өвлийн хувьд зохих арга хэмжээгээ бид бүрэн хийж чадаад, дахиад 25, 30 хувь 2012-2013 онд шилжих өвлө өхийж чадвал дахиад энэ маань бараг 50 хувь цэвэршинэ. Энэ маягаар 3-4 жил дараалан тасралтгүй, энэ эрчээ алдахгүй явбал 4-5 жилийн дараа Улаанбаатар хотын агаарын зөвшөөрөгдсөн норм, нормативандаа бохидлын хэмжээ хүрнэ гэдэг утгаар бид нар түрүүн ярьсан юм. Тийм учраас энэ оны хувьд анхны том хөрөнгө оруулалт хийсэн 2011 оны энэ өвлийн хувьд 15-20 хувийн үр дүн гарцаагүй гарна гэсэн ийм төлөвлөгөөтэй ажиллаж байна. Үр дүн нь түрүүчээсээ гарч байна. Наад зах нь гэхэд түүхий нүүрсний хэрэглээ, зарцуулалт 15, 16 хувиар буурчихсан байна гэдэг нь өөрөө их том үзүүлэлт шүү дээ.

Ж.Бат-Эрдэнэ: -Улаанбаатар хотын Хот төлөвлөлтийн хүрээлэн гэж ажилладаг. Энэ хүрээлэн дээр Улаанбаатар хотын ерөнхий төлөвлөгөө хийгдэж байгаа. Өнгөрсөн жил бид нар оны сүүлчээр энэ хүрээлэнгийнхэн болоод бусад дүүргийн мэргэжлийн байгууллагуудыг дуудаж бид нар Улаанбаатар хот дээр явж байгаа бүх дэд бүтэц, зам харгуй маань ямар хэмжээгээр тусгагдаж байгаа, ямар хэмжээгээр хаана бид нарын 100 мянган айл гэдэг маань ямар хэлбэрээр тусгагдаж байгаа гэдгийг оруулж ирэх ийм үүрэг, даалгаврыг өгөөд гаргасан. Удахгүй 2012 онд Улаанбаатар хотын ерөнхий төлөвлөгөө Засгийн газраар орж ирж батлагдана.

Мянганы сорилын сангийн Налайх чиглэлд явж байгаа зам болон Налайх хүртэлх замын асуудал давхар яригдаж байгаа. Энэ он гараад Мянганы сорилын хуралдаан болно гэсэн. Тэр хуралдаан дээр энэ асуудал яригдана. Учир нь одоо баригдах 177 км замын өртөг нь өссөн учир энэ мөнгө багассан. Энэ асуудлыг сая өнөөдөр бид нар ярилцсан. Оны эхээр тэнд хурал болно. Тэр дээр бас ярья гэсэн.

Сингапурын асуудлыг та сөхлөө. Ер нь Орон сууц, санхүүжилтийн корпораци гэж бид нар Сингапуртай адилхан байгууллага энд ажиллуулж байгаа. Хамгийн сүүлийн бид нарын 100 мянган айлын орон сууцны хүрээнд 70-аад тэрбум төгрөгийг бид нар Орон сууц, санхүүжилтийн корпораци дээр тавьж өгсөн. Үүнийгээ бид нар эхний ээлжинд бага, дунд орлоготой иргэдэд барьж өгөх, урт хугацааны зээлээр өгөх, Засгийн газраас гарсан шийдвэр 6 хувийн хүүтэй урт хугацааны зээл байгаа. Энэ зээлтэй уяж өгнө гэсэн ийм төлөвлөлттэй явж байгаа.

Д.Дэмбэрэл: -Д.Ганхуяг.

Д.Ганхуяг: -Нийслэлийн эрх зүйн байдлын тухай хуулийг ойлгож байгаа. Гэхдээ Хот байгуулалтын тухай хууль баталсан. Нийслэлийн хөгжлийн ерөнхий төлөвлөгөөг Улсын Их Хурал дээр авч хэлэлцэнэ. Хот байгуулалтын төлөвлөгөөг хот өөрөө хийж явна. Холбооны улс биш, нэгдсэн улс учраас тэрийгээ сайн юм баталчихмаар байна. ЖАЙКА-гаар санал тавиад төлөвлөлт хийлгэсэн шүү дээ. Тодруулах гэж нэлээн хангалттай материал хийсэн байсан. Манайхныхаас илүү хийсэн байсан. Тэрийгээ өөрсдийнхөө юмыг нэмээд хурдан оруулаад ирээч ээ. Бүгдээрээ урт, дунд хугацаанд шаардагдах мөнгийг төлөвлөөд, ингээд явмаар байна шүү дээ. Энд, тэндгүй би гэж ярих биш, бид ч гэсэн адилхан л даа. Зөвхөн та нөхдийг хэлж байгаа биш. Тэрийгээ оруулаад ирээч ээ. 02 дугаар сарын 01-ний дотор оруулж ир гээд Улсын Их Хурлын Байнгын хорооны тогтоол гарчихсан шүү гэдгийг хэлэх гэсэн юм.

Д.Дэмбэрэл: -Баярлалаа. Л.Гүндалай гишүүн.

Л.Гүндалай: -Улаанбаатарын утааг жилийн жилд л ярьдаг. Үр дүн нь байхгүй. Өнөөдөр хийсэн юм гээд яриад байна. Хийсэн юм гэж үнэндээ байхгүй шү дээ. Та нар хөгийн юм ярихаа боль. Та нарыг би эндээс харж суугаад, хөөрхий та нарт эрх мэдэл бага л даа. Энд дэд сайд, орлогч дарга, албаны дарга зэрэг хүмүүс л ирсэн байна шүү дээ. Та нарын оронд энд байгаа хэдэн сайд нарыг би бараг сайн яривал дүүжилмээр байна шүү дээ. Юу хийж байгаа юм бэ? Юу бүтээсэн юм бэ? Бүхэл бүтэн 1 сая хүнийг утаагаар  хордуулчихаад өнөөдөр хэдэн зуух авчирч тавилаа. Тэгээд 10, 20 хувь багасгана гэж ярьж болохгүй шүү дээ. Улаанбаатар ямар Сингапур шиг усанд хүрээлэгдчихсэн, газар байхгүй биш шүү дээ. 

Хамгийн чухал юм чинь байшин. Тэр байшингаа бариад л өг. Өөрөөр яаж шийдэх гээд байгаа юм бэ? Завсрын шийдэл гэж байхгүй шүү дээ. Яах гээд байгаа юм бэ? Улаанбаатар хот мөнгөтэй болоод, Монгол мөнгөтэй болоод байгаа гээд байгаа шүү дээ. Юундаа зараад байгаа юмбэ? Хот төлөвлөлт гэж байхгүй шүү дээ. Үе үеийн хотын удирдлагуудыг бас дүүжлэх хэрэгтэй шүү дээ. Юу хийж байгаа юм бэ, тэд нар? Байшингуудаа хар л даа. Одоо 9, 10, 30 давхар барьчихсан. Тэрийг чинь төв замаасаа дор хаяж 20 метрийн цаана бариулах ёстой шүү дээ. Газрын зөвшөөрлийг та нар л өгч байгаа шүү дээ. Мэргэжлийн хяналт гэж байгаа юмуу? Байхгүй шүү дээ. Улаанбаатар хотоос сонгогдсон 20 гишүүн өнөөдөр энд гараад, Их Хурлыг, Засгийн газрыг ажлыг нь хийлгэхгүй ажил хаялт хийгээд, өлсгөлөн зарлаад суух хэрэгтэй шүү дээ. Юугаа хийж байна вэ? Өнөөдөр байж байгаа нь Улаанбаатар хотоос сонгогдсон дөрөвхөн гишүүн л байна шүү дээ. Улаанбаатарын утааг л арилгачихаач дээ. Улаанбаатарынх өнөөдөр ажил гуйгаагүй, Улаанбаатарынхан өнөөдөр эмнэлэг гуйгаагүй, цахилгаан татаад өг гээгүй, хөдөөнийхөн шиг зам тавиад өг гээгүй. Улаанбаатарынханд Монголд байгаа бүх юм байна. Очиж чадвал. Ганцхан Улаанбаатарын утааг л арилгаад өгөөч гэж байгаа. Ганцхан юмыг шийдэж чадахгүй дөрвөн жил мануухай болсон 20 гишүүнд өнөөдөр хариуцлага тооцох хэрэгтэй шүү дээ. Тэр 20 новштой. Энд гаргаад аль хоёр жилийн өмнө суулт зарлаад, өлсгөлөн зарлах байсан хүмүүс энд сайхан бөгсөө хавтайтал сууж байгаа юм.

Улаанбаатарынхан ч гэсэн хонь шиг номхон юмнууд. Өнөөдөр гараад жагсах хэрэгтэй шүү дээ. Тайван жагсаал, цуглаан хийгээд өнөөдөр утааныхаа асуудлыг тавиад шийдүүлэх хэрэгтэй шүү дээ. Тэгэхэд гөлийсөн, гөлөг шиг Улаанбаатарчууд өнөөдөр хаана сууж байна вэ? Хөгийн юмнууд байна шүү дээ. Монголчууд хөгийн болж гүйцсэн байна. Ер нь загас толгойноосоо өтдөг гэдэг, энэ Их Хурал, Засгийн газар энэ болгоноо хар л даа. Ёстой хөгийн юмнууд байна шүү дээ. Монгол Улсаар тоглож гүйцлээ шүү дээ. Даанч гомдмоор байна шүү дээ. Монголын ард түмний олох ёстой байсан тэр боломж, эрүүл мэнд, бүх юмаар нь арай хэтэрхий тоглож байна шүү  дээ. Өнөөдөр хэдэн нөхдүүд энд суучихсан, хөгийн юм яриад сууж байгаа юм. Дөрвөн жилийн дараа энэ Их Хурал, Засгийн газар инээдэтэй байна, Их Хурлын дарга аа /микрофон хаагдав/.

Д.Дэмбэрэл: -Л.Гүндалай.

Л.Гүндалай: -Яг үнэнийг хэлэхэд, би нэг л жишээ татъя. 30 тэрбум төгрөгөөр Үндсэн хууль баталсан нөхдүүд байр авъя гэж байгаа юм. Тэрүүгээр 1 мянган ядуу иргэнд байр авч оруулж өгөх хэрэгтэй шүү. Тэд нар чинь бүгдээрээ байртай. Судалгааг нь гаргаарай. Үндсэн хууль  баталсан нөхдүүд хэд нь орон байхгүй юм, тэд нарт орон байр дутаж байгаа бол хамаа алга. Дутаж байгаа хоёр, гурав, тав байдаг юмуу, тэрнээс илүү гарахгүй байх. Тэрэнд нь орон байрыг өг, үлдсэнийг нь хөөрхий Сөүлд чөмгөө дундартал зүтгэж байгаа тэр хэдэн залуучуудад 1/3-ийн үнээр нь өгчих. 30 тэрбум төгрөгөөр шинэ байр барь. Ерөөсөө Монголыг шинэчлэхгүй бол болохоо байсан байгаа юм. Би өнөөдөр та нарын хийж байгаа юмыг хангалттай сонслоо. Ичмээр байна. Өмнөөс нь ичиг.

Д.Дэмбэрэл: -Хариулт байна уу?

Э.Мөнх-Очир.

Э.Мөнх-Очир: -Үндсэн хуультай холбоотойг нь өөрт чинь хэлчихье. Санаачилсан хүнээ л загна. Бид нар руу яриад байх юм. Үндсэн хуулийнхаа ачаар чи энд өнөөдөр төвчигнөж явж байгаа шүү. Чи тэрийгээ бодоорой. Үндсэн хуулийг баталсан хүмүүс рүү битгий дайраад бай. 

Л.Гүндалай: -Үндсэн хууль ярьсан юмуу?

Э.Мөнх-Очир: -Чи түрүүн байр, орон сууц гээд ярьсан биз дээ? Ярьсан юмаа мартчихаж байгаа юмуу, хаашаа юм бэ? Сая хамгийн сүүлд яриад дууслаа шүү дээ. Үндсэн хуулийнхныг битгий оролдоорой, за юу. Хэлчихье. Үндсэн хуулийг баталсан хүмүүсийн авах юмыг өгөх ёстой. Тэрийг битгий ярь.

Өнөөдөр энд олон, яг ажлыг гүйцэтгэж ирсэн хүмүүс маань сууж байна. Би өнөөдөр ийм олон хүмүүс байсныг урьд нь харж байгаагүй. Би их баяртай байна. Энэ дээр нэлээн хэдэн юм ярьчихмаар байна. Юу вэ гэхээр хэдүүлээ өнөөдөр улс төрийн том шийдэл хийчихмээр байна. Одоо хотоос сонгогдсон гишүүд гээд ярьж байна. Энд байгаа яамныхан маань мэдээж хэрэг улс төрийн хүчний бүх хүмүүс сонсож байгаа биз. Телевиз зэргээр юу болж байгааг. Улаанбаатар хотод өнөөдөр төсвийн мөнгөөр дахиж монгол гэр, нийгмийн асуудал шийдэж байгаагаар авч өгмөөргүй байна. Үүнийг бид нар бүгдээрээ болимоор байна. Өнөөдөр нэг гэр авч өгч байна гэдэг чинь тэр хүнд хашаа бий болгож өгч байгаа юм. Нэг хашаа бий болгож өгч байгаа бол нэг зуух болгож өгч байгаа, яндан. Эргээд тэндээс гэр гарч байна. Би санаж л байна, бид бас үнэхээр хэцүү байгаа гэр бүлүүдэд гээд өгч л байсан. Гэхдээ одоо тийм улс төрийн шийд гаргачихмаар байна.

200 гэр өгнө гэдэг чинь өнөөдөр дөрвөн том гудамж бий болж байгаа юм. Дөрвөн гудамж дагаад бид өрхийн эмнэлэг бий болгож байна, хороо бий болж байна, сургууль бий болж байна, цэцэрлэг бий болох болж байна, цахилгааныг нь татна, хогийн асуудал гээд. Ийм болохоор өнөөдөр нэг шийд юу вэ гэхээр Улаанбаатар хотод нийгмийн асуудал шийдье гэж байгаа бол эсгий гэр, монгол гэр гэдэг утгаар нь үүнийг өнөөдөр авч өгөхөө больё. Гал түлдэг ийм гэрийг больё. Хэдүүлээ орон сууц юу байдаг юм, тэр нөхцөл байдлыг нь, ажлаар хангах ч гэдэг юмуу тийм нөхцөл байдалд оруулахаар. Үүнийг би уриалж байна шүү. Гишүүддээ өнөөдөр уриалж байна.

Ер нь өнөөдөр ийм санал хэлэх гэсэн юм. Өнөөдөр олон гишүүд хотынхон руу ч ярилаа, яамдууд руу ч дайрлаа. Би бол дайрах талаас нь биш юм. Яагаад гэвэл би өөрөө ч энэ ажлыг гүйцэтгэж, өөрөө бас ийм суудал дээр загнуулж суухаар тийм хэмжээнд байсан. Тэгэхээр юу вэ гэхээр өнөөдөр төлөвлөлтгүй хот гэж байдаггүй юм. Төлөвлөлтгүй юм хийгээд байна гэж байна. Д.Ганхуяг гишүүн түрүүн ярьж байсан. Үгүй, төлөвлөлт байгаа. Өнөөдөр ЖАЙКА гээд гадныхыг биширдэг ийм хүмүүс бий л дээ. Аргагүй, Японд боловсрол эзэмшсэн болохоор Японд сайн юм байна гэж үзээд байна. Миний мэдэж байгаагаар ЖАЙКА-гийн сүүлийн нэлээн хэдэн гаргасан төсөл, төлөвлөгөө, тэр судалгаанууд нь дандаа Оросын үеийн /микрофон хаагдав/.

Д.Дэмбэрэл: -Э.Мөнх-Очир гүйцээе, нэмээд асууя.

Э.Мөнх-Очир: -Хуучин үеийн гэж ярьдгаар Оросын үед хийж байсан судалгаа, төлөвлөгөөг хуулбарласан байдаг шүү. Үнэнийг хэлье. Тийм болохоор өнөөдөр хот тухайн үедээ мөнгө хөрөнгөгүй, 1990 оноос хойшхи хугацаандаа 1 сая 200 хүн амд хүрсэн байхдаа төлөвлөгөөндөө юу хийх ёстой байсан бэ гэхээр тэрийг хөрөнгө мөнгөний асуудлаас болоод хийж чадаагүй гэдгээ хүлээн зөвшөөрөх ёстой. Тэрийгээ харин одоо дуугүй, хурдан хийгээд дуусгаад, шинэ төлөвлөлтүүдээ хиймээр байгаа юм.

Би ганц шүүмжлэлтэй нэг юм хэлмээр байна. Юу вэ гэхээр өнөөдөр утаа багасаад байгаадаа биш байна, Д.Ганболд дарга аа. Өнөөдөр ний нуугүй хэлэхэд энэ жил дунджаас их бага хүйтэн болоогүй байна, гал түлээгүй байна. Гал түлнэ, болоогүй байна. Тийм болохоор бид ажлаа бүр эрчимжүүлэх ёстой гэж би ойлгож байна. Би юм хийгээгүй байна гэж хэлээгүй. Хүйтрээгүй байна шүү. Тийм болохоор энэ бүгд дээр.

Д.Ганболд дарга аа, нэг асуулт байна. 48 тэрбумын хөрөнгө оруулалт Улаанбаатар хот дээр хийгдэнэ гээд 2012 оны төсөв дээр тавигдсан. Үүний Туул, Сэлбийн 2 тэрбумыг яагаад та нар сая Иргэдийн хурлаараа баталсангүй вэ /тохирчихоод/?

Д.Ганболд: -Байгаль орчны яамны багц дээр энэ мөнгө нь байж байгаа байх гэж бодож байна.

Д.Дэмбэрэл: -Даш.Зоригт сайд хариулах гэж байна уу?

Даш.Зоригт: -Хот дээр энэ тайлбарыг Сангийн яаманд шилжүүлсэн гэж хэлсэн шүү. Тийм учраас би Д.Ганболд даргаас хүсэх юм нь хотынхон өөрийнхөө, энэ талаар Э.Мөнх-Очир гишүүнд мэдээлэл өгөөрэй. Яагаад гэвэл яг энэ төсвийг ярилцаж байх үе дээр хот руу шилжүүлнэ гэж Сангийн яамнаас хэлж байсан. Э.Мөнх-Очир гишүүний хэлээд байгаа нь олон төлөвлөлт дээр үнэн. Хот руу шилжүүлж өгч байна гэж Сангийн яам хэлж байсан учраас тэрийгээ хотынхон нь хариугаа бас өгөөрэй.

Э.Мөнх-Очир гишүүний хэлж байгаа дээр нэмээд нэг зүйлийг хэлэхэд манай станцуудын хувьд өвлийн ачаалал дагаад явдаг. Өвлийн оргил ачаалал жил, жилдээ оны эцсээр, оны эхээр таардаг юм шүү. Энэ жилийн хувьд бид нар хүнд үе нь, агаарын бохирдлын ид үе нь одоо байгаа юм. Тэгээд тэрэнтэй л харьцуулж бид нар ярьж байгаа шүү дээ. Жил, жилийнхээ яг л хамгийн огцом өсдөг, оргил үетэйгээ харьцуулж, одоогийн байдалтайгаа ярьж байгаа юм.

Д.Дэмбэрэл: -Баярлалаа. Энэ утааны асуудал үнэхээр Улаанбаатар хотын хувьд аймшигтай байна.

Та бүхэн ажлаа улам сайжруулъя. Байдал хүнд учраас ажиллагаа нь улам их байх ёстой. Яахав, ажиллаж байна. Тэрийг бид үгүйсгэхгүй ээ. Төрөөс маш их мөнгө зарж байгаа шүү. Тэр үнэн. Цэгцтэй, зөв, үр дүнд хүрэхээр заръя. Уг нь бага, багаар зарим газраа утаа шингэрч байгаа юмуу гэж заримдаа харагдах явдал байгаа. Харамсалтай нь жаахан хүйтрээд ирэхийн үед салхи гарахгүй үед бас л хуучнаараа юм шиг харагдаад байгаа юм. Хүмүүс бухимдаад. 

Бидэнд салхи нь үлээгээд, дулаахан байгаад иргэд бага түлш түлсэн үед нь энэ шингэрч байгаа зүйл харагдаад байна уу, та нарын ажлын үр дүнд харагдаад байна уу гэдгийг чинь цаашдын явц харуулах байх. Амлаж байгаа хэмжээндээ та нар ирэх жил гэхэд энэ утааг янзална гэсэн байдалтай юм яриад байна. Янзална шүү. Сайн ажилла. Энд маш их олон хүн ажилладаг юм байна шүү дээ. Утаа их болохоор тэгж байгаа байх л даа. Гэхдээ дундаа та нар наад эрх, үүрэг чинь дундаа тодорхой бус байгаад байна уу, үгүй юу? Хэн нь юу хариуцаад байдаг юм бэ гэдгийг дундаа орхигдуулаад, бие биенээ хараад ажил цалгардуулав.

Ард түмний үүднээс авч үзвэл та нарыг сайхан ажилласан гэж дүгнэхгүй шүү. Яахав, ажил хийж байгаа гэж төрийн ажилтнууд та нарт өгсөн мөнгө, хийж байгаа байдал, сонссон байдлаасаа нааштай зарим үр дүн байна гэж хэлж болохоор байна. Дүүжлэх, хараал тавиад бие биенээ загнаад. Ингээд утаа арилахгүй л дээ. Ажиллаж байж арилах байх. Ингээд сайн ажиллаарай.

Ерөнхий сайдын мэдээллийг сонслоо.

Өнөөдрийн чуулганы хуралдаан өндөрлөлөө.

Соронзон хальснаас буулгасан:

ХУРАЛДААНЫ ТЭМДЭГЛЭЛ ХӨТЛӨГЧ





Б.БАТГЭРЭЛ
